
	ТЭРГЭЛ САРАН

	(Өгүүллэг, найруулал)

	 

	“УЛСЫН ХЭВЛЭЛИЙН ХЭРЭГ ЭРХЛЭХ ГАЗАР” Улаанбаатар хотноо 1965 онд эрхлэн хэвлүүлсэн номыг

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ОРШИЛ

	 

	Залуу зохиолч Б. Жамдын «Тэргэл саран» хэмээх энэ эмхэтгэлд орчин үеийн сэдэвтэй өгүүллэг, найруулал багтжээ.

	Зохиолчийн бүтээлүүдийн сэдэв, зохиомж өөр өөр бөгөөд тогтон зүгширч өвөрмөц өөрийн барилтай болж буй юм байна. Үүнд; «Хүүхдийн дуун» гэдэг өгүүллэгтээ өвгөд өтгөс өсөн өндийж буй залгамж хойч үеэ хайрлан өсгөж, цаг ирэхэд байр сууриа найр тавин өгөх нандин сэтгэлийг үзүүлнэ. Үүгээр ирээдүйн залуусын амьдрал үйлс галд тос нэмэхийн адил бадрахын учирт итгүүлэх аж. Гэтэл «Дурдан бүс» гэдэг өгүүллэгтээ малчин түмэн хамтын аж ахуйг эрхлэх болсны ачаар ахуй соёлынх нь нүүр царай өөрчлөгдсөн төдийгүй малчин хүмүүсийн ухаан сэтгэлийн ертөнцөд шинэчлэлт хийснийг үзүүлдэг. Ингэж зүйл төрлийн утга учралаас сэдэвлэн бичжээ.

	Зохиолчийн энэ эмхэтгэлд нэгдэл нийгмийн өмчид элэгсэг биш хандаж хувь хичээгчийн эсрэг нийгэм олны амьдралаас аяндаа ургаж гарах нийгмийн өмч хөрөнгийг нүдний цөцгий мэт хайрлан хамгаалагчийн тод дүрийг буй болгосон нь сайшаалтай.

	Түүнчлэн «Өрнөх дарга» гэсэн өгүүллэгтээ эгэл жирийн хүмүүсийг амьдрал тэмцлийн зөв замд оруулсан чин санаат сэтгэлийг тэжээгч нэр хүнд бүхий намын ажилтны байр суурьтай, элэгсэг эвч зоримог шулуун шинж төрхийг дүрсэлсэн билээ.

	Зохиолч Жамдын бүтээлийн өөр нэгэн сэдэв бол хөрөнгөт ертөнцийн жир хүний хувь заяа хуурмаг заль өнгө мөнгөнд золигдож байдгийг хурцаар шүүмжлэхэд чиглэж «Эцэг хүү хоёр» гэдэг сайхан өгүүллэг бичжээ. Ер нь энэхүү номын дотор багтсан өгүүллэг найруулал нь тодорхой нэгэн санаа үйлийг номлон өгүүлэх бөгөөд агуулгын хувьд одоох амьдралын гүн рүү нэлээд орж чадсаны хэрээр хүний амьдралын нарийн төвөгтэй дотоод орчлонг утга бичгийн уран чадвараар дэлгэн үзүүлсэн агаад чухам үүнд л уг номын ур чадал оршино. Иймд уншигч олон таалан толилж залуу зохиолчийн цаашид туурвих бүтээл юуг соёрхоно буй за.

	 


ТЭРГЭЛ САРАН

	 

	Дэрсэн гэрийн, үүдэнд

	Дэнлүү асаагаад ч юугаа хийх вэ?

	Дэргэдээ аваад суугаагүйгээс хойш

	Дэндүү хайраар ч юугаа хийх вэ?

	(Ардын дуунаас)

	 

	Би өлссөнөө ч мэдсэнгүй. Бага эмч маань холын дуудлагад явсан учир ажилд дарагдаад унд хоолоо ч мартчихжээ. Цээж нь хэржигнэсэн, хамгийн хүнд өвчтэй өвгөнийг сувилагчдаа даатгаад намайг ирэхэд хоёр гурван хоног галлаагүй гэр минь зэврүүхэн байлаа. Төмөр зуухны үнс чандруу бужигнуулсаар галаа ноцоогоод хоолоо чанаж суухад минь сарны гэрэл тооноор шагайв. «Өнөөдөр тэргэл саран гараа юу даа» гэж санаад ганцаардмал байдалд автан сүүрс алдаж суухгүй юм сан гэж, хоолны дараа зугаалахаар гадагш гарлаа.

	Хааяа нохой хуцахаас өөр аниргүй дүнсийсэн орчин тойрноос урсан ирэх сэрүүхэн агаарыг, ам цангахад хүйтэн ус уухын адил залгилаад баймаар санагдав. Би голын хөвөөнд ирлээ. Тэртээх хөвчид уулын сүүдэр бараантаад уснаа туссан сарны туяа зөөлөн долгионд сарнин, жижиг жижиг мөнгөн бөмбөлөг өнхрөх шиг харагдана. Голын эрэг дагасан хэдэн улиасны навчис сүүн цагаан гэрэлд нүднээс унах нулимс шиг гялалзан ойчно. Тэргэл сар... Гэгээн шөнө... Чи минь... санагдана. Чи өдийд ямар янзтай байгаа бол! Нөхрийнхөө цээжинд толгойгоо наагаад тавтайхан нойрсож байгаа болов уу? Эсхүл мөнөөх дэвүүр сормуустай хар нүдээрээ номын хуудас ширтэж суугаа болов уу? Лав л над шиг ганцаардмал биш, зүүд нойрт боловч хөгжөөн наргиантай байгаа даа!

	Наранд түлэгдэж хүрэнтсэн булчин, хоёр салаа сүлжсэн хар гэзгийг чинь ширтээд чиний араас дагаж алхахдаа би чамтай амьдралаа холбох итгэлийг өвөрлөж явсан юм сан.

	Бүслэх нарийхан бие, хөөрхөн жижиг гар, эмзэг турьхан төрхийг чинь гоо үзэсгэлэнгийн үлгэр гэж боддог юм даа. Жаахан халууцахаараа юм уу даарахаараа хацрын чинь улаан туяа улам тодроод, эрүүл алим шиг өхөөрдөм хөөрхөн болоход би чухам л тогтож сууж чаддаггүй билээ. Чамайг нөхөртэй болохыг танилцсан анхныхаа өдрөөс л мэдсэн юм аа. Чиний нөхрийг би ертөнцийн хамгийн азтай эрд тооцдог. Миний сууж байсан жижиг тасалгааны тааз, туурга, цонх хаанаас нь л бол чиний дүр нүдний өмнө биелж тодрон үзэгддэг сэн.

	Чамтай ойд зугаалж, усанд шумбаж байгаагаар зүүдэлж байснаа гэнэт сэрчхээд, сэрсэндээ их л харамсдаг байж билээ. Чиний өмссөн хувцсанд хүрэх, гэзэгний чинь үзүүрт шүргэх тун ч сайхан. Заримдаа өвөр дээр чинь дэрлээд нялх хүүхэд шиг нойрсмоор санагддаг сан. Чи тэгэхэд манай байрны ойролцоо өндөр шар барилгын хоёрдугаар давхарт суудаг байлаа.

	Нэг үдэш чамайг гэрт чинь хүргэхээр явахдаа, 

	— Байгал минь! Би чамтай дахин дахин уулзаад баймаар санагдах юм гээд л хэлчихтэл, 

	— Би ч гэсэн чамтай уулзаж, ярилцах дуртай. Хоёулаа харин жирийн сайхан үерхэнэ шүү гэж чи минь ичингүйрэн духайж билээ.

	Огторгуй өвлийн дохиогоо өгсөн тэр үдэш анхны цас унаж, засмал замаар ийш тийш яаран алхаж буй хүмүүсийн хатуу ултай гутлын чимээ тодхон сонсогдож байснаа? Би тэр үед чамайг сугадаж, гараас чинь хөтөлж чаддаг байсан боловч тэвэрч зүрхэлдэггүй байлаа. Зөвхөн бодол сэтгэлдээ л чамайг тэвэрдэг, үнсдэг бас ирээдүйд төрөх хүүгийнхээ ээж болгон төсөөлдөг байсан юм. Харин чи надтай уулзах болгондоо хол суугаа нөхрийгөө дурсан ярьж, түүнийг их санаж байгаагаа шууд хэлдэг байсан чинь миний зоригийг мохоодог авч сэтгэл зүрхэнд бадарсан хайрын зулыг унтрааж яахан чадах вэ?

	«Байгал хар хүнтэй, миний амьдралд ямар ч нэмэргүй» гэж бодоод бодоод ч чамайг мартаж огт чадахгүй, уулзах хугацааг тэсэж ядан хүлээж, чиний барааг бушуу харах сан гэхэд цаг ч зогсох шиг санагддаг сан даа. Чи бид хоёрын болзон учрах хугацаа богиносон богиноссоор урин хавартай золгов. Хотын цэцэрлэг ногоорч модны мөчирт цагаан, цэнхэр, ягаан өнгийн цэцэг цухуйж, оргилт булгийн ус оройн нарнаа солонгороод бяцхан жаалууд гадуур наадан гүйлдэн цаг улирлын байдал гоц сайхан болов. Чи бид уулзах болгондоо уншсан ном, үзсэн кино, орчин тойрныхоо хүмүүсийн зан авир, эх орныхоо урлагийн шинэ бүтээлийг шагшицгаан их л өргөн хүрээтэй яриа дэлгэдэг сэн. Зусар бялдууч хүнийг үнэн голоосоо жигшин үздэг байсан чинь миний санаатай нийцэж би чиний ухаалгийг биширдэг байжээ.

	Нэгэн орой чи надад:

	«Манайх зусланд гарсан. Би шалгалтаа дуусмагц аав эжийдээ очно» гэж ярьсанд чиний ганцаараа байгаад баярлаж «найз нь танайд орох уу даа» гэлээ. Тэгээд л чинийхээ суудаг тасалгааны босго алхаж, бичгийн ширээнд чинь суув. Чи надад чихэртэй цай өгч тавагтай идээ тавилаа. Чиний уруул хүрсэн аяганд унд ууж байна гэж бодоход халуун цай ч гойд амттайхан санагдсан. Тэгээд миний сэтгэл хэмжээгүй догдолж байгааг чи мэдсэн мэт урьтан булзааруулж, 

	— Найз минь даруу сайхан хүүхэн олж аваач дээ! Тэгвэл би чамд баярлаж, хүүхэнтэй чинь үерхэхэд бэлэн байна гэж билээ.

	Зургийн чинь цоморлогийг сонирхож танайд цаг хэртэй суугаад би хэд хоногийн дараа уулзахаар болзож салсан сан.

	Болзсон хугацаа ч болов. Яг өнөөдөр шиг тэргэл сартай цэлмэг шөнө байж билээ. Намайг танай байшингийн гадаа зогсож байтал чи гараад ирлээ. Чи надад харь газрын цаастай чихэр нэгийг өгөөд, 

	— Хар хүндээ чиний тухай ярьсан, чи түүнтэй танилцаарай гэлээ. Чиний урдаас бүр ойртон очоод хархан нүдэнд чинь тэргэл саран тусаж харагдахыг ажиж сэтгэл догдлон, чиний уруул дээр үнссэнээ тодхон санаж байна. Чи надаас харцаа буруулаад «Найзаа чи яаж байгаа нь энэ вэ. Чамайг би хэзээ ч ингэнэ гэж бодоогүй юм сан» хэмээн гоморхон шивнэж билээ. Чухам тэр үед би юу ч гэж хэлэх учраа олоогүй юм. Чи тасалгаандаа ормогц л гэрлээ унтраасан. Би тэр мөртөө явчхаж чадалгүй цонхны чинь тушаа баахан зогслоо. Танай цонх яг нүх шиг харанхуй харагдаж байв.

	Нэг мэдэхэд нүдэнд минь нулимс гүйлгэнэсэн байсан... Тэгээд дараа нь... дараа нь... чиний нөхрийг ертөнцөд хосгүй азтай хүн гэж дахин бодсон. Тэрхэн үед энэ тэргэл сар миний толгой дээр яг ингээд л дүнхийж байж билээ. Түүнээс хойш чи надаас зугтаадаг болсон юм. Надтай санаандгүй тулгарвал царай чинь хувьсхийдэг болчхож билээ. Аргагүй, би л буруутан биз ээ. Гэвч дотно найзын итгэл, жирийн сайхан үерхлээ эвдсэн миний тэр явдлын гэрч тэргэл саран өнөөдөр буруутан над хилэгнэж, үүлэн хөшгөө татчихгүй, сүүн цагаан гэрлээрээ энэрэх мэт мишээж байгааг бодвол, жолоогүй сэтгэлийн зовлон гэгчийг бас ч гадарладаг болов уу гэлтэй!

	1962 он

	 


ӨРНӨХ ДАРГА

	 

	Уг өгүүллэг манай номын санд тусгай ном болон орсон тул эндээс татаж авч уншина уу. 

	
ХҮҮХДИЙН ДУУ

	 

	Өсөх үе өтгөсийг тэтгэнэ

	(ардын цэцэн үг)

	 

	Өвгөн Тарваагийн нас ная шахаж яваа боловч тамир тэнхлээ барчхаагүй ажээ. Энэ буянт буурлын хүүхэд ач нар нийлэн арав гаруй өрх айл буй. Тэд цөм нутгийнхаа нэгдэлд орж төрөл бүрийн ажил хийх болов. Дунд хүү, отгон хүү хоёр нь хонь маллаж, Тарваа эмгэнийхээ хамт хоёр үнээ сааж тараг идээд хүүхдийнхээ хаяа түшиж явдаг болов.

	Эднийхэн ногооноор нэгдлийн захиргааны хуваарийн дагуу шинэ соргог зусланд гарч буужээ. Хангайн аглаг хөвчийн нэг хэсэг дайрч өнгөрдөг тэр нутаг ус, ургамал тэгш.

	Шинэ нутагт буусан анхны өдөр нар хэлбийж байлаа. Өвгөний бяцхан бор гэрийн голомт ган тулга нь ханхай, түүнийг тойроод шинэхэн ногоо хуйхлагдан шатсан харагдана. Өвгөний хүүхдүүд тохоштой хэдэн хайнаг шараар намаржаан дээрээс хурганы хашааны шургааг ачиж ирээд хэдэн нарийн шургаагаар аавынхаа хоёр тугалд хороо барих гэтэл өвгөн ширэв татаж:

	— Хэзээ ийм өвс шиг юмаар тугалд хороо барьж байсан юм бэ. Үхэр шөргөөгөөд ганц ч хонуулалгүй л хугалчихна биз. Би урд уулын модонд гарч шургааг авна. Та нар намайг шургааг огтлоод ирсний дараа үхэр тохшилж очоод ачиж ирээрэй гэхэд нэг хүү нь:

	— Би явъя, ааваа! Та гэртээ байж бай гэхэд, 

	— Яах юм, би өөрөө олигтой юм олж ирнэ гэлээ.

	Баруун талын сэрвэгэр модтой уулын орой дээрээс шарж байгаа нарны туяанд Тарваагийн буурал сахал мөнгөн цацаг шиг гялалзана. Тарваа дээлийнхээ урд хормойг сөхөж ар тийш нь хавчуулаад, хүний гар хүргэдэггүй, тонгорог шиг хурц хангинуур цагаанаа барьж, нуруу үүрээд урд дэнж рүүгээ хазганасаар бууж, горхи огтлон модонд ороод цааш өгслөө. Шар, цагаан, улаан, ягаан; цэнхэр өнгийн цэцэг алаглан ганхаж, урт доёгор ишээрээ гутлын түрий ороолгоно. Ядарч туйлдсан амьтанд тэнхэл өгөн сэргээмээр ойн чийглэг үнэр сэнгэнэж, цээж дүүрэн амьсгалам санагдуулна.

	Энд тэнд нялх ширэнгийн мөчир хөдөлж харагдах нь дотроо ямар нэгэн том амьтныг нууж байгаагийн тэмдэг. Нэрст бутуул, монос тэргүүтэн зайгүй багсайн харагдаж, түүний доогуур горхины ус хоржигнон мөлхөх нь чихнээ тодхон ч нүднээ үл үзэгдэнэ.

	Тарваа, модны үндсэнд тээглэж унаад арай гэж өндийн, «Хорвоогийн хоног олныг өнгөрөөхгүй нь ээ дээ. Аргагүй л хадан гэр ойртож ханат гэр холдох болж дээ» гэж хажуудаа хүнтэй яваа юм шиг амандаа бувтнахад нүүрийнх нь түмэн үрчлээ улам ч тодров.

	Өвгөн амьсгаагаа жаахан дарагдмагц бадируун шургааг болмоор зулзаган модны үндэснээс орой хүртэл шинжин огтлохоор шийдэж бослоо. Тэр мод түмэн эрийн хараа булаасан насан, залуу үзэсгэлэнт бүсгүй шиг цэх шулуун ургажээ. Шилмүүс нь цэл ногоон, шим шүүсээр дүүрэн, мөчир салаа нь нялхаараа.

	— Хэзээ өвс шиг тийм туяхан юмаар тугалд хороо барьдаг юм бэ гэж голж голж гоочилж өөрөө сайныг шилэхээр ирснээ нэхэн санаж өвгөн Тарваа модыг цавчихаар сүхээ далайтал уран дууны цээлхэн эгшиг өтгөн ойн алсаас бүдэгхэн сонсогдов. Тарваа сүхээ далайсан чигээрээ тэр дууг чагналаа. Дуу улам наашаа ойртоод л... сүүмийн харагдах элгэн хүрэн, цэнхэр хөх өнгийн цохионуудаар цуурай түгж, араатан, жигүүртнээс өөр эзэнгүй бөглүү ой сэрж, мод бүр, цэцэг навч бүхэн найган ганхах шиг, огторгуйн гүнд нисэх шувууд ч элэн халих шиг санагдав. Дэрсхэн хэдэн жаал ойн дунд цэцэг түүгээд дуулж яваа нь тэр ажээ. Хүүхдийн дууны цээлхэн агаад шингэн аялгуу улам улам чангарахад өвгөний нүүрийн түмэн үрчлээ арилах шиг болоод нүднийх нь гал тодрон сэргэж, далайсан сүхээ газар алдан, бага залуу насаа зурсхийтэл дурсаж, бие нь хөнгөрөх шиг санагджээ. Бас агсан морь унаад хөндийн салхи сөрөн дуулан давхиж явснаа сананхан «Эр бор харцага» гэдэг дуу өргөлөө. Өвгөн, ойн дунд зогсоо өөрийгөө умартаж гагц балчир ахуй цаг, идэрхэн агьт нас... тэр үеийн амьдрал сэтгэлд нь ургаж, нүдэнд нь харагдах шиг. Өвгөний дууг сонсмогц хүүхдүүд дуулахаа болиод чих тавин чагнацгаав.

	Өвгөний нүдний гал улам сэргэж, дууны ая өргөгдсөөр байлаа... Тэгснээ түүний дуун алгуурлан зогсоход хүүхдүүдийн дуу ч дуулдахгүй, харин өөрийнх нь дуулсан дууны цуурай тэртээ уулсыг дамжин хүнгэнэсээр замхарч, дэргэдэх цэцэг ногоон доогуур хаван жирэлзэх түргэн урсгалт горхины хоржигнох, ойн дунд шувуудын жиргэхтэй ая хоршин хөгжим мэт тодхон сонсогдсоор авай.

	1960 он 

	 


ДУРДАН БҮС

	 

	Уг өгүүллэг манай номын санд тусгай ном болон орсон тул та эндээс татаж авч уншина уу.

	 


СЭТГЭЛИЙН НУУЦ

	 

	Уг өгүүллэг манай номын санд тусгай ном болон орсон тул та эндээс татаж авч уншина уу.

	
ГУРВАН НАЙЗ

	Уг өгүүллэг манай номын санд тусгай ном болон орсон тул та эндээс татаж авч уншина уу. 

	
ЦАГААН САРЫН ШӨНӨ

	Уг өгүүллэг манай номын санд тусгай ном болон орсон тул та эндээс татаж авч уншина уу. 

	 

	
АЧИТ ЭМЭЭ

	Нэгэн өдөр Сэвжидмаа үдийн завсарлагаар гэртээ ирсэнгүй. Орой ажил тарахын үест ч ирсэнгүй. Хүүхдийн сүү дууссан учир хоол эрэн чарлав. Эмгэн гайхшаа барж чихэртэй ус буцалгаж өгөвч тус болсонгүй. Эмгэнийг нярай охин бүүвэйлж суутал дөрвөн настай хүү хамаг ор дэрийг буулган хаяна. Эмгэн хэчнээн үглэвч хүү үл тоох аж.

	Харанхуй болохын үест «Өнөөх минь яачихаа юм бол! Гэнэт бие нь өвдөв үү! Гадуур... осол гайд дайралдав уу» гэж эмгэн охиныхоо төлөө зовжээ. Тэр бээр гадагшаа сүүнд явъя гэх нэгт газар мэдэхгүй, хоёрт гурван хүүхдийг орхиж босго алхахын аргагүй. Эмгэний бие сульдаж, цай үгүйлэн эвшээж, нүднээс нь нулимс гарна. Ширүүхэн босвол толгой нь эргэнэ.

	Ингэж байтал хонх дуугарч Сэвжидмаа орж ирлээ. Хүүхдийнхээ уйлж байхыг сонсож, тэр үүртэн, 

	— Охин яагаа вэ!

	— Сүү нь дуусчихсан, хоол эрээд яаж ч болдоггүй.

	— Хүрэхээр сүүг та л хамаагүй өгч байгаад дуусгачихаа юу гэснээ охиноо тэвэрч ширгэсэн мээмээ үлгүүлэн сүү дуусахыг мэдсээр байж мартсанаа ч саналгүй, 

	— Энэ гэр орны байж байгааг! Гахайн хэвтрээс долоон дор! Ээж арай дэндүү юм... гэрийн буг болоод... гэхэд эмгэн үл сонсох мэт сууна. Энэ үед эмгэний нүүрийн үрчлээ улам нэмэгдэх шиг болоод толгой тархиар нь хатгаж байв.

	Сэвжидмаа шөнийн бор хоногт охиноо өлгийдөж дэргэдээ авч унтаад, уйлахаар нь хөдөлгөх төдий «харах» боловч заримдаа авахгүй удаан уйлуулбал Нанжид эмгэн орноос сугаран босож хувцсаа эгэлдрэглээд зээгээ авдаг ажээ.

	Нагац эх хэдэн зээгээ хүнээр харуулах бас дургүй. Амьсгал хураатлаа л тэднийхээ нүүрийг харж, тэвэрч өхөөрдөж байвал болно гэж үздэг юм. Тэр санааны хүчээр тэнхээ нь арай тасардаггүй билээ. Эмээ өдөржин зээ нартайгаа ярьж тэднийг өхөөрдөнө. Гурван зээгийн царай өөдрөг бол нагац эх баяртай. Бас Сэвжидмаагаа л зовоохгүй бол өөрөө зовсон ч яах вэ гэж санана. Охин минь ажил хийдэг юм. Бүсгүй амьтан ядарч яваа гэж санаад бүтэн нойртой хонуулахын тулд зээгээ шөнө угжиж хуурайлна. Тэр хавийн бүх айлын цонх харанхуй байхад дал гарсан эмгэн Нанжид л гэрэл асаан бөвтнөж байдаг билээ. Хааяа зээгийнхээ сүүнээс илүүчилж цай чанаад түүнийхээ ихэнхийг Сэвжидмаадаа уулгана гэж данханд үлдээнэ.

	Өдөр шөнө ээлжлэн хэвийн байдлаар хойно хойноосоо цувран өнгөрсөөр уулын цас ханзарлаа. Хуурай халуун салхи үлээж, газар гэсээд чийгийн үнэр ханхлах болов. Эмгэн Нанжид бараг шөнө бүр хөдөө нутагтаа очиж таньдаг хүмүүстэйгээ уулзан зүүдлэх болжээ. Түүний нүд, ужиг өвчнөөр удаан өвдсөн хүнийх шиг гархилж, үл мэдэг гандаж бүхий өргөсөн толгой шиг өнгөтэй байсан үс нь цав цайлаа. Нагац эхийнхээ насны дордлого дээр нэрмээс болох гэсэн мэт зээ нарынх нь ааш улам нэмэгдэнэ.

	Нэг өдөр Сэвжидмаа үдэшлэгт явахаар гоёлынхоо шилдэг дээлийг гаргаж тавьчхаад галын өрөө рүү орох хооронд дөрвөн наст тархигүй хүү ээжийнхээ тэр дээл дээр тостой хоол асгачихыг эмгэн Нанжид хүүхэд угжиж байгаад мэдэлгүй өнгөрчээ. Сэвжидмаа ууртаа хүүг үсэртэл алгадаад «Та юу харж суудаг юм бэ» гэж ээжийнхээ зүг хялавхийв. Эмгэн шалан дээр ээрээд ойчсон хүүгээ тэврэн авч «Миний хүү битгий уйл! Эмээдээ ир» гэж аргадав. Сэвжидмаа тос болсон дээлээ харснаа тас ярвайж «Та ингэж хоол хороож суухаар түргэн эндээс зайлбал таарна» гэж цахилсаар байлаа. Эмгэн юу ч эс дуугарав. Сэвжидмаа үдэшлэгт дээд зэрэг гоёж очих учиртай байсан авч бүтсэнгүйд амьсгал давхцаж хаалга саван гарч одов. Тэгэхэд эх нь «охин минь энэ харанхуйд яаж ганцаараа явна даа» гэж зовлоо. Үнэндээ түүнийг явмагц энд ч нэг юм тасхийх, тэнд ч нэг юм ярхийх чимээ намдсаныг ээжээс нь бусад хүн бол дор нь мэдэж олзуурхах байлаа. Байшин хөдөлж, гэрийн доторх бүх тавилга салганах шиг болоод чийдэнгийн гэрэл эмгэнд нэгэн жижиг хар цэг болж үзэгдэв. Эмгэний бүх биеэр хүйтэн хөлс чийхарч царай нь амьсгал хураах гэж буй хүнийх шиг өгий даав. Гэтэл өлгийнөөс задалсан зээ охин нь хөл гараа хөдөлгөж инээхэд эмгэний царайд үл мэдэг туяа гийх шиг боллоо. Тэгээд эмгэн зээ охиноо үнсэж сэтгэлийнхээ бүх дарамт гомдлыг бүгдийг нь гаргая гэсэн шиг уртаар сүүрс алдлаа «Хорвоогийн юунд би хоргодно вэ? Энэ хэдэд л хоргодох юм даа. Энэ муу багаасаа яаж хагацах вэ. Эвий инээж байгааг нь» гэж бодтол хоёр хүүгийн бага нь орон дээр бугдайгаад унтчихав. Эмгэн хүүхдийн ор Сэвжидмаагийн ор засаад хоёр томыгоо унтууллаа. Өлгийдүүлэхгүй байх дуртай зээ охин өлгийнхөө даавууг гараараа базан инээж, хөөрхөн улаан уруул дээр нь ариун бумбын рашааны дусал мэт шүлс бултайна. Эмгэн зээгээ өхөөрдөн инээж, 

	— Миний хүү яг л ээж шигээ хөөрхөн болох нь ээ, Сэвжидмаа минь саяхан л тохойн чинээ байж билээ... Үүнийг минь орооход Жамбал гэлэн шоо орхиод намайг гурав хоног мацаг барин нойргүй хонож, долоон долоо дөчин ес хоног цагаан ногоон дархи уншин зул барьж өвөлжөөнийхөө арын хаданд сийлсэн бурханд мөргө! Эс эдгэрвэл наадах чинь эм шулам болох учир цааш нь харуулаад, нүгэл хийсэн эцгийнх нь гайг арилгахын тулд бүстэй хүнтэй ханил! гэж билээ. Нутагтаа нэртэй гэлэнгийн нууц мэргэнд итгээд ээж нь гуравхан сартай чамайгаа тэвэрч бурханд сэмхэн мөргөөд, гурав хоног мацаг барин харангадаж ойчиж байжээ.

	Гэтэл тэр бүгдийг аавтай чинь үерхэж явсан Сандуй мэдэж надад шөл, охинд минь докторын эм өгч сэхээсэн шүү. Одоогоос гуч гаруй жилийн өмнө тийм л байлаа. Эсэргүү нарыг даралцаж яваад амь үрэгдсэн эцгийг чинь лам нар шашны эсрэг тэрслэгч буруу номтон гээд үздэггүй байсан юм. Зарим гэлэн гэцэл явсан хүмүүс сэм хуйвалдаж Нанжид хүүхэнд тус хүргэж үл болно хэмээн нутгийн хүмүүст ятгаж байжээ.

	Ер нь чамайг өсгөх гэж яаж зовж явсныг минь мэддэг болов уу гэж эмгэн Нанжид бодоод сүүрс алдав.

	 

	* * *

	 

	Түүнээс хойш хэд хонов. Эмгэний тэнхээ туйлдан хүйтэн хөлс нь асгаравч зээ нараа харж хандах гэж зүтгэсээр нэг үдэш ухаан алдан унаж эмнэлгийн түргэн тусламж дуудуулжээ. Эмч түүнийг үзээд цусных нь даралт багадаж, их ядарсны дээр ханиад нэмэрлэсэн байна гэсэн онош тавьжээ. Эмнэлгийн орон дээр адар ширтэн хэвтэхэд зээ нар нь үзэгдэх шиг болон шаналгаж, биедээ эмийн тус халдааж чадахгүй байлаа. Эмгэн өөрийгөө эмнэж байгаа бүсгүйг хараад, 

	— Эвий хүү минь! Чи манай Сэвжидмаатай яасан төстэй харагдах юм бэ? гэснээ «ямар буянтай хүний үр бол доо хөөрхий. Ааш зан ч гэж ус цас!» гэнэ.

	Эмч түүний дэргэд суугаад тайвшруулах сонин зүйл ярьж хүүхэд шиг зугаацуулсаар зээ нарын нь ирээдүйн аз жаргал хувь заяаг төсөөлөн дүрсэл өгүүлэхэд эмгэний үрчлээт зовхинд тамир муутай боловч итгэлийн инээмсэглэл тодорч царай нь засарна.

	Энэ үед Сэвжидмаа гурван хүүхдийнхээ хамт гэртээ байв. Том хүү нь тоодгор пальтогоо өмсөөд, 

	— Ээж ээ! явъя! Эмээдээ очъё гэхэд Сэвжидмаа, 

	— Өдийд очиж болдоггүй юм. Эмч оруулахгүй. Одоо ингээд унт гэж зандрав. Тэгтэл хүү ярвайн, зовхи буулгаж, 

	— Эмээдээ очъё гэж уйлав. Бас түүний дүү охин эмээ гэдэг үг сонсоод ямар нэг юм эрэх мэт ийш тийш харна. Сэвжидмаа хамгийнхаа багыг тэвэрч бүүвэйлнэ. Тэр бээр ээжийгээ эмнэлэгт хэвтсэн хойгуур ажилдаа бараг очиж чадахгүй болсны дээр хүүхэд харж гэрт эргэлдээд хувцас хунар, үс гэзэг, царай зүсээ янзлах зав бага болсон учир урьдын юмгүй уруу унжгар харагдах болов.

	Гэрийн дотор шалан дээр энд тэнд хүүхдийн хувцас тоглоом хөглөрчээ. «Энэ гэр орны байж байгааг! гээд л ээжид хэлдэг байсан түүнээс долоон дор боллоо шүү. Ээжийг байхад ч манайх гялалзаж байдаг байжээ» гэж бодож суутал хацартаа доголон нулимстай хүү үнгэгдсэн цаасанд боодолтой юм халаасандаа хийж харагдсанд, 

	— Миний хүү юу хармаалаа вэ? Муухай юм халаасандаа битгий хийгээрэй гэвэл хүү, 

	— Чихэр

	— Юун чихэр

	— Эмээдээ аваачиж өгнө гэв. Тэгж байтал охин нойрмоглоод урагш духасхийн авдар мөргөж ээрэн уйллаа. Сэвжидмаа ухасхийн босонгуут хараал тавьж охиныг өндийлгөөд, 

	— Зүв зүгээр л байж, юундаа хашхираад байдаг хог вэ гэтэл охин мэгшин уйлж ээжийгээ ойртуулахгүй тийчээд, 

	— Эмээ! Эмээ! гэж хашхирлаа. Энэ үдшийн явдал, дуу чимээнд Сэвжидмаагийн толгой эргэх шиг болоод «Ээж л эмнэлгээс түргэдэн гарч ирээсэй. Нэг амрах юм сан» гэж бодов. Хүүхдүүд ч энд тэнд бугдайгаад унтчихлаа. Сэвжидмаа ор засаж тэднийг хучаад түр амсхийе гэтэл шал нь тоос шороонд ухааран харагдсанд угаахаар шийдэв. Ээжийгээ ирснээс хойш Сэвжидмаа хүүхэд бөөцийлөх, хувцас хунарыг нь угаах, гэр орон цэвэрлэх мэт ажлаас хөндийрсөн учир энэ үдэш шал угаахад хөлс нь чим чим дусалж, биеийн тамир тасарч байв. Шалаа угаасны дараа тэр бээр «Эжий минь улам дордоод байгаа гэдэг л хэцүү еэ. Өнөөдөр ер зав болсонгүй... эргэсэн болоосой. Маргааш л хичээж эргэе» гэж бодов.

	Маргааш нь цэлмэг тунгалаг өдөр болов. Гудамжны цас хайлаад энд тэндгүй шалбааг тунажээ. Хөшөөт талбайн хажуугаар Сэвжидмааг гарахад цэцэрлэгийн хүүхэд түүгээр нарлаж явлаа. «Ээж бас үйлтэй хүн шүү. Эднийг анхнаас нь цэцэрлэгт өгөөд сургачихсан бол амар байсан юм. Энэ хэд тэврүүлж байж муу зан сурчхаад ээжээс өөр хүнийг хэрэгсэхээ байжээ» гэж Сэвжидмаа бодов.

	Тэр эмнэлэг дээр ирлээ. Харь холын оронд эрдмийн зэрэг хамгаалахаар одсон нөхрийнхөө хүчинд Сэвжидмаа сүүлийн үеийн загварт, өнгөтэй өөдтэй хувцсаар дутагддаггүйн дээр нийслэлийн хөнгөмсөг залууст дэгжин хүүхэн харагддаг билээ. Тийм ч учир тэр хэзээ ямагт ихэмсэг байдалтай явна. Эмнэлгийн газрын хаалга татахдаа тэр мөн л ярвагар харагдах бөгөөд эмчтэй уулзаж ээжийгээ эмнэлгээс гаргаж авна гэж хэлье хэмээн бодож байв.

	Эмч эмгэний сэтгэл зүй, биеийн байдлыг судлаад охинд нь уур хүрсэн учир Сэвжидмаад, 

	— Та... эхийгээ хэт ядраачихсан юм биш үү гэхэд Сэвжидмаагийн царай халуу оргин улайв. Дуугарах гэтэл хоолой нь зангирч хамрын тамхи татсан юм шиг нармай самалдгаар нь гашуу оргиход, 

	— Одоо тэгээд би яавал таарах вэ? гэж эмчийн нүүр өөд харалгүй, доош тонгойж асуув.

	Аяга томтой учир тогтуухан эргэлдэх алаг нүднийх нь доод зовхинд үл мэдэг үрчлээ сууж яваа эмч бүсгүйн царайд гайхаш тасарсан байдал илэрч, 

	— Эхийн зовлон мэддэг үрийн сэтгэлээр түүнтэй харилцаж байх байж дээ, өөр ч... гээд дуугүй болж хэсэг зуур шалны зүйдэл ширтэх мэт бодлогоширсноо, 

	— Та бид хоёр үе насны улс шиг байна. Тэгэхээр хэн нь хэндээ сургах вэ! Харин бид алийн болгон хүүхэд явах вэ дээ гэв. Сэвжидмааг хүлээлгийн өрөөнд сууж байна уу гээд эмч өвчтөний тасалгаа руу явав. «Муу ээжийгээ ийм болчихно гэж санасангүй дээ! Хэт ядраачихлаа! Бас би уурлахдаа элдвээр харааж загнасан! Ээж шиг ачтай амьтан хаанаас олдох вэ?» гэж бодсон Сэвжидмаагийн нүднээс нулимс бөмбөрөв.

	Өвчтөний тасалгааны үүдэнд ирээд эмч хүзүүн дээгүүрээ давуулж энгэр лүүгээ унжуулсан чагнуураа авч цагаан халаадныхаа урдах, нөхөөс мэт бяцхан халаасанд хийгээд царайгаа төв болгож хажуудаа ирсэн сувилагчаас «тариа бэлэн үү?» гэхэд цаадах нь «бэлэн» гэв. Энэ үед хүлээлгийн өрөө рүү яваа Сэвжидмаагийн цагаан царай сэтгэлийн зовуурь түгшүүрийг илтгэж үл мэдэг шаргалтан, нүд нь гэнэт цочсон хүнийх шиг болж нарийхан бэлхүүс, гоо цэх хөл нь байшингийн хонгилын цонхны эсрэг талаас харахад улам ч зүүдийж харагдлаа. Тэр, хэрэг түвэг гаргаад багшдаа загнуулсан эмэгтэй сурагч мэт байв. 

	Эмч орж ирэхийг хармагц эмгэн мөнгөн цагаан толгойгоо арай гэж өндийлгөөд «Миний охин хүрээд ирэв үү! Өнөө гурав минь сайн уу! Намайг санаж байгаа даа! Би ч тэднийгээ л нэг хармаар байна! гээд цааш үг хэлэх гэснээ дэргэдээ байгаа эмчийн зовуурьт царайг ширтэн дуугүй болов. Эмч тариа хийлээ. Өвчтөн хэд өмөлзөөд зовхи, хацрынх нь арьс татвалзав. Тэгснээ салганан өндийж Сэвжидмаа минь ээж нь ч... гэснээ миний ач нар...миний гурван зээ! Хиш гээд инээмсэглэх мэт болж бүр ч сэргэн царай нь засрав.

	— Таны бие ямар байна гэж эмчийн хэлэхэд

	— Ээжийнх нь бие гайгүй болж байна гэж үгээ зөөж хэлээд сая нэг хэсэг дотор харанхуйлснаа чамайгаа хараад сэтгэл амарч бие тавигдлаа тэв. Эмч бүсгүй эмгэний судсыг барьж үзээд дахиад л тариа хийлээ. Эмгэний магнайд хүйтэн хөлс дааж байв. Эмгэн эмч рүү хараад... миний хүү... Тулга, Төмөр, Золзаяа гэж гурван зээгийнхээ нэрийг хэлээд царай нь хувьсхийж эцсийн амьсгал авав. Хэдэн минутын дараа бүсгүй хүний хэнгэнэн эхэр татах дуу байшин дүүрэн цуурайтаж хүмүүсийн сэтгэлийг хирдхийлгэжээ.

ЗУРАГ ЗҮРХНИЙ ХОЛБОО

	Багш маань ямар нэг зүйл эргэцүүлэн бодсон бололтой цонхоор харж гөлрөөд намайг орж ирснийг мэдээгүй янзтай байсанд би нэг сандал татаж суугаад багшийн ширээн дээр байгаа цаас руу өнгийн харвал их далайн долгион дунд далбилзаж яваа завины дүрс нүүрсэн харандаагаар бүдэгхэн гаргажээ. Тэр зургийг ажиглан суутал багш наашаа эргэж хар сахлаа баруун гарын хоёр хуруугаар имрэн миний зүг хараад:

	— Чамд би нэг онц чухал бүтээл туурвихыг даалгая гээд «нэгэн сонгодог бүжгэн жүжгийн тайз хийнэ дээ». Ингэхээр баахан юм уншиж, үзвэл зохино гэж зураг, номын нэр хэлж өгөв. Сонгодог бүжгэн жүжгийн тайзны засал зурах нь бахтай ч хүнд ч ажил гэдгийг би ойлгож байлаа. 

	— Би дийлэх болов уу даа гэвэл багш, алтан бэлзэгтэй гарынхаа эрхий, ядам, дунд хурууны үзүүрхнээр хууз шанаагаа тулж байснаа халзайж яваа толгойгоо илэн:

	— Чамайг би сайн зурна байх гэж найдаж байна. Маргааш өглөө дахин уулзаж ярилцъя. За энэ дээ гэв. Манай багш дуу цөөнтэй хүн боловч энэ удаа ийм олон үг (миний бодлоор шүү) хэлэв.

	Би тэндээс тайван биш гарч билээ. Тэгэвч багшийн тусламжийн ачаар уг бүжгэн жүжгийн тайзыг зурж эхлэв. Хийж буй бүтээлдээ шимтэн, оюун билгийнхээ чадлыг шавхан дайчилж байлаа. Энэ үед би жүжгийн гол дүрд бүжиглэгч бүсгүй Амарзаяатай дотно танилцлаа. Гэтэл түүний үегүй юм шиг налархай хөдөлгөөн, урьхан эелдэг инээмсэглэл миний хамаг ажлыг баллаж сохолчих гээд уналаа. Өөрөөр хэлбэл би тэр бүсгүйг бодоод зурагтаа хүч анхаарал дайчилж чадахаа болив. Тэгээд яадаг билээ гэж бодсоор «Энэ бүтээлээ л хичээж түргэн гаргая. Түүнийгээ би Амарзаяад зориулъя. Хэрэв би энэ жүжгийн тайзны заслыг олигтой эс зурвал Амарзаяа надад олдохгүй» гэж өөрөө өөрийгөө шаардан ажиллав.

	Тэр өдөр бороо шаагиад гадагшаа гарч болоогүй учир тасалгаандаа тогтвортой сууж бийр таар нийлүүлж өнжлөө. «Өнөөдөр үр бүтээлтэй ажиллав» гэж хөөрөөд ажил тарахын өмнөх хэдэн хувийн дотор Амарзаяаг зурж гарлаа. Дүрслэн бодохуйн эрхээр тэр бүсгүйн дүрийг гаргаж суухдаа багшийгаа орж ирснийг мэдсэнгүй. Багш урдах зураг руу хараад:

	— Чи өнөө ажил юу болгож байна гэж асуутал би зурж байсан зургаа түргэхэн хөмөрч тавиад:

	— Ийм болгож байна гээд хийж бүхий зүйлээ үзүүлэв. Багш үг дуугүй гараад явчихлаа. Багш дуугүй байвал хийсэн зүйл үнэлэгддэгийг андахгүй учир би баярлалаа. Гэвч «Өөр зүйлд самгардалгүй өдөр цаг тутам оролд» гэж багшийн хэлснийг санаад би «Өнөөдөр уг нь мөч бүрийг үнэтэй өнгөрөөсөн юм сан. Багшийг ганц удаа орж ирэхэд очиж очиж өөр юм хийж суусан минь тусгүй еэ» гэж зовнилоо. Тэгээд бүр Амарзаяаг зурж суусныг яана! Би тэндээс цуваа гар дээрээ тохож гудамжинд гараад зуслан явах унаа хүлээж байтал Амарзаяа бидний дэргэд хүрч ирлээ.

	— Та харих нь уу? гэж өгүүлээд тэр бүсгүйн инээмсэглэхэд бүрхэг тэнгэр мэлтэсхийн цэлмэх шиг боллоо. Даанч би:

	— Тийм гэхээс цааш үг хэлж эс чадав. Үнээний хальс шиг нимгэн цувны цаанаас цагаан ноосон цамц өвдөгцөө цэнхэр банзал нэвт харагдана. Тэр мөөгөн өнгөтэй жижиг цүнхээ мөнгөн утсан оосроор нь тохойдоо углажээ. Өрөөсөн хөлөө сулхан гишгээд зогсож байгаа түүний хар нүдний сормуус хажуу талаас нь харахад дээш доош сэрвэлзэж байлаа.

	Автобус ирмэгц бид хоёр хүмүүсийн түрүүн орж суудал эзлэв. Амарзаяа миний баруун гарт суугаад хормойгоо засах хоорондоо гарыг минь шүргэв. Би түүний гарын зөөлөн туяхныг мэдэрсэн юм. Би түүний хөөрхөн жижиг гарын уртавтар нарийхан хуруу, эрдэнийн алмас шигтгээтэй бөгжийг хармагц л сэтгэлдээ зураглаж авлаа. Зуслангийн замд бидний суусан автобус үе үе ширүүн донсолж хоёр тийш найгуулж байсан нь надад тун таатай байжээ. Би аль болохоор л Амарзаяагийн зүг найгахыг эрмэлзэж байсан юм. Автобус зогсоход түүнийг урдаа авч найр тавин буулгалаа. Тэр миний зүг харан инээмсэглэж:

	Баяртай сайхан амраарай гэж хэлээд байшингийнхаа зүг алхсан юм. Би түүнийг хэд дахин эргэж харчхаад хүмүүсээс ичингүйрсэн билээ.

	Амарзаяатай танилцсан минь сүүл сүүлдээ зураг зурах хүслийг минь гижигдэв. Зүрхэнд хайрын зул эрхгүй бадраасан согоо шиг бүсгүйн амьдрах орчныг зурна гэдэг ямар сайхан хувь зохиол вэ?

	Амарзаяагийн цатгалаг булчинтай цэх хөлийн өлмий хүрэх газрыг зурахдаа шинэхэн янагийнхаа дээлийн шилбэ хадаж буй монгол бүсгүй шиг нямбайлав. Тэнгисийн долгио хойно, хойноосоо хуйлран мушгирч бяцхан завин дээр суусан энхрий жаахан Амарзаяагийн хөвж явдаг хэсгийг эх зохиол хөгжмийн нь дагуу зурж дуусахад толгой өвдөн ядарч байлаа. Гэтэл багш миний зурсныг хараад толгой сэгсэрч:

	— Тэр их сүрт хөгжмийн утгыг ийм наалинхай байдлаар хүлээн авч байна гэж үү! Энэ хэсгийг аядаан зөөлрүүлж болохгүй шүү гэлээ.

	Багшийн хэлдэг орой руу орлоо. Би үнэхээр Амарзаяаг завьтай нь долгио хамчих вий гэж эмээсэн шүү! Багш миний зургийг үзэж бодол болон гарснаас удсан ч үгүй эргэн ирээд:

	— Чи Амарзаяагийн сургуулилж байгаа дүрийг ойлгож байгаа! Тэгэхээр чи Амарзаяаг энэ их хүчит усан шуургыг зоригтой сөрж амрагтаа зорьж яваа, харахад туниагүй боловч сэтгэлийн тэнхээтэй бүсгүй гэж бодоод л зур гээд инээмсэглэв. Багшийн инээхэд ухаалаг нүднийх нь доод зовхины үрчлээнд нэг л хошин егөөний тэмдэг тодров. Ийнхүү багш маань зохиолын жинхэнэ баатрын нэрийг биш харин дүрд бүжиглэгчийн нэрийг зориуд дурдсан нь учиртай байх. Багшийн ажигч гярхай чанар, хүний сэтгэлийн зөрчлийг нээн таньдаг чадварыг тэгэхэд би бүр ч гайхсан юм. Багшийн зөвлөснөөр тайзны зураг босголоо. Багш минь намайг сайшаасанд миний хөл газар хүрэмгүй байжээ.

	Тэр нэг орой бүжгэн жүжгийн танилцуулга, дуурь бүжгийн театрын намрын эхний тоглолт үзэхээр суудал дүүрэн цугласан хүн бүрийн гарт харагдаж тайзны заслыг зурсан зураач... гэж миний нэрийг бичсэн байж билээ. Ингээд л миний нэр мянга мянган үзэгчийн нүдэнд даслаа.

	Би эхний тоглолт ямар болохыг зориуд сонирхох гэж үзэгчдийн танхимд байлаа. Оршил хөгжим эгшиглэн, тэнгэрийн өнгөт хөшиг алгуур нээгдэхэд тэнгисийн мандал дээр шингэх нарны шаргал туяа тусан, алтан долгио мяралзаж Амарзаяа түүний наагуур хун цагаан хувцастай тайвуу зугаалан буй байдлаар гарч ирлээ.

	Би Амарзаяагийн бүжиглэхийг анх үзэж байгаа юм шиг мэлрээд нэг мэдэхэд сандал дээрээ найгаж байв. Ээрүүл шиг эргэн бүжиглэж байгаа Амарзаяагийн хоёр хөл ганцхан цэг дээр эргэж байгаа юм шиг, хөнгөн цагаан өмсгөл нь тал тал тийшээ дэрвийн амьд цэцэг шиг харагдаж нарийн бэлхүүстэй цогцсыг нь чимэн эгц урагшаа түхийсэн цээжин биед нь өнгө өнгийн чимэг гялтганан солонгорон байж билээ. Тэр үдэш санаанаас ер гарахгүй юм. Муу сайн аль нэгэн шалтгааны улмаас хүний сэтгэл догдолдгийг уншигч та юу эс андах вэ?

	Миний сэтгэлээс бас өөр нэгэн оройн дурсамж гардаггүй юм. Тэр орой намрын сэрүүн салхи салхилж, улиасны шар навчсыг гудамж талбайгаар тарааж байж билээ. Намайг гэртээ бодол болон суутал хүн үүд тогшсон юм. Амарзаяагийн тухай амтат мөрөөдөлд умбан байтал үүд тогшсонд миний сэтгэл таатай биш болов.

	Хаалга нээгээд орхивол Батаа зогсож байлаа. Уйдан санагалзаж байтал найзыгаа ийнхүү хүрээд ирсэнд би баярлаж: 

	— Ашгүй чи хүрээд ирэв үү? гэтэл Батаа:

	— Яриа юу байх вэ. Би чамаар нэг юм хийлгэе гэж ирлээ.

	— Юу хийлгэх нь вэ!

	— Би л болсон хойно чамаар юу хийлгэдэг билээ. Гэхдээ энэ удаа чамаар ямар нэг үл таних ганган хүүхэн зуруулахгүй ээ!

	— За тэгвэл юу зуруулах нь вэ?

	— Найз нь ойрдоо их сонинтой. Танай театрын нэг хүүхэнтэй танилцаад сүйд шүү дээ! Тэр тухайгаа чамд хэлэх гэж танайд хэд дахин ирлээ. Ажлын чинь тасалгаанд ч очсон. Чи алга байлаа гэхэд нь би хөдөө яваад хэд хоног эзгүй байснаа хэлэх гэтэл Батаа миний үгийг тасалж эвлэлийнхээ батлахын завсраас хоёр ширхэг гэрэл зураг гаргаад:

	— За найз аа! Энэ бид хоёрыг тэврэлдэн суугаа байдлаар зураад өгөөч гэлээ. Миний сэтгэл зарсхийж тэр зургийг авахад гар минь салгалав. Амарзаяагийн зураг байлаа. Хоолой зангираад үг ч дуугарч болдоггүй. Хорин хоёр настай Батаа маань буурь сууж яваа эрийн бус, хүүхдийн гэнэн сэтгэлээр ийм зүйл хүссэн нь намайг ихэд сандраав.

	«Найз минь чи гараа гаргаарай. Үүнээс хойш би чиний бүтээлийн цагаас хумслахгүй» гээд Батаа яаран гарч одов. Тэр лав Амарзаяатай болзсон бололтой байлаа. Би зургийнхаа тавиурын ард суугаад Амарзаяагийнхаа инээмсэглэн буй дүрийг ширтэн «Би хожимдлоо» гэтэл хажуугаас ямар нэг хүн «Дэргэд нь байсаар алддаг нь дэндүү доройн шинж үү дээ» гэж элэглэн дуулах шиг боллоо.

	Би Амарзаяад дурласнаа Батаад өрсөн ярьдаг байж үү дээ гэж бодлоо. Нэгэнт өнгөрчээ. Тогтож сууж болохоо болив. Насан турш цор ганцаараа амь зуух юм шиг санагдлаа. Би Амарзаяагаа дахин ширтэв. Түүний хагас дугариг хөмсөг, жигд цагаан шүд, энгэр лүүгээ тавьсан гэзэг торгон дээл, бүдгэрэн бүдгэрсээр цэнхэртэв. Гэвч яая гэх вэ? Сайн нөхрийн тусын тулд тэр хоёрыг тэврэлдэн суугаа байдлаар зурахаас биш дээ гэж шийдэн, эхлээд Амарзаяагийн дүрийг дараа нь Батаагийн дүрийг гаргалаа.

	Амарзаяаг зурж байхад түрүүчийн бүх шаналгаат бодол мартагдан, тархи толгой анир чимээгүй хээр, зуны шөнө унтаад сэрсэн жуулчных шиг хөнгөн саруулхан болов.

	Түүний дүр зураг цаасан дээр дурайн тодорлоо. Дараа нь Батааг зурлаа. Тэгээд тэр хоёрыг тэврэлдүүлэх гэхээр л гар хуруу даанч эвлэсэнгүй. Тэр оройжингоо, маргааш нь бараг өдөржин оролдсон авч олигтой бололгүй, хоёр нөхрийн дүрийг гутаачих гээд байв.

	Батаад юугаа хэлдэг билээ гэхээс сэтгэл түгшив. Сүүлд нь баллаж сохолсоор түрүүчийнхээ зурсныг засаж, Амарзаяаг өөртэйгөө тэврэлдүүлэн зурлаа. Тэр зураг минь тун ч догь боллоо. Яах аргагүй л бие биедээ хайртай хос залуугийн баясгалант төрх, юу ч салгашгүй гүнзгий хайр сэтгэлт эвтэй хүмүүсийн байдал гарчээ.

	Цонхоор бүгээн гэгээ тусахад л би намрын шөнийг нойргүй өнгөрөөснөө мэдэж билээ. Цонхны доорх хэдэн модонд байнга ирдэг болжморын шулганах сонсогдоно. Модны навч хөдөлгөх салхигүй өглөөний нарны туяа шилэн цонх нэвтлэн тасалгааны минь хананд тусахад би тагт дээр гарлаа. Манай гудамжны хөл хөдөлгөөн эхлээгүй нам тайван. Нүдэнд Амарзаяагийн дүр биелэн үзэгдэх шиг. Ийш тийш харж байтал Батаа ирж явлаа. Тэр дээгүүр харж жавхаалаг түргэн алхах нь баяртай учралд сэтгэл хөдөлсний шинж биз. Бодвол өчигдрийн болзоонд Амарзаяа ирж Батаад найдвартай үг хэлсэн ажээ. Тэр эдүгээ, надад захисан зургаа авахаар яваа бололтой. Батаагийн сэтгэл ийнхүү цэлмэг цэнгэг явахад миний сэтгэл бүрхэж Амарзаяа надаас холдсоор байх мэт санагдахын сацуу найз нөхрийн захиасыг биелүүлж чадаагүйн учир нэн их зовнин зогслоо. Яая гэх вэ, зүрхний минь тушаал тэр.

	1964 он 

	
ЗАХЫН ГАНЦ МОД

	Зорьсон газрын зам хад, асга, мод, ус ихтэй учир миний бие сумын төвөөс эвлэлийн үүрийн нарийн бичгийн дарга залуугийн хамт мориор гарлаа.

	Хоёр гурван жил эмээлт хүлгийн дөрөө жийгээгүй болохоор төрсөн нутгийн ойролцоох хангайн ууланд хөнгөн хөлтэй морь унан, бас урьд нь аймгийн дунд сургуульд хамт суралцаж байсан нөхөртэйгөө хүүрнэж явахад тун таатай байлаа.

	Манай улсын мөнх цаст уулсаас бусад газар бав бараан байхад энэ нутагт цас унажээ. Анхны цасны өнгө туяа их санагдаж тэр өдрийн гэгээ гэж гойд. Биднийг зам даган сажлуулж явахад хадан дээрх цас хайлж цоохортоод нарлаг газрын модны мөчрөөс ус дусалж байлаа. Саванд хийгээд хадгалчихмаар тунгалаг агаарыг цээж дүүрэн амьсгалж явав.

	Бид дунд сургуульд хамт байсан тухайгаа хүүрнэж явтал нэг мэдэхэд даваан дээр гарч ирлээ. Хяр царам газрын агаар хөвөнтэй дээлтэй биднийг жихүүцүүлэх агаад эргэн тойрныг ажвал алсын бараа тов тодхон, хүрэх газар бараан харагдав. Бас ой мод шингэрч, хадтай уулсын өвөр хунираагаар хонин сүрэг бэлчин, айлын утаа савсаж, хамар гүвээн дээгүүр хүн явж үзэгдэнэ. Одоо ч очих газар дөхөж, сурвалжлах айл өрх холгүй боллоо гэж бодтол «Амаржаргал гэдэг саальчин хүүхнийг сурвалжлаарай. Тэр Ардын их хурлын депутат, ажил сайтай, зан ааш ус цас, жирвийсэн хөмсөгтэй, жимсэн улаан хацартай хүүхэн бий дээ» гэж миний найз эхнэр өөдөө нүд ирмэн ярьж байсан нь санагдлаа. Ингэж явсаар бид давааны өвөр бэлд бууж ирэв.

	— Амаржаргал гэж царайлаг ажилсаг бүсгүй байдаг гэсэн найз нь тэднийд л очих юм сан гэх гэтэл эвлэлийн үүрийн нарийн бичгийн дарга миний хэлэхийг урьдаас мэдэн булзааруулах гэсэн шиг, 

	— Найз аа! Энэ сондгой ганц хожуулыг харж байна уу! Энд цорын ганц мод байсан юм гэлээ.

	Шинэ цасан дундаас булгийн ус бэхэн хар өнгөөр гилэлзэн урсаж харагдана. Тэр булгийн яг тархинд ганц хожуул байна.

	— Энэ бас сонин газар ургасан мод байжээ гэхэд аяны нөхөр:

	— Энэ модны ургаснаас огтлогдсон нь бүр сонин гээч гэвэл би гайхаж мод мундсан биш үүнийг огтолдог нь ч юу вэ гэж санаад, 

	— Огтолсон гэнэ ээ гэж лавлатал, 

	— Тийм огтолчихсон юм гэнгүүт хожуулын зүг морины ам залан, 

	— Чи харахгүй юу гэв. Үнэхээр тэд мод өөрөө унасангүй, хүн түүнийг хөрөөдсөн ажээ.

	— Хэн үүнийг огтолсон юм бэ гэвэл эвлэлийн үүрийн нарийн бичгийн дарга гэмшингүй янзтай мушилзан инээмсэглээд, 

	— Энэ мод лав урт насалсан байх аа. Намайг «Тарганы жаал» байхад л орой нь хувхайрсан, хуурай гишүү ихтэй доогуураа багсгар ногоон мөчиртэй бүдүүн мод байдаг байсан. Би түлээ үүрэхээр ээжийг дагаж яваад хуувь шидэж хуурай гишүүг нь авах гэхээр ээж, 

	— Хүүе, Барай болохгүй шүү миний хүү! Лусын хаан уурладаг юм гэхэд би ихэд гайхаж, 

	— Лусын хаан гэж юу вэ гэвэл

	— Энэ ганц модыг харж байдаг өвгөн байдаг юм. Модных нь гишүүг хугалбал ээж аавыг нь үхүүлдэг юм шүү гэж билээ. 

	Түүнээс хойш би ч манай нутгийн хүүхдүүд ч модны «өвгөнөөс» битүүхэн айгаад, тэр модонд хүрэхээ байж, харин тархи хага ташуулам хүйтэн булгаас нь хургаа услахдаа уудаг сан. Энэ модонд манай нутгийн өвгөд эмгэд ирээдүйнхээ хувь заяаг хүртэл даатган залбирч, үр хүүхдэд ээлтэй гэгдэх булгийн усаар төрсөн хүүхэд бүрийг угаадаг байлаа гэхэд нь мод унагасны учрыг сонсох гэж яарсан би, 

	— Тэгээд... гэтэл нөхөр маань яриагаа үргэлжлүүлж морьд ч түүнийг сонсъё гэсэн шиг булгийн уснаас бараг уулгүй толгой татав. 

	— Намайг наймдугаар ангид байхад миний нэг бүсгүй дүү өвдөөд өвлийн амралтаар эжий намайг «ир» гэж хэлүүлжээ. Би ч чөлөө аваад харьсан. Чи мэдэж байгаа биз дээ гэхэд нь:

	— Тийм тийм гэлээ, найз маань

	— Намайг гэртээ ирэхэд дүүгийн бие базаахгүй, Улаанбаатараас манай нагац ахын хүү Эрдэнэбулган ирсэн байна. Зун тоотойхон ирдэг хүн яагаад өдийд ирээ юм бол гэтэл түүнийг аав нь манай дүүд эм хүргүүлэхээр явуулжээ.

	Тэр үед ээж минь дүүг сахиад гэрээс гарч чадахгүй, манайх гадна буулгасан түлшгүй байв. Эрдэнэбулган бид хоёр түлээ ачихаар шийдэж, нэг өглөө шар тохошлон гарлаа.

	Өнгөрсөн зун нь би амралтаараа хүнтэй хамжин түлээ хийж дадсан учир мод унагана гэж Эрдэнэбулган ч саналыг минь хөхүүлж байлаа. Эрдэнэбулган маань багаасаа хот суурин газар сууж, дан сургуулийн мөр хөөсөн учир хөдөөгийн хүмүүсийн хийдэг гар хуруу эвэршүүлэх ажилд мөхөсхөн. Гэвч олон ном уншиж аливаа юмны учир таньсан оюутан бодохоор зүгээр суухыг цээрлэдэг юм.

	Бид явсаар энд ирлээ. Эрдэнэбулган энэ ганц модыг хараад, 

	— Хоёулаа энэ сайхан хуурай модыг огтолъё. Нам газар ачихад ч амар гэхэд нь би «болохгүй» гэдгийг мэдэж байсан авч долоон жил илүү сургуульд суралцсандаа нэрэлхээд, 

	— За тэгье гэчихлээ, 

	Чөтгөр шулам, лус савдаг байхгүй гэж би лавтайяа итгэдэг болсон учир модыг зориглон хөрөөдөж эхлэв.

	Хөрөө хурц, мод дундаа өмхтэй хөлдүү учир яах ийхийн завгүй унах болоод шажигнан дуугарахад бид хоёр ч санд мэнд зайллаа. Тэгээд л мод ч нэлээд удаан шажигнаснаа булгийн мөсөн дээр унах нь сүүдэр шийн дайчин баатар буудуулж морин дээрээсээ нэвсийн оочих шиг санагдаж билээ. Хуурай гишүү нь тал тал тийшээ үсэрч бид хоёрыг харван, миний өвдөгний нүд рүү цохих нь нэг л амьд амьтны чичих хорлол шиг бодогдлоо. Нэг л биш ээ, би буруу юм хийлээ. Энэ модыг огтлох нь битгий хэл, хуурай гишүүг нь «бугуйлдах» гэхэд ээж загнадаг. Лав буруу хэрэг үйлдлээ. Одоо ядахдаа дүүгийн бие муу байгааг хэлэх үү гэж бодлоо.

	Нэгэнт өнгөрсөн хэрэг, бид хоёр модоо ачаад харив. Манай айлын авгай бидний мод буулгаж байхыг хараад

	— Яасан сайхан хуурай мод вэ хүүхэд минь! Хаанаас огтлоо вэ? гэхэд Эрдэнэбулган, 

	— Булгийн тархин дахь ганц модыг огтоллоо гэж хэнэг ч үгүй хэллээ. Авгайн царай агшин зуур хувьсхийж амандаа ямар нэг юм шивнэн уншаад гэртээ орчхов. Миний зүрх хэнхдэгээ дэлбэлэм хүчтэй цохилж, бүх биеийн хөлс чийхраад ээжийн нүүрийг яаж хардаг билээ гэж бодлоо. Бид хоёрын ачиж ирсэн модыг түлнэ, түлэхгүй гэж шуугилдаж байсаар нэгэнт өнгөрсөн хэрэг гэж залбираад, ашгүй л түлэх болов.

	Ээжийн хоолой чичирч:

	— Миний хүү яав даа. Догшин газрын ганц мод огтолчих гэж. Ядахдаа дүүгийн чинь бие муу байна шүү дээ гэлээ.

	Манай хотынхон Эрдэнэбулганыг учир мэдэхгүй байх нь аргагүй гэж үзээд өнгөрсөн явдлын бүх бурууг надад тохож лусын хилэгнэлийн хамаг хүндийг надад хүлээлгэхээр сүр бадруулан ярьцгааж байв. Эрдэнэбулган тэр оройжингоо гарч, орж холхиод хоол ч бараг идсэнгүй. Бид хоёр үдэш гадаа уулзаж өдрийн хэргийн тухай ярилаа.

	— Нутгийн сүсэгтэн хүний санаа сэтгэл түгшээх гэм хийчихлээ дээ. Тэр модыг огтолж болохгүй гэж чи надад хэлэхгүй яагаа вэ? гэхэд нь би юу ч дуугарсангүй.

	Үдшийн бүрэнхий болох үеэр ээж минь авдраа уудлан, «Аюуш» хадаг гаргаж надад өгөөд:

	— Миний хүү Жамбаа гэлэн гуайнд очиж өнөөдрийнхөө хэргийг цагаатгуулаад ир гэлээ. Ээжийн өгсөн хадгийг тэвдэхдээ авчихсанаа эргээж өгөөд, 

	— Яаж гэлэн хүнд хадаг барьж очих вэ гэвэл ээж намайг яв гэж дахин дахин аргадаж гуйсан боловч би санасных нь зоргоор болсонгүй.

	Шөнө унтахаар орондоо ороод хэвтсэн чинь нойр хулжив. «Ад чөтгөр, лус савдаг байхгүй гэж итгэж явдаг чинь яалаа? Захын ганц мод унагасан төдийд ингэж зовдог нь юу вэ» гэж өөрөө өөртөө асуулт тавив. Миний ойрхон хэвтэж байсан өвчтэй дүүгийн арай ядан амьсгалах сонсогдоход «Дүү минь нас барна байхаа! Би дүүгээ өвчтэй байхад ийм ажил хийх гэж дээ» гэж бодов.

	... Дүү минь алга болчхож, ээж уйлаад айлын хүмүүс тайтгаруулж ядна. Манайх өрхөө бүтээж оосроор нь үүдээ даруулжээ. Хүүхэд багачууд үргэлж бужигнан наадаж байдаг гэрт минь хэн ч орохгүй байна. Цасны үүл харанхуйлан бүрхсэн тэнгэрт улайд дуртай хон хэрээ гуаглан ниснэ.. Ингэж зүүдлээд сэрсэн чинь дэр нойтон байв. Би энэ зүүдийг зүүдлэх л гэж үүрийн өмнө дуг хийсэн мэт санагдав. Үүр цайж гэрийн дотор бүгээн гэгээ орлоо. Дүү минь үдшийнхээсээ улам хүнд амьсгалж байх шиг сонсогдов. Би орноосоо аяархан өндийж, түүний дэргэд очоод, хацрыг нь үнсэхэд мөс шиг хүйтэн байлаа. Дүүдээ эм өгч хучлагыг нь засав. Өдөр болоход дүүгийн бие хэвдээ байсанд би эмч залахаар морь хөтөлж сумын төв рүү явлаа. Дүүг минь эмнэлэгт хэвтээд овоо сэрвийхэд нэг их эмч эрүүл агаартай хөдөө нутагт нь гаргаад хоол унд эмийнх нь жорыг хэлж өгөнгөө ирж үздэг байв. Би тэр эмчийг залж ирлээ. Эмч дүүг минь үзээд ээжийн шаналангуй царай өөд харж: «Охины тань бие мэдэгдэм засарч байна даа» гээд хэдэн эм өгөв.

	Манайх захын ганц модоо түлсээр л байлаа. Удсан ч үгүй дүүгийн минь хацрын ягаан туяа тодорч хоол унданд ороод өдрийн цагт оронд хэвтэхээ байж билээ.

	Одоо миний дүү нутагтаа нэртэй саальчин тэр ч байтугай Ардын Их хурлын депутат болчхоод байна даа! Юм гэдэг сонин шүү гэж нөхрийнхөө өгүүлэхэд би гайхаж

	— Танай дүүгийн нэр хэн сэн билээ гэвэл

	— Амаржаргал гэдэг гэхэд миний сэтгэл сэртхийж царай чинэрээд явчихлаа. Бид хоёр захын ганц модны хожуулын дэргэдээс мордон цааш хөдлөв.

	«Анхны өгүүллэг» 1958 он 

	
ГОЛЫН ТОХОЙД

	Нэг дохиогоор хөдөлсөн шиг ангийн бүх сурагч уралдах мэт гүйн гарч ирэв. Хар хүрэн даашинз дээр цас цагаан хормогч өмссөн охид шаазгай шиг алаглан, ямар нэг юманд яарсан мэт байдал харцанд нь тодорхой.

	Сургуулийнхаа дөрвөн давхар цагаан байшингийн урд ярилцан хөгжилдөж байгаа хөвүүд охидын царайд зуны дунд сарын нар өнгө жавхаа нэмэн өгөх мэт ажээ.

	Сөөсгөр халимагтай, монхордуу хамартай бор хүү ди ра дри ра, ди ри ри ра гэж аялан алгаа хавсарч арван зургаат дэгэн догон гишгэснээ;

	— За нөхөд өө! Өнөөдөр хичээл уншихаа больё. Сүүлчийн шалгалтыг маргааш цөмөөрөө амжилттай өгч чадна! Ингэхээр бултаараа гол дээр очиж усанд шумбая гэхэд тойрч зогссон нөхөд нь «Тэгье», «Зүйтэй» гэцгээтэл бүдүүн булчинтай цулцгар хацартай цагаан охин:

	— Ганболдын санал дээр нэг зүйл нэмчихье. Бас юм угаая гэв.

	Ганболд дуугүйхэн зогсох нэгэн бор охиныг зэрвэс харснаа

	— Миний саналыг цөм дэмжих биз! Харин хичээл унших нэг хүн байлаа ч гэсэн бид түүний саналыг дагана. Яагаад гэвэл маргааш бид арван жилийн сургууль төгсөгчдийн үнэмлэхийн хүснэгт бөглөх сүүлчийн дүн тавиулна. Нэгнийгээ хичээл уншиж байхад бид цэнгэж явж таарахгүй, тийм биз дээ гэхэд сурагчид ам амандаа «тийм ээ тийм» «зүйтэй зүйтэй» гэцгээв. Ганболд нүднийхээ булангаар сайх бор охинд харц чулуудаад орхивол тэр нь мярсхийтэл инээгээд «Чиний хэлдэг зөв» гэх шиг нэг л учиртай зөөлхөн харав. Тэр охиныг Баярмаа гэдэг. Баярмаа уул нь хичээлээ дахин нэг унших бодолтой байсан авч Ганболдыг усанд шумбахад хамт явах завшаанаас яахан татгалзах билээ.

	— Гэр гэртээ очиж угаах юм, саван аваад явцгаах уу гэж түргэн хэлтэй цагаан охины инээмсэглэн хэлэхэд Ганболд, 

	— Гэр гэртээ харьчихсан та бүхний цуглахыг хүлээж суувал үсэнд минь буурал орчихно биз дээ гэж уран зохиолынхоо багшаас сонссон үгийг их л хэвлүүхэн хэлбэл нөхөд нь инээлдэв.

	Тэгтэл нөхдийнхөө дунд бацаан гэж нэршсэн цозгор жаахан бор хүү «замдаа манайхыг дайраад саван, миний цамц, хөнжлийн давууг аваад явъя» гэхэд аманцар цагаан охин:

	— Мань хүн харин бүр гэр ойртойгоороо завших нь шив гэтэл Ганболд:

	— Манай охидын хэн нь ч гэсэн Бандийн хөнжлийн даавууг булаацалдаад л угааж өгөх юм байгаа биз дээ гэж хошигноход бүгд шуугилдав.

	Тэд, түр зуурын хугацааг ч гэсэн хамт өнгөрөөх гэж зориуд гол өгсөн явсаар хүн амьтангүй сэлүүн тохойд хүрч ирэв.

	Шумбагчдын санаа бодол адил цэвэр байя гэсэн шиг голын ус зун цагийн гэшгүй тунгалагхан гилэлзээд нар хэлбийх үеэр бүлээдсэн байлаа. Шингэн цэнхэр униар татсан тэртээ уулын ойд хөхөө донгодох сонсогдоно. Хөвүүд өөр өөрийн дуртай дуу аялан хувцсаа тайлж тэгэхээс тэгэх гэсэн юм шиг хандсан зүг рүүгээ шидлээд голд үсрэн үсрэн орж булхав.

	Охид ч бас хувцсаа тайлж нэг дор нямбайлан хураагаад богино өмд, хөхний даруулга төдийтэй үлдэж эрэгтэй найз нарынхаа хамаа намбаагүй тараан шидэлсэн хувцсыг «бидний үүрэг энэ» гэсэн шиг цуглуулаад эвхэн янзалж, өөрсдийнхөө хувцасны дэргэд эмх цэгцтэй тавив. Баярмаа нэгэн улаан-цоохор цамц газраас автал нүдэнд дулаахан харагдаад явчихжээ.

	Энэ хэнийх билээ гэж бодмогц л Ганболд өмсчихсөн явдаг нь сэтгэлд сэртхийв. Тэгмэгц түүний царай халуу оргиж, ийш тийш зэрвэс харвал нөхөд нь дор бүрдээ л нэг хэсэг хувцас тэвэрчихсэн, зарим нь шуун дээгүүрээ өчнөөн төчнөөн өмд, цамц тохон тавьчхаад явж байлаа. Эрэгтэйчүүдийнхээ цамцыг охид угааж эхлэхэд үргэлж бөмбөг тоглож явдаг эзнийхээ байдлыг илтгэх мэт шорооны үнэр шингэсэн цамцыг Баярмаа усанд дүрэн, хөөсөртөл савандаж гарлаа. Энэ ангийн сурагчдын олонх нь эмэгтэй учир Бандийн гэрээс авчирсан цамцнуудыг нэмээд ч охин бүрд цамц оногдож хүрэхгүй байв.

	Голын нэгэн хэсэг харгианы доохон, урсаж байгаа эсэх нь үл мэдэгдэм гүнзгийгээс хөвүүдийн толгой нэгэн үе шомболзон, нэгэн үе далдран тэдний хөл гараараа зэрэг зэрэг сэлэх тоолон бяцхан тохойд ус тогоонд даргилан буцлах цай шиг оволзон боргиотож, нарны гэрэлд усан дусал цацарч харагдана.

	Охид амрагийн дууны үгийг нь эс ч аяыг нь гиншиж намуухан гэгэлзүүлэх нь ангир галууны ганганалдах адил агаад амьдралын ээдрээнд эвдрээгүй гоо цэвэрхэн биесийг нь харахад хаврын улирал газар дэлхийд хишиг хайрлаж тэнгэрээс буулгаж ирсэн юм уу гэмээр ажээ. Охидын дуулах тунгалаг өдрийн нэгэн өвөрмөц эгшиг болж, хөвүүдийн зүрх сэтгэлийн хамгийн эмзэг хэсгийн хэлбэлзлийг бөмбөрүүлэн, гижигдэх мэт ажгуу. Шумбагчдын дундаас Банди бяцхан жараахай шиг годгонон сэлсээр охидын дэргэд очоод тэдний дотор хамгийн мариалаг том биетэй аманцар цагаан охин руу ус цацлахад хөвүүдийн зарим нь «Эр хүн дээ» гэж нөгөө зарим нь «Мань хүн еэ еэ бөө бөө» гэцгээн хөхрөлдөхөд аманцар цагаан охин «Очиж очиж энэ муу бацаан юу вэ» гэчихвэл эрэгтэйчүүдээс хэн нэг нь Бандийг маань голчхов оо гэв. Аманцар цагаан охин Бандийн урдаас ус цацалсаар очоо түүнийг гүнзгий цүл рүү шургатал нь түлхчхээд буцан сэлэхэд охид «болж болж» хэмээн шуугилдав. Хэсэг зуур хөгжилдөн шуугилдсаны дараа охидын дуу чангарч хөдөлгөөн түргэсэн зарим нь бүр дэвхцэн гүйж, 

	 

	Урт аяны хөлөг минь

	Үүрсэж намайг дуудна аа хө

	Удаан жилийн найз нар минь

	Газрын холоос санагдана хө

	 

	гэж эрэгтэйчүүдийн ойроос дуулах дуртай болсон дууг хоолой нийлүүлэн аялав.

	Охидын цээлхэн хоолойноос жигд амьсгалаар ундран гарах цангинуун дуунд бургас модны мөчир ч найган ганхах мэт, голын тохой ч тэлэн уужрах шиг санагдана.

	Охид угаасан юмаа зүлгэн дээр дэлгэлээ. Ганболд ташаа далдалсан усан дунд зогсоод, 

	— Та нар энэ нимгэн газраар ор! Харин бидний сэлж байгаагаас доогуур орж болохгүй шүү гэж хашхирав.

	Охид хөтлөлцөн голын захын хайр чулуун дээгүүр хөл нүцгэн явахдаа нарийн дамнуурга дээгүүр тэнцэж ядах шиг харагдана.

	Махлаг биетэй сайх аманцар охин бусдаасаа түрүүлэн ус руу орж толгойгоо цухуйлган хөвлөө. Охидын задарсан гэзэг салхинд хийсэж, зарим нь үл мэдэг чичирнэ.

	Баярмаагийн нэг харахад Ганболд эрэг дээр гараад ирсэн зогсож байлаа. Гүнзгий ногоон цээл рүү Ганболдын орох гэж байгааг Банди охидын дэргэдээс ажиглаад, 

	— Ганболдоо! Найз аа! Наагуур чинь гэмтэй шүү. Эргүүлэгтэй байж мэднэ. Нааш ир! гэхэд бусад нөхөд нь охидын хамт Бандийн хэлснийг дэмжиж, 

	— Болохгүй найз аа! Ганболдоо! Осолтой гэцгээв.

	Ногоорон харагдах ус руу хараад Ганболд «Би үүгээр дажгүй сэлнэ дээ. Эднийг ингэж бүгдээрээ сүр болон эмээж байхад би год хийж ороод загас шиг шумбаад гарч ирвэл Баярмаа яах бол гэж бодоод ухасхийн үсэрч ус руу орлоо. Түүний үсрэхийг мэлмэрч ширтээгүй боловч хэнээс ч түрүүн олж харсан Баярмаа «Ганболд яаж байгаа юм бэ! Яана аа» гээд царай нь зэвхий даахад бусад охид цөм хөмсөг буулган сандарч голын хайр дээгүүр туруутай амьтад шиг тэжгэнэтэл гүйлдсээр эрэг дээр гараад түүний зүг хурдаллаа. Эрэгтэйчүүд охидоос сүүлдэсхийж очоод Ганболдоо гэтэл чимээ сураггүй, ногоон цээл харанхуйлан гөлийж байв.

	Яана аа алга болчихлоо гэж хашхираад Баярмаагийн нүдэнд нулимс мэлтэлзэхийг хэн ч ажигласангүй. Эрэгтэйчүүд, 

	— Би оръё, «Би оръё». Урсах байх доогуур оръё гэцгээхэд аманцар охин, 

	— Бүгдээрээ хамт оръё гээд хөтлөлцөв. Банди эрэг даган хэд харайснаа ус руу үсрэн ороод шумбатал нэлээд доогуур голын цаад эргийн ёроолоос толгой шомболзон бөртөлзөж Ганболд шумбасаар гарч ирлээ. Гол руу хөтлөлцөн орж явсан охид хөвүүд нэгэн зэрэг хашхирч Ганболдын наагуур нөхдийнх нь толгой хэд хэдээрээ шомболзов. Охид голын эрэг дээр гарч ирсэн хойноо дор бүрдээ сандарснаа гайхан бие биеэ харж байхдаа Баярмаагийн сормуусанд дун шиг нулимс бөнжгөнөж байхыг нэгэн зэрэг ажиглав. Аманцар нөгөө охин, 

	— Манай Ганболд ч ёстой эр хүн юм аа гээд Баярмааг тэврэн дээш өргөж нөхдийн зарим нь түүний хацар хөлийн булчинг өхөөрдөн алгадав. Баярмаа болсон улаалзгана шиг улайчихлаа. Охид түүнийг зориуд хүндэтгэх мэт хөтлөөд түрүүн орж байсан гүехэн харгианы тушаа ирж хөтлөлцөн голын захын хайр дээгүүр мөн л эмзэглэн алхахад Баярмаагийн тавхай хөндүүрлэн өвдөж байлаа. Тэр сандарч гүйхдээ хурц ирмэгтэй чулуун дээр эвгүй гишгэснээ мэдсэнгүй.

	Ганболд голын цаад эрэг дээгүүр биеэ наранд ээнгээ, 

	 

	Бургас модны альхан талаас

	Бултаж нуугдсаар ирэх бол доо тэр минь

	 

	гэж дуулан алхана.

	Охид ч шумбаж эхэллээ. Баярмааг усанд орохыг Ганболд хараад «Мань хүн урсаад явчхаасай. Би тэгвэл үсэрч ороод л шумбаж гүйцээд л тэвэрсээр гарч ирнэ дээ. Энэ урсчхаасай! Гаргаж ирэх юм сан» гэж санан,

	 

	Ялдам зантай хонгор чи минь

	Ямархан бодолтой явна вэ дээ

	Олны дундаас намайг чи

	Онцолж үзнэ үү, аа үгүй юу

	 

	гэсэн үг эвлүүлээд хайрын вальсын аяар дуулж явна. Түүний дууг Баярмаа сонсож байна.

	1965 он

	
ШИНЭ ТАНИЛ

	Уншигч та бүхний өмнө бугуй дээрээ он сар, цэцэг навч, цээжин дээрээ бар зурсан гуч орчим насны хүн зогсож байна. Түүний дэргэд ноднин жилээс хойш индүүдээгүй болов уу гэмээр үрчийсэн костюмтай 20 орчим настай боловч духандаа олон атираатай залуу зөөлөн сандлаас салж ядан сууна. Тэр залуугийн дэргэд шалан дээр хүний гарт базагдаж урагдсан матар сэтгүүлийн нэгэн дугаар хэвтэнэ. Сэтгүүлийн салбайсан нэг хуудсыг эвлүүлж уншвал Ц. Тойвгоогийн «Ах дүү хоёр» гэсэн шог найруулал байв.

	Дээрх хоёр хүн нэг эцэг эхийн хүүхэд ажээ. Ах нь өтгөн хар хөмсгөө зангидаад, 

	— Чамаас л болж нэрээ хөөдөж байна. Эртээд чамайг орж ирээгүй бол би ингэж нэрээ бузарлах байсан уу үгүй юу? гэхэд дүү нь дүлий юм шиг дуугүй сууна. Энэ «Ах дүү хоёр гэдэг шог найруулал чухам яагаад гарах болсныг сонирхоцгооё.

	Хотын нэг албан байгууллагын ажилтан Цэдэн, хүнтэй тун амархан танилцдаг учир бараг өдөр бүр шинэ танилтай болдог гэхэд хилсдэхгүй. Цэдэн саяхан ашиглалтад орсон сууцад танилын аргаар нүүж ирсэн оройдоо бас шинэ танилтай болжээ. Түүний шинэхэн танилын ахуй байдлыг ажиглаад үзвэл яах аргагүй ажилчин хүн мөн.

	Тэр шинэ танилаасаа, 

	— Та хаана ажилладаг вэ? гэж асуухад, 

	— Үйлдвэрийн газар ажилладаг гэв. Цэдэн шинэ танилтайгаа нэг ширээнд хамт суугаад ярив. Танил нь ч яриа хүн аж. Цэдэн ярьсан нь:

	— Бидний орчин тойронд мөн ч олон янзын зан авиртай хүн байх юм даа. Хийгээгүй юмаа хийсэн болгож, хэлээгүй юмаа хэлсэн болгож ярьдаг хүн байх юм. Хөдөлмөрөөс хойш суудаг ажлын хөнгөн хялбарыг эрж явдаг хүн ч буй. Энэ бүгдийг л уран зохиолд тусган харуул гэж нам бидэнд шаарддаг. За ингээд бид ажилчин, малчин та нарын амьдрал, янаг дурлалыг бичдэг. Би яруу найрагч Гаваатай нийлж найраглал бичих, зохиолч Дампилтай хамтарч түүхэн роман бичих санаатай. Ц. Тойвгоо гэж шог зохиолч бий шүү дээ. Тэр бид хоёр харин зайгүй найз даа. Манай эхнэр өнөөдөр тэднийд очихоор явсан гэж, ярихад шинэ танил нь Цэдэнг ажиж, яриаг нь нэгд нэггүй анхааралтай сонсоод, 

	— Хөнгөн ажил эрж залхуурдаг хүн таны хэлсэнчлэн яриагүй олон байна. Манайхтай айл нэг хархүүгийнх байлаа. Тэр хархүү үсчний газрын мөнгө хураагч, эхнэр нь барилгад ажилладаг юм. Хархүү үс засуулах хүний мөнгө хурааж тасалбар бичээд сууж байдаг. Хүн цөөнтэй өдөр бол бараг зүгээр сууж өнжинө. Эхнэр нь барилгад тоосго зөөх, шавар шохой зуурах ажил хийж борви бохисхийхгүй өнжинө. Эхний үед хархүү хүүхнээсээ түрүүлж гэртээ ирээд галаа ч түлэхгүй орон дээрээ гэдрэгээ хараад хэвтэж байдаг байж. Тэгэхээр эхнэр нь нэг өдөр, 

	— Чи галаа түлээд хоолоо зэхчихгүй яагаа вэ? гэхэд өнөө хархүү! 

	— Ажилд ядраад хөдөлж чадахгүй байна! гэжээ.

	— Хөгшин өвгөн биш дээ, ийм залуу эр хэдэн тасалбар биччихээд сууж байхад юундаа эцээ вэ. Би л харин өдөр өнжин тоосго зөөгөөд бие ядарч байна гэж эхнэр нь хэлжээ. Үнэхээр ч хүүхний уруул омголтож царай нь барайгаад ядрангуй харагдав.

	— Олон нийтийн үйлчилгээний газрыг чи ямар шүү хэцүү гэж санана. Ирсэн хүнийг дугаарлуулна. За тэгээд зарим нь бутархай мөнгөгүй ирчхээд бүхэл мөнгө задлуулах гэж зовооно. Бас аль үсчин үс засаж дуусах дөхөж байна гэж үргэлж үсчид рүү харж сууна гэж нөхрийнхөө хэлэхэд эхнэр нь үнэхээр гомджээ. Түүнээс хойш хархүү эхнэрээсээ түрүүлж харихаа байжээ. Эхнэрийгээ хариад яг хоолоо хийчихсэн үеийг тааруулж харих болов. Оройн ээлжид явах гэхээр өдөр гэртээ ажиллах болно гэж айгаад явдаггүй ажээ.

	Нэг өдөр хархүү нийтийн субботникт их уриалган очив. Газар ухаж байгаа хүмүүс том хавтгай чулуу зайлуулах болж бүгд хамжин өргөв. Хархүү, чулууны ирмэгээс арван хурууны өндөг хүргэх төдий барьсан мөртөө уухилан, 

	— Өргөөрэй! Өргөөрэй! Нэг, хоёр, гурав аа гэж байсан гэнэ. Иймэрхүү зүйлээс сэдэв аваад зохиол бичвэл мөн сайхан аа гэж шинэ танилаа хэлэхэд Цэдэн, 

	— Би иймэрхүү юм зөндөө бичсэн, бараг «Матрын» дугаар бүрийг алгасалгүй гардаг юм гэж ярьж байтал гаднаас өнөө үс засах газрын мөнгө хураагч хархүү орж ирээд шинэ танилтай мэндэлсний дараа Цэдэнгээс, 

	— Ах та өнөөдөр юманд явах уу? гэж асуув. Царай зүс нь аргагүй л ах дүү хоёр байна даа гэж бодоод шинэ танил нь Цэдэнтэй салах ёс гүйцэтгэн гарч одов. Цэдэн дүүгээсээ, 

	— Энэ хүн үйлдвэрийн газар юу хийдэг юм бэ? гэж асуутал, 

	— Үйлдвэрчний хорооны даргаар ажилладаг юм. Яагаа вэ? Өнөөх шог зохиолч Ц. Тойвгоо гэдэг чинь энэ шүү дээ гэв. Цэдэн энэ үгийг сонсмогц шог зохиолч Ц. Тойвгоотой завсаргүй найз гэж өөрт нь ярьчихсанаа мэдэв. Үүнээс хойш сарын дараа, өгүүллэгийн эхэнд цухас дурдсан «Ах дүү хоёр» гэдэг шог найруулал гарчээ.

	1959 он 

УСЧИН

	Тэнгэр цэлмэхийн адил Идэрийн гол цөнгөө түрээд байсан цаг. Хаврын тэргүүн зочин саарал галууд үүлэн чөлөөгөөр хэлхээ татан нисэж ганганалдан гунганалдана. Цаг эрт тавьж турьдаж орсон мал ногоотой залгав.

	Бургасны олом эвдэрсэн, энэ жил замын улс үүгээр сүлжихгүй, ундны сүү тавгийн идээнд гамтай гэж голын захын хэсэг бургасны дээхнээ хаваржаалаад удаагүй байсан малчин Батбаярын гэрийн хаяагаар урьд жилийн хур, хаврын хайлан цасанд нэвт цохиулсан голын тохойн намгархаг хөрсний чийг сэнгэнэн үнэртэнэ.

	Тэдний охин Цэндээ нэг өглөө үхрээ туун бэлчээрт гаргаад, гол хөвөөлөн уруудаж явтал бургасны чөлөөнд гандмал жижиг майхан харагдлаа. Юун майхан байдаг билээ гэж дөхөж очвол түүн тушаах голын хайр дээр цагаан цамцтай хүн тэвшин таваг хэлбэртэй хэдэн онгоц бөөр бөөрөөр нь нийлүүлэн баглаж буй нь нүднээ тусав.

	«Базардэндэв гуай онгоцоо тавихаар иржээ дээ. Мань хүн хөлсөнд нэвтэрч хир болсон хөх цамцтай явдаг сан. Энэ жил юун сүрхий цав цагаан цамц өмсчихөө вэ» гэж бодоод тэр, нутаг олондоо нэр хүндтэй усчинтай бусдын адил уулзан золгохоор морио гуядан шогшуулав. Бүр дөхөөд ирвэл үл таних залуу эр онгоц баглах бүдүүн олс гогцоолдож харагдсанд Цэндээ ичингүйрэн зовсхийж, мориныхоо амыг татасхийн сажлуулахдаа «Буцдаг ч юм билүү. Энэ хүн намайг юун айлгүй сониуч амьтан бэ гэх болов уу» гэж бодсоноо юу ч гэсэн ойртож мэнд усыг нь асуухаар шийдэв.

	— Та сайн байна уу? гэж хэвлүүхэн мэндлэхэд дух руугаа түрсэн үс, өтгөн хар хөмсөгтэй бажмаг чийрэг бор залуу олсны үзүүрээр гараа ороож онгоц руугаа хөл жийж гэдийн татангуут, 

	— Сайн байна аа, сайн байна уу? гэж боргил хоолойгоор хариу хэлэв.

	Бүсгүй түдэсхийн онгоцны хүлэг чангалан татах хархүүгийн гарын булчин хөвчрөн зангирах эрийн хүчинд нь битүү сүснэ. Цэндээ ийнхүү сониучхан харцаар үл таних залууг ажиглаад мэндийн хариунаас цаашгүй хэдэн мөч өнгөрөөхөд нь «томоотой хүн байх» гэж элэг барин, 

	— Та энэ жил манай энд онгоц хатгах юм уу? гэвэл, 

	— Тэгнэ гэхээс цааш үг дуугарсангүй. Тэгэхээр нь бүсгүй мориныхоо жолоог сул тавьж голын хөвөөний ногоо хазуулаад, 

	— Базардэндэв гуайн оронд та энд ирж байгаа юм уу? гэхэд нөгөө залуу гарынхаа араар хөлсөө арчсанаа, 

	— Тийм... гээд хүүхний унаж яваа зэгзгэр хүрэн зээрд морийг шохоорхонгуй харлаа. Тэгэхэд Цэндээ намайг хараад унав уу даа гэсэн шиг санаад, явахыг завдан жолоо татаж, 

	— Базардэндэв гуай хаашаа явсан бэ гэвэл тэр, 

	— Идэр суманд онгоц хатгаж байгаа гэлээ. Цэндээ гэрийн зүг хөдлөхдөө, 

	— Онгоц хэзээ тавих вэ гэхэд усчин хархүү, 

	— Маргааш нөгөөдрөөс тавина аа гэв. Цэндээг бургасан чөлөөгөөр ороод сэм эргэж харахад тэр залуу онгоцны толгойд урт цагаан сэлүүрээ тулан, ямар нэг зүйл эргэцүүлэн бодсон мэт зогсож байв. Цэндээ гэртээ ирээд үл таних усчны тухай ярихад ээж нь «Хаанахын хүн юм бол. Бодвол Цэцүүх талаас ирээ биз» гэв.

	Түүнээс хойш хэд хонолоо. Цэндээ тэр усчин залууд ундны сүү, уух тараг аваачиж өгье гэвэл ээж нь ч зөвшөөрчээ. Цэндээ бургасан бүслүүртэй жижиг модон бортогонд тараг хийгээд таглаж байтал аав нь тэвх тэвх гишгэсээр орж ирэв. Тэр, мөрөө даган онгож цайрсан хүрэн даавуу дээлээ шуун бүсэлж, энд тэндээ тосон толбонд цоохортсон цэнхэр бүрх малгайныхаа оройг дотогш нь чихэж нэг нугалан хэлтгийдүү тавьжээ. Түүний энгэр заам дандаа задгай байх учир хоолой цээж нь нар салхинд гурвалжлан хүрэнтжээ. Батбаярын ногоовтор нүд хурц, шар царай хөрзгөр байхыг үзвэл уурласан нь илт. Охиныхоо хийж байгаа юмыг хармагц, 

	— Юу бортоголоо вэ? гэвэл эхнэр нь охиноосоо урьдан, 

	— Бортого хагсчхаж... таглаад усанд хийхээс... гэв. Батбаяр зүүн хоймор өөд маадга маадга алхангуут эрүүвч сагалдарга мултлан малгайгаа авч шидээд

	— Энүүхэн тохойд нэг танихгүй хар юм ирчихсэн онгоц хатгаж харагдана... энд хургаж замын амьтны гишгэлүүр болж байхаар бууц зайлахаас биш... гэхэд нөгөө хоёр нь дуугарсангүй.

	Цэндээ аавынхаа нүдийг хариулан хоёр бортоготой юмаа авч гарчээ. Түүнийг голын захад ирэхэд долгио хаялж хөөсрөн булингартсан усны мандал дээгүүр хөвөх онгоцны толгойд сайх усчин залуу цагаан модон сэлүүрээ унан зогсоод үзүүрээр нь усны ёроолд тулан жийж харагдлаа. Бүсгүй майхны гадаа эзнийг нь хүлээзнэн суухдаа «Ийм их ачааг энэ усчин яаж ганцаараа зөөнө дөө... Ёстой ядрахын туйлыг үзэх байх даа» гэж бодов.

	Онгоц эрэгт дөхөж сэлүүр татах тоолон ус цүл цалхийх чимээ гарна. Усчин хархүү хүдэр хүрэн биедээ таарсан майк, богино өмд өмссөн нь содон харагдсанд Цэндээ «Энэ хүн яг орос шиг хувцаслажээ» гэж санав. Хархүү онгоцоо эрэгт тулгаж, гадаснаас аргамжаад хүүхний дэргэд ирж танимгайрхан инээмсэглэхэд боргил бор царайнаас нь тэгш цагаан шүд ялгаран үзэсгэлэнтэй үзэгдэв.

	Нүцгэн шахам эр хүнийг хөдөөгийн малчин бүсгүй яахан эгцэлж харах билээ. Цэндээ харцаа буруулж царай нь ч чинэрэв. Түүний нүдний өмнүүр үслэг цэх хөл үзэгдэж, усчны, 

	— За сайн байна уу? гэсэнд Цэндээ хариу мэндлэхчээ болоод, 

	— Ээж танд үүнийг өгчилгөсөн юм гэж хоёр савтайгаа майхны аманд дөхүүлж тавиад явахыг завдахад усчин, 

	— Та манайд ороод явахгүй юу гэлээ. Цэндээ эмээх гайхах зэрэгцэхүйд хэсэг үүлгэрдэн зогссоноо ийш тийшээ нүдний булангаар хараад майханд орлоо. Хархүү товч нь гээгдсэн хоосон шилбэтэй хөх даалимбан тэрлэг нөмрөөд, нэгэн боодол сахар задалж майхны үүдэнд цомцойн суусан Цэндээгийн өмнө тавилаа. Цэндээ түүнээс нь нэгийг авч үмхээд мөн л явахыг завдтал усчин хархүү инээмсэглэн, 

	— Та юунд их яараа вэ? Би бортогыг тань суллаж өгье гэв. Тэгээд усчин сүүг цагаан саванд, таргийг паалантай жижиг төмпөнд юүлээд эрээн цаастай чихэр, сахартай боож Цэндээд өглөө. Түүнийг авсандаа Цэндээгийн царай бүр ч улайж тэр яаран гарч одов.

	Тэр цагаас хойш Цэндээ ганц гэр айлын уйтгарт нэгэн хэвийн өдрүүдийн дийлэнх хугацааг өнгөрөөж ядан тэр нэг хүдэр чийрэгхэн залууг бодож, хархүү ч бас улаахан хацарт, хонгор гэзэгт бүсгүйтэй хэд хэд уулзсанаас хойш дахин учрах сан гэж мөрөөсөх болов.

	Залуугийн нэрийг Содов гэдэг. Тэр цэргийн албанаас халагдаад удаагүй ажээ. Эр хүний туулж өнгөрөөх хийморь цогтой цэргийн албаны хэдэн жил Содов Туул голд сал урсгаж, Идрийн голын хөвөөнд өссөний ид хавыг үзүүлэн нөхөд олны дунж усчин, сайн салчин гэгдэх болжээ. Содов цэргийн албанаас халагдаад төрөлх нутаг Завхан аймгийн Их-уул суманд очсон авч орон гэр оочих шааргүй өнчин учир тэндээ төдийлөн удалгүй ус нутаг залгаа орших Хөвсгөл аймгийн Их жаргалант сумын Цэцүүх гэдэг газар нутагладаг хамаатан садныдаа айлчлан, улмаар тус сумын худалдаа бэлтгэлийн ангид ганзаганы худалдаа түрхийгээд дараа нь усчин болжээ.

	Усчин майхныхаа зүүн хаяанд цоохор даавуу өнгөтэй гудсан дээр хөлбөрч хэвтэхдээ «Сүү авчирч өгдөг хүүхэн дахиад нэг ирээсэй. Тэгвэл ёстой зориглож хэлэх гэснээ хэлээд орхидог хэрэг дээ» гэж санавал хүүхний нүд түүний өмнө дүрлэгэнэн тормолзох мэт тодхон дүрслэгдэж байлаа. Тэр майхны хаяагаар шагайж хүүхний гэрийн зүг ямар нэг юм олж харах гэсэн шиг хичээнгүйлэн ширтэвч навчилж буй бургасны мөчрөөс өөр юу ч үл үзэгдэх ажээ. «Хэрэв энэ хүүхэнтэй танилцвал эндхийн хүн болсон ч яах вэ. Аав ээж нь сайн улс бололтой... Надад сүү тараг өгчилгөсөн байсан...» гэж бодоод ер нь тэднийд очиж үзье гэж шийдэв.

	Содовыг босго алхмагц Цэндээгийн царай гэмтэй юм шиг час улайж, дээлийн шилбэ хүвэрдэхдээ онож алдан хол ойр хатгав. Батбаяр залуугийн мэндийн хариуд дуугарахчаа болж ярвайгаад, 

	— Та чинь ингэхэд аль газрын хүн байна даа?гэвэл

	— Уг нь би Завхан аймгийн хүн гэв.

	Аавыгаа цааш нь юу хэлэх бол гэхээс Цэндээгийн зүрх түгшив. Ашгүй л, ээж нь том хул аяга дүүрэн тараг хийгээд залууд өглөө. Батбаяр гансныхаа соруулаар зовхио нухлан хэсэг дуугүй сууснаа ханын толгой чацуу харж, хоолой засан, 

	— Танай газар яадгийг мэдэхгүй, манай энд ч өвөг дээдсээс өвлөн өмчилж ирсэн нутаг усаа эзэн хүн мэддэг ёстой юм шүү. Та хэдийгээр бэлчээр идүүлэх халуун хошуутай амьтангүй ч гэсэн миний хэдэн малын зуны бэлчээр аль сүүдэртэй сэрүүн газар буудаллан онгоц хатгаж хүн малын хөлөөр гишгэлүүлэх нь дээ. Амьтан хоршоонд мал тушааж эхэллээ. Усны үертэйд онгоцоор гол сүлжих улс ч мундахгүй. Идэрийн голд айл малгүй булан тохой зөндөө л байна. Тэгэхээр эртхэн учраа ололцож та ч нэг тийшээ зай болсон дээр биз дээ гэв. Усчин залуу зуухны дээд тал дахь угалз хээ болсон ган тулганы тотго ширтэж сууснаа, 

	— Танай сумын захиргаа худалдаа бэлтгэлийн ангийн дарга үүгээр онгоц хатгахыг зөвшөөрсөн л юм сан даа гэхэд Батбаяр

	— Юу ч болсон эзэн нь юмаа мэдэж эрэг нь усаа шахдаг цаг сан даа хүү минь гээд ширэв татаж шившрэн тамшаалав, 

	Тэгтэл царай нь минчийн улайсан Цэндээ «Аав шал дэмий юм ярьж байх юм» гэж амандаа үглэж гүйж гарлаа. Содов ч тэднийхээс үг дуугүй гарч, майхнаа чиглэн алхахдаа «Энэ хүн эндхийн дээрэнгүй баядын нэг биз» гэж боджээ.

	Хэд хоногийн дараа Цэндээ онгоц тавьж байгаа газар ирэв. Тэнд хөл ихтэй байлаа. Голын цаад талд сумын хар цацлагатнууд ч ирсэн харагдав. Ус үерлэж мандал дээгүүр нь цагаан хөөс цахраад долгион хойно хойноосоо хуйлран ирж эрэг мөргөн буцна.

	Сумын төвийнхөн, ар талын малчид хаврын тарчиг цагт гурил, будаагаар тасраад хэд хоносон учир өвөр талд хуримталсан барааг даруй ус гаталган зөөхөөс аргагүй болов. Зарим хүмүүс «Еэ дээ ийм үертэй үед хүнд ачаатай онгоц хатгаж дийлэх үү дээ» гэхэд Содов «Хатгахгүй гээд яах вэ. Өдий төдий хүн бидний гарыг харж байна» гэж бодоод онгоцондоо гурил ачиж ус руу түлхлээ.

	«Юу л болох бол.. Та... Энэ удаа онгоц хатгахаа түр азнавал дээр биш байгаа даа. Ус нэмээд л байна» гэж хэлье гэснээ Цэндээ зүрхэлсэнгүй.

	Содовын цагаан сэлүүр гялалзаж л байна. Онгоц урсаж л байна. Голын тэг дундаас өнгөрөхийн хэрд хэсэг зуур усчны хүч харьсных биз, онгоцоо их урсгалаа. Тэгснээ тэр гэнэт хүч нэмсэн мэт шалмаг хэд сэлүүрдээд тэртээ эрэгт тулж очмогц зангуу шидэн цааш үсрэн гарч онгоцоо бэхлэн аргамжив.

	Ингэхийг хараад Цэндээгийн сэтгэл амсхийж усчны чадлаар битүүдээ бахархав. «Еэ дээ тун ч чадмаг хархүү юм даа» гэж өвөгчүүлийн хүүрнэх нь Цэндээд таатай санагдав. Гаргасан ачаагаа буулгасны дараа усчин түр ч амсхийлгүй онгоцоо дахин ачаалж эхэлбэл Цэндээ «Одоо болиосой яасан зүрхтэй юм бэ» гэж бодлоо. Содов онгоцоо сэлүүрээр зугуухан түлхэж эргийн доорх хайраас хөндийрүүлэн дээр нь үсэрч гараад урьдахаасаа ч эрэмгий сэлэв. Ачаа хөнгөн байсан учир онгоцоо бараг урсгалгүй, гол гаталлаа.

	Нар баруун уулын толгойд өлгөгдсөн юм шиг харагдаж уулсын сүүдэр хүүшилсээр орчныг хучна. Голын үер улам нэмэгдэж намхан эрэгтэй газар савнаасаа халим завдана. Содовын нүцгэн биед хөлс даавч тэр бээр морин тэрэгч өвгөний хамт онгоцныхоо ачааг буулгаж эхлэхэд эрэг дээр байсан хүмүүсийн түрүүнд Цэндээ түүнээс зөөлцөж ачааг голын хөвөөнөөс түргэн зайлуулав.

	Содов ууттай гурил будааг гулдран өргөж нүцгэн нуруун дээрээ тавиад онгоцоо дахин ачаалж эхлэв. Тэгтэл нэгэн өвгөн, 

	— Одоо хүү минь онгоц тавихаа азнана байгаа. Манай энэ Идэрийн гол ширүүн урсгалтай... Оройтойгоо ус их нэмж байна шүү гэвэл Содов энд тэндээ сорвитой бахь шиг бадируун хуруутай гарынхаа араар хөлсөө арчингуут, 

	— Ахиад нэг гатлаад орхиё гэв. Цэндээгийн зүрх дэлсэн «Ядаж унд уугаад хөдлөөсэй дээ. Эвий чааваас энэ хүнийг гэх хүн ээж аав ах дүү байдаг болов уу» гэж бодоод гүйлгэнэсэн нулимсаа анивчин тогтоов. Тэгтэл ар талд нь:

	— Тэнэмэл золиг чи харихгүй юу. Цаана чинь ажил болохоо байлаа гэж аав нь хашхичин сочоов. Батбаяр онгон хүчтэй улаан бор морин дээрээ тэс хөндлөн сууж барьсан уургаа суналзуулан «Юу хийж тэнээд гэрийн бараа харахаа байсан лүд вэ чи... Бушуу яв!» гэж зандрав.

	Цэндээ онгоц хатгаж яваа Содовыг эргэж хармаар санагдавч эцгийн сүрээс яахан эс эмээх билээ.

	Хүмүүс хашхиран шуугилдахад Цэндээ цочин эргэж хартал эцэг нь:

	— Юугаа харсан золиг вэ чи гэж дахин зандарлаа. Тийнхүү цочмог эргэж харах хооронд бургасны мөчрөөс өөр юу ч үзэгдсэнгүй. Содов яачихаа бол гэж санаад Цэндээ нулимс унагав. Тэр гэрийнхээ гадна ирээд хацарт тогтсон доголон нулимсаа арчив.

	Түүнээс хойш хэд хоног өнгөрөв. Аавынхаа эзгүйд Цэндээ сайх хөх майхны эзэнд тараг өгөхөөр иртэл майхан ч байхгүй онгоц ч бараагүй хүн амьтан ч алга байв. Сургийг сонсвол усчин хархүү доошоо нүүжээ.

	Уулзахын хүслэн болсон Цэндээ агентаас бараа авах нэрийдлээр Үхэр чулууны олом дээр ирвэл нэгэн хүн онгоц хатгаж яваа харагдлаа. Чааваас муу Содов явж байна гээд дөхөж очвол Базардэндэв гуай байлаа. Нутаг орчиндоо «баглаа бор хочтой» нэрт энэ усчин Цэндээг таних учир:

	— За хүү минь хаа хүрэх нь вэ? Батбаяр панз бий юу гэхэд Цэндээ төвөгшөөсөн янзтай бий бий гэв. Тэгээд Содовыг асуух гэснээ Базардэндэв гуай аавын найз болохоор хэлчхэж мэднэ хэмээн зүрх алдаж тээнэгэлзсэнээ, 

	— Шинэ усчин ирсэн байсан хаачсан бэ? гэвэл

	— Тэр нутаг буцсан байхаа гэхэд Цэндээ цөхрөнгүй сүүрс алдав.

	1965 он 

	
ХОЁР ГӨРӨӨЧИН

	Улаанбаатар хотын Сүмбэр, Паалиа гэгч хоёр хүн тэр жилийн намар самар түүхээр хангайн нэгэн их хөвчид гарчээ. Тэд хугацаат хоногийн ажилд зүтгээд багагүй олз олж буцах болов.

	Самарчид цөөрөн цөөрсөөр байсан авч тэр хоёр буцахыг төдийлөн яарсангүй «Албан газрынхаа өгсөн даалгаврыг биелүүлсний дараа ганц өдөр ан хийчих юм сан» гэж бодоод Сүмбэр винтов буугаа тослон зүлгэж байлаа.

	Шөнө дөлийн үед Сүмбэр нойрноос сэрмэгц орноос сугаран босож нүхнээсээ гарах гэж байгаа хашир тарвага шиг майхны хаяагаар цээж цухуйлгаад буцаж ормогц Паалиагийн хөнжлийн сэжүүрээс татаж:

	— Хөөе! Паалиа, хөөе Паалиа гэхэд цаадах нь нугаларч хунирсан бүдүүн хүзүүгээ хөдөлгөх гэснээ чадалгүй түсгийсэн бүх биеэрээ тойвтой эргэхэд тамхины бохь ханхалсан амьсгаа нь урдаас сэнхийв.

	— Өвгөөн, гадаа цас орж байна. Маргааш өглөө эрт ангийн мөр хөөе. Тэгэх үү? гэвэл Паалиа зовхио ч нээж чадалгүй.

	— Тэгье тэгье гэв.

	Сүмбэр нөхрийгөө дахин дуудаж «За хичээж эрт босно шүү» гэвэл «За за» гэнгүүт хурхирлаа.

	Нар битүү байхад Сүмбэр ухасхийн босож гэрэл асаан цэргийн хүн шиг шалмаг хувцаслаад ийш тийш гүйж албаар чимээ гарган Паалиаг сэрээх гэвэл тэр нь огт мэдсэн янзгүй гэдрэгээ харж цүдгэр гэдэс дээрээ гараа тавьсан чигээр хурхирч байв. Сүмбэр ганцаараа явъя уу гэж бодсоноо «Анд заавал хамт явна шүү гээд байсан хүнийг яаж орхих вэ!» гэж санаад бас л хөнжлийг нь сэжүүрээс дугтчин хөөе дээшилж үзээрэй! Бушуулаарай гэв. Зовхио анивалзуулсаар нээвэл дэргэд нь амьтны чихтэй малгай өмсөж буу үүрсэн хүн зогсож байсанд Паалиа цочин давхийснээ 

	— Аа за явна аа гэж цулцгар хацартай нүүрэн дээрээ могжгор бүдүүн хуруутай гараа тавилаа. Тэгэхэд Сүмбэр бага зэрэг цухалдаж:

	— Хөөе! Явъя гэж чангахан хэлчхэв. Паалиа ч өндийж өмд цамцаа эрж тэмтэчсээр нойр нь сэргэлээ. Тэгэвч хуурай нунтаг юм цацсан юм шиг нүд нь аргасаар байв. «Анд хамт явъя гэж хэрэггүй л дахин дахин хэллээ. Ийм эрт харанхуй шөнөөр явдаг нь юу вэ дээ» гэж санаад Паалиа хэд хэд эвшээж баруун хөлийнхөө гутлыг зүүн хөлдөө углаж суув. Түүнийг хараад Сүмбэр байж ядан холхиж «За өвгөн минь түргэлээрэй. Үүр цайхаас өмнө тайгын гүнд орно шүү» гэв.

	Тэр хоёр хөдлөв. Паалиа «аяга цай уух юм сан. Энэ аль хэдийн босоод хооллож ундлаад аваа даа» гэж санан майхны гадна зоосон чулуун тулган дээрх хонин тогоо руу эргэж харсаар алхлаа. Бусад майхны хүмүүс анир чимээгүй унтаж байв.

	Цас онгойгоод удсан бололтой баруун хойноосоо үүл нь шуугдаж буй шөнийн тэнгэрт одод анивалзаж, цасан дундаас тодрон барайх өтгөн ойн чигээс угтах хүйтэн амьсгалд Палиагийн бие жихүүцнэ. Сүмбэр чимээ анир гаргахгүй түргэн шалмаг алхаж байхад Паалиа очиж очиж онож гишгэе гэсэн шиг нүх рүү гишгэж сүр сархийн мунгинаж хэсэг газар хороов. Тийн жаахан явтал түүний хөлс дааварлаж бие жихүүцэхээ болив.

	Хоёр анчин үнэгэн харанхуйгаар жалгын дээхэн гарлаа.

	— Энд жаахан байзнаж үүр цайхаар газрын баримжаа харъя гэж Сүмбэрийн шивнэн хэлэхэд Паалиа хэржигнэсэн боргил хоолойгоор: 

	 

	— Тэгье тэгье хэмээн түргэхэн дэмжиж амсхийн амьсгаагаа дарав. Сүмбэр хөдлөхдөө хүртэл учиртай. Чимээ огт гаргахгүй.

	Намрын цаст шөнийн үүр тэмдгэрэх үеэр Паалиагийн хөлөрсөн биеийг хувцас нь хайрч эрүү хавжигнуулам болсны дээр хоолой нь загатнаж ханиалгамаар оргиод явчихлаа.

	Үүрийн гэгээнд шинэхэн цастай газар гялан цалан хийж ойн халзад суугаа анчин Паалиагийн сэтгэлд цас дарсан унаангуул мод битүү цагаан даавуутай хөнжилд тавтай нойрсон буй хүн шиг санагдав. Сүмбэр ийш тийш ажсанаа «жаахан өгсье. Чимээ битгий гаргаарай» гэв. Паалиа хуурай гишүүн дээр байн байн гишгээд чад падхийлгэнэ. Огцом өндөрлөг өөд гарахад Паалиа тун шалмаг явсан боловч Сүмбэрийг гүйцсэнгүй. Паалиаг хөх хөх дэл байцтай өндөрлөгт гарч ирэхэд Сүмбэр жалгын эхний чөлөөг огтолж цаад биен дэх ширэнгэ рүү амьтан шиг дөрвөн хөллөх шахан гүйгээд орчхов. Паалиа нөхрийг нэгэнт гүйцэхээ байсан тул түр амсхийж амаараа гарчихаа шахсан зүрх уушгины «сагасныг» дарж суулаа.

	Тэгтэл өндөрлөгийн оройд үүлэн чөлөөгөөр нар тусч ойн чөлөөний цас нүд гялбуулав. «Одоо хойноос нь явбал зөвдөх болов уу, буруудах болов уу» гэж Паалиагийн бодож бохь авч зажилъя уу гэтэл буун дуу пин хийж бүх ойгоор нэг чимээ чихэнд хадаасанд тэр ч цочин ухасхийв.

	Хэдэн хувь өнгөрсний дараа зэгэл саарал дээлээ шуун бүсэлсэн Сүмбэр ойн чөлөөнд гарч ирээд:

	— Паалиа! Нааш ир гэлээ. Паалиа ч тэр зүг (өөрийн бодсоноор) харвасан сум шиг түргэн оджээ.

	Сүмбэр бие гүйцсэн гур бууджээ. Паалиа түүний дэргэд очмогц урам зориг сэргэж гулдран үүрэв. Тэр хоёр уулын ойгоос буулаа.

	— За хоёулаа шалавхан явъя. Самарт гарах цагаас өмнө харилгүй горьгүй гэж Сүмбэр хэлэв.

	Хэдийгээр уруу газар боловч цасан дундуур гур үүрч явна гэдэг бас ч амаргүй. Тэгэвч анчин хүний бэрх түвгийг Паалиа үнэхээр төвөглөж явлаа. Түүний онгосон ногоон цувны ар тал руу гурын шархны цус урсана. Тэр хоёр майхныхаа гадаа ирэв. Нөхөд нь дөнгөж л дээшилж байлаа. Тогооч өвгөн Паалиагийн өөдөөс нүд жартайлган егөөтэй харж:

	— За тэгээд амьтны хамраас цус гаргаж чадав уу даа? гэвэл:

	— Чадахгүй яах вэ гэж хэлээд майхны дэвсгэр дороос төмөр хутга авч гутлынхаа түрийнд нийлэх нь хэзээ язааны туршлагатай анчин шиг маягтай. Майханаас түүнийг гарахад Сүмбэр гураа ярах гэж байсанд Паалиа

	— Чи ороо хө би хуулчихъя юу байх вэ гэв. Тогооч өвгөн гарч ирээд:

	— Аа сүрхий гур намначхаж хэн нь буудсан бэ дээ гэвэл анчин Паалиа эс хариу хэлэв. Өвгөн хариу хүлээх мэт бөгцийн зогссоноо:

	— Чи цай уугаад наадахаа өвчихгүй юу гэвэл Паалиа 

	— Ганц гур хуулахын өмнө нэг их цай цүү болоод юу хийх вэ.

	— Өглөө ундгүй...явсан хүн гэтэл

	— Ганц өглөөний унд уусан уугаагүй яах вэ гэв. 

	1965 он 

	
ДАЛДЫН ХҮЧ

	Хэдэн жилийн өмнө. Миний бие хөдөө аж ахуйн дээд сургууль төгсөх гэж байсан цаг. Арга эвийг нь олоод нийслэлд үлдэж ажиллах юм сан гэж санадаг байлаа. Тэр учрыг нэг удаа найз Нямсүрэнд хэлбэл:

	— Би чамайг ажлынхаа газар авах талаар ярина аа гэлээ. Хэнтэй ярихыг нь би сонирхсонгүй. Нямсүрэн маань надаас урьд манай сургуулийн зоо-техникийн анги төгсгөөд Улаанбаатарын нэг байгууллагад албан хааж байсан авч боловсон хүчин мэдээд авчих эрх мэдлээр дээгүүр биш билээ.

	Түүнээс хойш хоёр сар өнгөрөв. Үнэхээр намайг хотод хуваарилсан учир би Нямсүрэнд их баярлаж байв.

	Ажил аваад удаагүй байсан үе. Нэг өглөө Нямсүрэн надтай уулзаад:

	— Хоёулаа хөдөө ажиллахаар явна даа. Тун сайхан. Би чамайг хээрийн шинжилгээний ангийн бүрэлдэхүүнд оруулж авч явахаар санал тавьсан гэлээ.

	Малын бэлчээр судалж худаг ус малтах зураг гаргах гадаадын хэдэн мэргэжилтний хамт бид хоёр гарав. Сайн нөхрийн ачаар санасан бүхэн бүтэж байна даа гэж бодоод би хөл газар хүрэхгүй хөөртэй байлаа.

	Хурц нар шарсан зуны урт өдөр дорнодын нүд алдам талын ухаа толгод хэсүүчлэн ажлын хамаг хатууг хийж явахаас би огт халширсангүй. Харин ч таатай санагдаж Нямсүрэнгийн оноот ажлыг ч булаан хийж явлаа. Ингэх нь ажил сурах, найзын ачийг хариулах хоёр зорилгоос үүдэн гарсан юм.

	Бид төлөвлөсөн ажлаа давуулж бүтээгээд намрын эхэн сард буцаж ирэв. Цаг хугацаа гэдэг харвасан сум шиг өнгөрч нэг мэдэхэд л сүлд мод засах болчихсон байлаа.

	Манай байгууллагын жилийн тайлангийн хурал болж дарга илтгэл тавилаа. Илтгэлд Нямсүрэнгийн маань нэр хэд дахин гарч бас шагнал урамшил ч хүртлээ. Миний нэр гарсангүйд гайхсан ч үгүй, харин «Уг нь би Нямсүрэнгээс илүү ажилласан боловч намайг шинэ тутам хүн учир нэр дурдаад юу хийх вэ гэж санаа биз» гэж бодлоо.

	Хойтон жил нь Нямсүрэн бид хоёр нэг нэг ном бичлээ. Найзын минь ном хянах коллегийн хэлэлцэхэд баахан шүүмжлэгдсэн боловч онцын засваргүйгээр хэвлэлд шилжлээ. Минийх хянах коллегийн хурлаар зөвшөөрөгдсөн боловч хэвлэх олон номын дугаарын хойно ороод саатчихав. Би найзтайгаа нэг өдөр уулзаж:

	— Өвгөний чинь ном саатаад байна. Чи номоо яаж тийм шуурхай хэвлүүлчхэв ээ гэтэл тэр

	— Даргаар гарын үсэг хийлгээд бас Яамны хэвлэлийн тасгийнхантай яриулчихсан гэв. Бидний ном хэвлэлээс гарч ирлээ. Нэг удаагийн хурал дээр дарга сонсгол тавихдаа «Нямсүрэн шиг бүтээлч ажиллаж хүнд тустай юм хийх хэрэгтэй» гээд номоос нь жишээ татаж ярилаа.

	Бид бүхний ажил хэвийн байдлаар үргэлжилж хэдэн сар өнгөрсний эцэст манай байгууллагын дарга өөр газар шилжив. Шинэ дарга ирж бидний ажлыг нарийн шалган дүгнэдэг боллоо. Харин Нямсүрэнгийн маань нэр төдийлөн эс дурдагдаж, тэр өөрөө дуу шуу цөөтэй залирхаг гялалзах жижиг хар нүд нь уйтгартай болчихсон юм шиг санагдах болов. Найз минь нэг өдөр миний ажлын тасалгаанд гадуур хувцастайгаа орж ирж энээ тэрээ гэж ярилцаад цонхоор гадагш ширтэн

	— Найз нь өөр газар шилжих санаатай байгаа гэсэн. Тэгээд ч удалгүй Нямсүрэн маань халагдахад надад ч таатай бус байлаа.

	Хожимхон нэг өдөр гудамжинд явж байтал намайг хүн дуудах шиг болов. Эргээд хартал Нямсүрэн, манай хуучин дарга хоёр инээд алдан алхаж явна. Хуучин дарга маань далбагар цэнхэр бүрх малгайгаа дагз руугаа хэлтийлгэн тавьсан учир хөлс бурзайсан халзан дух нь гялалзана. Нямсүрэн бүх хувцсаа сольжээ. Найз минь надтай уулзмагц гар бариад

	— Дарга бид хоёр нэг дор ажиллаж байгаа шүү дээ гэснээ даргынхаа мэдэхгүй гадаад хэлээр шивнэсхийн

	— Найзын чинь тушаал цалин хоёр жаахан ахисан шүү!

	Чи мэргэжлээсээ хөндийрчих нь гэхгүй бол миний хойноос очоорой. Чамайг татаж авах талаар ярина аа гэлээ.

	Би ийнхүү найзынхаа «далдын хүч»-ийг ойлгосон юм. 

	1965 он 

	
ЭЦЭГ ХҮҮ ХОЁР

	Хөнхөр нүдэндээ усан болор адил зузаан шил зүүсэн бүргэд хамартай хүн банкны хадгаламжийн газрын мөнгө олгох цонхоор өвдгөөрөө бохирон шагайгаад тэнд суугаа бүсгүйтэй «эрхэмсэг хатагтайн амрыг айлтгая» хэмээн англиар мэндэлж, америк орны алтан долларын үнэт цаас тэвхийтэл барив.

	Бүсгүй баруун зүгийн тэр эрхэмсэг ноёны мэндчилгээг урьхан инээмсэглэлээр угтаж, хариу мэндлээд атгад багтамгүй олон ширхэг үнэт цаасыг нь тоолохдоо ажилд шалмаг соёлч бүсгүйн төрх намба үзүүлж сурмаг тоглоомчин хөзрийн цаас ялгах лугаа адил хуруу гараа шалмаг хөдөлгөх бөгөөд ихээхэн мөнгөөр шагалзан амьдардаг чинээлэг хүний шинж үзүүлэх гэж тэр зузаан үнэт цаасыг ерийн л нэг өдөр хэрэглэх мөнгөөр солигдоно хэмээн бодож байгаа янзтай хямсгар хайхрамжгүйнхэн байв.

	Эрхэмсэг ноён үнэт цаасны оронд хэдэн түмэн алтан доллар, марк тоолж аваад барьж яваа том шар цүнхэндээ хийнгүүт хиймэл сэргэр сормуус дороос оюун шигтгээ адил ёлтойх цэнхэр нүдэн бүсгүйтэй салах ёс гүйцэтгэн мэхэлзэж ухарсаар гараад, усан онгоц галт тэргээр тээж, далайн цаанаас авчирсан цох хорхой шиг машиндаа орж суумагц түлхүүр мушгин оньс гишгэж «Дагина» зочид буудлыг чиглэн одов.

	«Баруун Берлиний урдаа барьдаг энэ зочид буудалд одоо байгаа өрнө дорнын жуулчдын дотор арай илүү бэлтэй нь би л байх шив» гэж бодоод Америк орны том үйлдвэрийн эзэн гэдгээ зарлах гэж зориуд авчирсан хамгийн сүүлийн үеийн загварт гоёмсог машинаа Баруун Берлиний төрхгүй хүүхнүүдийн хормой шүргэж, хорхой хүргэм аажимхан залах ажээ. Үнэхээр ч Майкл Глендонын чамин гоё тэргийг эд мөнгөнд шуналтай өдий төдий нүд хяламхийнэ ч... ширтэнэ ч...

	Тэр эзэн хүн хажуугаараа өнгөрөгч ганган хүүхнүүдийн чихний ээмэг, хүзүүний зүүлт, бугуйвч сэлтийг ажаад «Миний үйлдвэрт хийдэг гоёл чимгийг авчраад эдгээр хүүхний дунд цацвал булаацалдаж турсагаа хуулалцана байх даа. Баруун Герман хөгжлөө дэгжлээ гээд өрнөдийн хэвлэлийнхэн шагшаад байдаг. Бас л болоогүй юм даа. Гудамжаар хөдөлж байгаа машины аль өөдтэй өнгөтэй нь манай Америкийн хийц шив дээ гэж санав. Баруун Берлиний гудамжаар «сажлуулж» хүмүүсийн хөл хөдөлгөөнийг хачирхахын төдий сонирхон явсаар Глендоныг зочид буудлын гол хаалганы дэргэд ирэх үеэр үдшийн бүрэнхий болж, гэрэл асаад хаяг зарлалын чимэг солонгоров. Өнгө өнгийн гэрэлд ийш тийш сүлжих хүмүүсийн нүүр царай театрын тайзны гэрэлд жүжиглэгч нарын будаж зассан дүр дүрс шиг харагдаж, Берлин хотын дэлхийд гайхуулдаг замын урсгал цахилгаан тэрэг, хөлсний тэрэг, хувийн машины хөдөлгөөнөөр үерлэв. Баруун Берлиний нэртэй зартай зочид буудлын зоогийн танхимд үнэт сархдын савны бөглөө мулталж цагаан цамц өмсөж, хар өнгийн туузан зангиа хөндлөн зүүсэн үйлчлэгч нар сандран, давшаа хөгжмийн бахираа царгиа дуу хэсэн жуулчлагч нарын сэтгэлийг гижигдэж байлаа. Майкл Глендон машинаас яаран буугаад зочид буудлын татаж түлхэж нээдэг шилэн хаалгаар ормогц үүдний сахиулаас галууны сарвуу шиг хуруутай гартаа ай чүү багтах торх хэлбэртэй зүүлт бүхий түлхүүр аваад цахилгаан шатны бүхээгт ороход насаар түүний үе тарган шар герман хүн товч даран, хүндэт жуулчныг арван тавдугаар давхарт гаргав. Өөрийн ухаантай ухаангүй сандарч гар нүүрээ угаагаад хувцсаа солимогц санчгаасаа буурал орж яваа үсээ хайнгадуухан самнасан Глендон «тэр бүсгүйг оройн хоол зооглох үед барьж авахгүй бол алдана шүү» гэж нас ахиж уймраа болсон хүний янзаар амандаа үглэв.

	... Түүнийг зоогийн газар орж ирэхэд «рок-н-ролл» бүжгийн ая хангинан, цан, бүрээ, дохиурт хэнгэрэг хан ян түн тан тар няр хийж олон савх шажигнан хавиралдаад халмаг хүмүүс өвдөг салгануулан бүжиглэж байв. Тэдний дотор францын жуулчид хос хосоор бүжиглэх бөгөөд Глендоны санаархсан өнөөх хүүхэн идэр насны чацлаг хүдэр негртэй биеийн чилээ гарган хөдөлж харагдав. Негрийн танан цагаан шүд нь бараан царай бүдэг гэрлийн дундаас ялгаран яралзаж, бүсгүй ч хамт бүжиглэгчийн хөдлөх аясыг даган нахилзаж, гэрэл унтран асах хооронд эрээ цээргүй тэврүүлээд салж ядаж буй мэт харагдана.

	Бэлхүүс нарийхан, хөл зэгзгэр гоолиг тэр бүсгүйн гойд хөөрхөн уруул дээр Майкл Глендоны хүү Робертийн хоёр нүд солбин бүжиглэнэ. «Юутай жавхлант амьтан бэ?» гэж Роберт хажуудаа суугаа найздаа хэлээд тэр бүсгүйн бэлхүүсээр тэврэн бүжиглэх зориг гаргахаар шийдэв.

	Робертын нүд эрээлжилж, нүүр бадайран, бүх бие халуун оргих ялдамд эцгийн зүг нүднийхээ булангаар хяламхийвэл харц тулгарчээ. Хөгжим ч түр зогсов. Роберт найзынхаа хамт хундагаа суллаж, таваг дээрхээ бараг хуурайлчхаад сууж байтал хөгжим дахин эгшиглэв. Хорин хоёр настны тачаангуй эрчит сэтгэлийн хүч, германы шилдэг архины халуун хоёр нийлээд Роберт хүүг бүсгүйн зүг өөрийн эрхгүй хөтлөв.

	Негрт атаархсан шар, ойр ойрхон албадаж балгасан хэдэн хундаганы аагаар Майкл Глендон франц бүсгүйг урихаар босов.

	Роберт үзэсгэлэнт бүсгүйн өмнө эцгээсээ түрүүлэн очмогц францаар мэндэлж мэхэсхийгээд, америк бүжигт урив. Тэр бүсгүй бяцхан охидын булбарай махбод мэт цээжин биеэ ил гаргасан бариу хар даашинзтай агаад түүний үнэт эрдэнийн чулуун шигтгээтэй ээмэг бугуйвч сэлт их танхимын адраас цацрах гэрэлд солонгорон туяарна.

	Бүсгүй суудлаасаа ихэмсэг аажимхан босонгуут гутал хувцсаа духасхийн харахад дээд зовхины урт хар сормуус доод зовхиндоо сүүдэртэн буух ажээ. Түүнийг шижир бөгж гялалзуулсан баруун гараа өгөхөд Роберт өвдөг нахисхийн шуналтайяа үнсэв. Тэр хархүү хамт бүжиглэгчийнхээ биед улам улам наалдаад өөрийн эцэг хажуугаас ширтэн суугааг өчүүхэн ч анзааралгүй мэдэх чадах хөдөлгөөн бүхнээ үзүүлэн гайхуулж гарав. Бүсгүйн биеэс таатай сайхан үнэр анхилж, будагтай улаан уруул нь цэцгийн дэлбээ шиг санагдах бөгөөд бие махбод нь хархүүгийн бүх эд эсэнд цоо шинэ сэрэл үүсгэх мэт байв. Франц бүсгүйд ч америк хүүгийн царай зүс таалагдав. Богиносгож янзалсан халимгаа урагш нь самнаж илбэсэн нь монхордуу хамартай царайд зохиж ямар нэг сайн нударган зодоонч хүний дүр төрхийг эрхгүй еэ санагдуулж байлаа. Бас франц хэлээр ус цас шиг ярьж бүжгийн уран хөдөлгөөн бүрийг чадмаг хийж байгаа нь нэн таатай. Түрүүн бүжиглэсэн негрийн гар хүнд, хөдөлгөөн удаан байсан бол Робертын хөдөлгөөн хөнгөн шингэн бөгөөд хамт бүжиглэгчийнхээ хөдөлгөөн хөгжмийн аястай нэг хүний санаа бодол шиг нийлэх ажээ.

	Жуулчид оройн нэгдсэн зоогийн дараа шөнийн цаг нөхцөөхөөр газар газар луу явцгаав. Роберт өвөрт байгаа мөнгийг «өөрт ашигтай зүйлд» зориулахаар франц бүсгүйгээс хэдэнтээ хүсэн гуйсны эцэст америк маягийн шөнийн ресторанд очихоор тохиров. «Тэнд бүжгийн хөдөлгөөн чөлөөтэй, гэрлийн солилт тун ч овоо юм байна билээ» гэж Роберт тэр рестораныг бүсгүйд магтав. Баруун Германы аль олигтой өөдтэйг сонирхон үзэж, Баранденбургийн хаалганы дэргэдээс Зүүн Берлин рүү өнгийн харж, нэг хотын хоёр амьдралыг сонирхоод хөрөнгө чинээ ахиутай, царай зүс сайтай залуусын таалал хүртэж, нуур мөрний хөвөө, цэцэрлэгийн сүүдэр, ой шугуйн дундуур машинаар зугаалан, усанд шумбаж, герман нутгийн нарны туяа шингэсэн элсэн дээр хөрвөөж, өнгөт дарсны амттайг шилж хундага тулган, зуны улирал өнгөрөөхөөр зорьж ирсэн тэр франц бүсгүй өөрийгөө таалж байгаа америк хархүүг «хүсэл хангах бие сэтгэл хийгээд бэл мөнгөөр аль хэр юм бол» гэж бодон авай. Франсуа тасалгаадаа очиж америкийн сэтгүүлүүдэд байнга гардаг, бүсгүй хүний биеийн галбирыг тэр чигээр нь үзүүлэм даашинз өмсөөд, америкийн сүүдэр зураг романд гардаг эмсийн маягаар нүүр, хөмсөг, зовхи, сормуус, хумсаа будаж янзлаад илүүр хошуутай, шөвгийн үзүүр шиг нарийн өсгийтэй гоёмсог шаахайг хөөрхөн жижиг хөлд углахуйяа нэг зүйлийг зурсхийн дурсав. Түүнийг герман руу гарахын урьд орой сэтгэлтэй хархүү нь нэг найзтайгаа хүрч ирээд тэр гоёлын шаахайг бэлэглэж уруул дээр нь үнссэн ажээ. Түүнийг санамагц сэтгэл нь сайхан зүүд зүүдлээд сэрсэн мэт болов. Гэвч би амарч байгаа, хүслийн зоргоор цэнгэх учиртай... Явъя энэ залуу надад гойд чамин юм бэлэглэж магадгүй. Ер нь л тэгнэ дээ. Америк баячуудын нэрийг бодож заавал нэрэлхэх болно гэж санаад тасалгаанаас гармагц Роберт тосон угтав. Франц бүсгүй, үзэсгэлэнгийн газар хувцасны загвар олон жил өмсөж гоо үзэсгэлэнтэй төрснөө бүрэн ойлгосон хүүхэн шиг намжиртайнхан алхаж байлаа. Франсуагийн хамт найзынхаа тэргэнд суухдаа Роберт аавыгаа тэргээ өгөлгүй уурласанд гомдож, сэтгэл дундхан байжээ. Бас халаасан дахь мөнгө нь төдийлөн арвин биш байсанд түгшиж «Энэ бүсгүй аль хэр юм хэрэглэх бол. Чинээлэг хүний охин болох нь илэрхий. Хэр баргийн юм тоохгүй дээ» гэж зовж байв. Бодлын улмаас зориг шантарч түрүүн балгасан хэдэн хундага архи нь ууршаад алга болчихсон мэт санагдав. Роберт дуу цөөтэй, дурамжхан байсанд бүсгүй гайхахын сацуу хотыг огт сонирхоогүй боловч үг өдөж ганц хоёр байшингийн ур хэв аль хэр болсныг албаар асууж явав. Үг асуухын үест бүсгүйн уруул Робертын хацар шанаанд ойртож ирэхэд хархүүгийн сэтгэлийн түгшээ нь салхинд хөөгдсөн манан мэт замхарч, нүүр нь чинэрэх агаад Робертын найз хурдын оньсыг зөөлөн гишгэж, урдах зам руугаа ширтэж явна. Бүдэгдүүхэн гэрэлтэй гудамжаар орж ирэхэд Роберт Франсуаг суудлын арын зөөлөвч налуулан тэвэрч уруул дээр нь хөндлөн үнсэв. Түүний уруул эр хүн үнсэхэд зориулж ертөнцөөс заяасан ариухан нимбэг шиг, амьсгал нь цэцэгсийн анхилам үнэр шиг байв.

	Хүн хорвоогийн түмэн түвгийн нэгийг заавал бодон түвдэж явдаг. Ямар ч жаргалтай цагт сэтгэл түвдэхгүй байх нь тун ховор. Харин Роберт амьдралдаа анх удаа франц хүүхэн үнсэн таалж байхдаа энэ орчлонг түр мартав. Гэтэл нэг мэдэхэд тэрэг нь рестораны үүдэнд ирээд зогсож байжээ. Яаран бууж бүсгүйд машины хаалга нээж өгөхөө мартсан Роберт рестораны цонх руу ширтэн баячуудын наргиж байхыг хальт хараад өөрөө тарчиг яваадаа харамсаж байтал найз нь аль хэдийн машинаас бууж, хаалга нээж, тэр хоёрыг хүндлэн буулгав. Энэхэн агшинд бүсгүй «Эмэгтэй хүнд дундхан санаа тавьдаг нөхөр юм аа...» гэж Робертыг зэмлэн бодож амжив. Тэд рестораны хаалга нээхэд Робертын зовлон бүр ч хүндрэв. «Америкийн алдартай баян эзний хүү гэх, ээ чааваас» гэж бодлоо. Цагаан алчуур мөрөн дээрээ тавьсан хижээл хар хүн угтан ирээд «Эрхэм зочид тавтай морилно уу! Ямар зэргийн суудал эзлэх сэн бол эрхмүүд?» гэж гар дэлгэн найр тавихад бүсгүй нөгөө залуу хоёр Робертоор хариу өчүүлэх гэж түүнийг харлаа. Робертын аманд «дээд зэргийн суудал» гэж хэвшсэн учир «дээд» хэмээн товчхон агаад дурамжхан өгүүлэв. Америк жуулчин хархүүгийн ийнхүү дурамжхан дуугарсанд тэр үйлчлэгч хүн «Энэ залуу манай рестораныг чамлаж байна даа. Аль үнэтэй шимтэйгээ л нэрлэе» гэж санажээ. Гурвуул суудал эзлэв. Соёлч боловсон ёсонд бүсгүй хүнтэй ресторанд ороход саналыг дагуулдаг нь ёс боловч Роберт хоол зөөгч сайх хар хүний нэрлэсэн үнэ өндөр архи, хоол зууш жимсний ус, шүүс, шар айраг мэтийг Франсуа өөрийн найз хоёртой зөвлөх төдий бичүүлэв.

	Марк доллар ч урсаж эхлэв. Халаасан дахь мөнгөө дуусахын даваан дээр жуулчин хүү арай ч ухаан алдчихаагүй байсан учир цааших мөнгийг яаж төлөх билээ гэсэн бүдэг бадаг зовнил сүүтгэнэвч франц бүсгүйн гоо цэвэр цогцос, согтсоны улмаас хацарт нь ягаан туяа татан нүдэнд нь учиртай өдөх инээмсэглэл тодрох нь тэвчээр алдуулам байв.

	Сүүлчийн хундага балгахын өмнө Франсуагийн найз хоёр хүүхэн нэг нэг хархүү дагуулан орж ирэхэд Франсуа ч хамт жуулчилж яваа нөхдөө хажуугийнхаа ширээнд суухыг урилаа. Робертод ингэж зовлон нэмэгдэхэд «Одоо би юугаараа энэ шөнийг өнгөрөөх билээ» гэж бодоод цагаа хяламхийн харвал дөнгөж шөнийн хоёр цаг болж байлаа. Урьдаар суудал эзэлж урьж залж байгаа бүсгүй үнэндээ америкийн баян эзний хар хүүгийн бэнчинд найдаж үйлчлэн хөдөлж эхэлбэл Роберт өөрийн найз хархүүд америк баячуудын залуу үеийнхний хоорондоо ярьдаг хэнд ч үл ойлгогдох этгээд үгээр «юм байвал гаргаад байгаарай! Маргааш төлье!» гэв. Найз нь ч ашгүй толгой дохиж хэдэн зуун марк тоолоход Робертын зүрх чангарав. Тэд хундага тулгаж инээн баясна. Хөгжим эгшиглэн танхимд цэнхэр хөх гэрэл асмагц бүх хүн суудлаас босон бүжиглэв. Тэгж байтал гэрэл гэнэт гэнэт солигдож байснаа сүүмийн бүдгэрсээр харанхуйлахад хөлчүү хүмүүсийн тархи оюуны өчүүхэн сийлгийг хүсэл тачаалын манан хучиж, хижээл баян эзэн, биеэ худалдаж амь зогоогч ядуу хүүхэн хоёрын уруул, дурлалын эрхэнд орсон залуу эр эмийн уруул энд тэндгүй нийлэв. Хөгжмийн эгшиг намжин намжсаар нэг жигдийн үхээнц гунигтай болсноо дахин хувьсаж дур сэтгэлийн урам сэргээх этгээд хачин авиа сонсогдохуйд бүжиглэж буй хүмүүс ухамсарт амьтны нүднээ харуулахын эрхгүй хөдөлж тачаадсан сэтгэлийн тэмдэг үл мэдэг чичирхийлсэн гарууд халамцуу хүүхнүүдийн банзлын хормой шуух бөгөөд тэд хос соронзын туйл нийлүүлсэн юм шиг зууралдахын цагт хөгжмийн эгшиг аяс нүргэлэн чангарч, гайхшаа барсан дуу чимээг нь дарж өгөв.

	Өглөө сэрвэл Роберт нэгэн тасалгааны цагаан бүрээстэй олбогт вандан дээр үл таних шалдан хүүхний хамт хэвтэж байлаа. Урьд өмнө ууж байгаагүй герман шарз толгойд нь гарч түүний дотор огиулам эвгүй. Гэвч аргагүйн эрхэнд босож рестораны хүлээлгийн өрөөнүүдээр Франсуаг эрвэл тэр нь нэг тасалгаанд Робертын хоносонтой яг адил олбогт вандан дээр нэгэн хархүүгийн хацарт хошуугаа наагаад унтаж байв. Робертын дотор жихүүцсэн боловч үзэсгэлэн төгс тэр цогцсыг нүдээр харна гэдэг гойд таатай санагдлаа. Тэгтэл үйлчлэгч авгай хүрч ирээд «та яагаад хүн амарч байгаа тасалгааны үүд хаалга онгойлгоод явна! Яасан ичгүүргүй бүдүүлэг амьтан бэ? Нэг бол өөрийнхөө хоноглосон тасалгаанд ор! Эсхүл хоногийнхоо мөнгийг төлөөд яв!» гэж Робертыг загнав. Тэр авгай олон жилийн турш тансаг амьдралтай дээдчүүлд үйлчилж нэр хүнд олсон учир Робертыг өчүүхэн ч тоох шинжгүй.

	Робертод тэр авгайн загнах юу ч биш. Харин «мөнгө төл» гэдэг л айхавтар сонсогдон зүрх шархлуулж толгойг нь лантуугаар цохисон юм шиг манаруулав. «Сохор зоос ч байхгүй би хоногийн мөнгө яаж төлөх билээ. Найзыгаа эрье гэх энэ авгай загнах, оргоод явчихъя гэх Франсуаг орхих аргагүй» гэж санав. Үйлчлэгч авгай ч эрхэмсэг эзэндээ их орлого оруулж өөрөө хэдэн марк нэмүүлэх гэж нэг ч хүн сэрээхгүйг хичээх учир Роберт гэгч гайтай хархүү л зочид буудлын эзэн хийгээд үйлчлэгчийн орлого багасгах нэг ёсны дайсан байв. Хоёрхон хүн хоноглоход зориулсан явцуу жижиг тасалгаанд Робертыг эргэн орж ирэхэд үл таних сайх хүүхэн мөд сэрэх янзгүй нам унтаж байв. Энэ хүүхэнтэй яаж ч болохоор харагдавч Франсуа үл таних хархүүтэй нүцгэн шалдан хэвтэж байсан нь нүдэнд үзэгдэж дотор давчдуулан ой гутааж байжээ.

	Энэ үед үйлчлэгч авгай хэдэн тасалгааны хаалга дотроос нь түгжээгүй (согтуу улс түгжих учраа олсонгүй) байсныг мэдэж гаднаас нь цоожлов. Шөнө нойргүй наргиж шартсан хүмүүс хос хосоороо нэг нэг жижиг тасалгааны олбогт вандан дээр ид нойрсож байхад зочид буудлын эзний банк руу мөнгөн урсгал үерлэнэ. Мөч өнгөрөх тутам мөнгө өснө. Олон хүн согтож унаад өөрийн эрхгүй тэнд хоносон нь зочид буудлын эзний сэтгэлд нэн таатай. Үйлчлэгч хүн тэднийг тасалгаанд оруулсны хөлс, тасалгаа олбогт вандангийн хөлс, тэдний хувцсыг хүссэн ёсоор нь бүрэн тайлж, тусгай шүүгээнд өлгөсний хөлс, тэрхэн хэсэг зуур гэрэл асаасны хөлс, зочид буудлын эзэн тарган буурал хүний хөх инээдийг хүргэх ажээ.

	Төлөх мөнгөгүй учир Роберт тэр зочид буудлаас сэмхэн явчихжээ. Мөнгөгүй хувь заяагүй Робертод эрхэн хонгор Франсуа яахан олдох билээ. Энэ тухай бодоод ч хэрэггүй. Тэр өдөр өнгөрлөө. Өрөнд орж халаас хоосон болсон Роберт «Дагина» зочид буудлын рестораны нэгэнт мөнгийг нь төлсөн хоолыг олон улсын жуулчдын дунд сэмхэн хутгалдан явж идэхчээ болоод тасалгаандаа чихэртэй ус ууж хэвтээд, янжуур татан цаг нөхцөөж байлаа. Франсуа ч Робертын гэнэт алга болсон даруйд сэтгэл нэн зовнисон боловч хааш хэрхэн одсоны үнэнхүү учрыг тунгааж яахан ойлгох билээ. Хоногийн хөлсийг хамт хоносон залуу төлсөнд Франсуа Робертын хоногийн хөлсийг өгөх хүн олдохгүй яриа шуугиан дэгдэж байхын цагт өөрийн мөнгөөр төлжээ.

	Майкл Глендон хүүгийнхээ яаж хөглөж явааг тодорхой мэдэхгүй авч юу ч болсон «Дагина» зочид буудлаас хэдхэн алхам ч холдохгүй болсны учрыг андахгүй мэдэж байв. Харин Глендоны нүдэнд Франсуа өртсөөр л байжээ. Бүсгүйн шоргоолж шиг нарийхан бэлхүүс тонтгор бөөрөнхий бөгсийг харахаар авч яваа мөнгө, үнэт эдлэл юмсаа бүгдийг нь бариад цээжин бус газар нь уруул хүргэмээр санагдах аж. Цахилгаан шатны бүхээг зочид буудлын зоогийн танхимд тэр хүүхэнтэй дайралдмагц Глендон магнайн үрчлээ тэнийлгэн инээж, идэр залуу ахуйд бүсгүй хүнд хэлж явсан танилцах хүслэнгийн хэдэн үгийг холбон эвлүүлж ядна. Бүсгүй ч нас бие тогтсон бийлэгжүү тэр хүний байдлыг өөр зүйл рүү харц шилжүүлэх төдийд бүртгэн үзэж шохоорхсоор ажээ. Ялангуяа Майкл Глендоны шижир бөгжний дорвилог, бугуйн цагийн өвөрмөцийг гайхан харж амжив.

	Роберт эцгийнхээ тасалгаанд очиж мөнгө хэлэхээс өөр аргагүй болсон авч чухам хэдийд хэрхэн очиж юу гэж хэлэх билээ гэж бодож байлаа. Хэрэв мөнгө авч чадвал Франсуатай чөлөөтэй уулзаж дахин ойртон найзалж түүний нимгэн шөмбөгөр уруул, зөөлөн мариалаг хүзүүг үнсэж бахаа хангах сан. Бас тэгээд Франсуаг эхнэрээ болгохоор тохироод нутагтаа буцвал хэдэн сарын дараа Парис орж болох юм. Тэгвэл хэчнээн сайхан байх бол гэж Роберт бодно. Энэ хүслийг биелүүлэхэд мөнгө л хэрэгтэй... Бас найздаа өр төлөх учиртай. Мөнгөтэй болъё гэвэл аавдаа хэлэхээс өөр яах вэ? Ийнхүү бодол болон орон дээрээ гэдрэгээ харан хэвтэж агсан хархүү зориг шийдэн өндийв... Тасалгааны дотор харанхуй. Элдэв зүйл эргэцүүлсний учир тэр, үдшийн бүрий болсныг мэдсэнгүй. Өмд, шаахай, оройн сэрүүнд тохирсон цамцаа өмсөөд доод давхарт байгаа аавынхаа тасалгаанд дөхөж ирэв. 

	Тэгтэл аав нь гаднаас ирж, хаалгаа нээгээд дагуулж авчирсан бүсгүйдээ найр тавин мэхэлзэж, түрүүлэн оруулахдаа бариу банзалтай бөгсийг нь илэн таалж харагдлаа. Тэр бүсгүй бол Франсуа байлаа. Хоёрхон хоногийн өмнө Робертыг янаглан озож байсан Франсуа нь! Хархүүгийн дотор харанхуйлж юм оноож харахгүй болов. Бүх бие нь дарвигнаж нүүрийнх нь арьс халуу оргиод зүрх нь амаар гарах гэж байх шиг лугшин цохилов.

	Глендон эцэг сайх хүүхэнд жимсний архи балгуулан өөрөө ч нутгийн сайн сархдаар махбодоо бадайруулан, зориг чангалж ахуйд хүү нь толгой гудайлгасаар тасалгаандаа нүд дүүрэн нулимстай эргэж ирэв. Хархүү чемодан уудалж гар буугаа гаргаж ширээн дээр тавиад өөрт үлдсэн ганц шил арзыг ус шиг залгилж:

	— Надад ганцхан сум хэрэгтэй гээд хөмхий зууж хувцасны шүүгээний толинд харлаа. Түүний нүдэнд далайн дээрэмчний шинж төрх зэрлэг шийдэмгий байдал хуримтлах шиг. Тэр өөрийгөө харж зэвүүцээд барьж байсан шилээ нүүлгэж орхитол нар хийх чимээ гарч толины хагархай тал тал тийшээ үсрэв. Хагархай толинд түүний дүр улам ч эгдүүтэй харагдлаа. Тэгснээ тэр орон дээрээ түрүүлгээ харан унаж, өдөн дэр тэврэн базлаад «Миний аав, миний хайртай Франсуа!... даанч дээ, ийм болоод л эцэг минь надад гар татаж хүүгээ зэврүүлсэн гэж үү хэмээн босож салганан чичирсээр гарлаа. Хаана ч гэсэн бүгчим давчуу хорвоо ертөнц амьтны ичээ, мухар нүх шиг уйтанхан. Роберт буугаа хармаалан эцгийнхээ тасалгааны үүдэнд ирсэн боловч цахилгаан хонхны товч зүрхэлж дарсангүй. Франсуа минь би чамайгаа хайрлаж байна. Чиний бие цогцос хэчнээн гоё билээ... чиний уруул...

	Өндөр элгэн хадны оройгоос гүн цээлийн усанд унах гэж буйн адил сэтгэл түгшин зогсож байтал аав нь сайх бүсгүйг гаргаж өгөөд хонгилд дэвссэн эрээн хивсэн дээгүүр шижээргүйнхэн алхсаар ирж явсанд хархүү буугаа гаргаснаа шантарч салгалаад буцааж хармаалав. Төрсөн эцгийн сүр жавхлан санамсаргүй байдлыг хараад зүрх бөмбөлзөвч агшин зуур хор шар, уур хилэн цээжинд гал ноцох мэт буцалж нэг мэдэхэд буугаа дахин өргөвөл аавынх нь «Юу болж байна Роберт» гэж хэлэх сонсогдсон. Тэгээд цааш юу хийснээ мэдсэнгүй.

	Берлин— Улаанбаатар

	1963 он

	
ҮЙС 

	Энхмаагийн нүдийг харахад уурлан бухимдсан хүн ч тайвширмаар билээ. Дээд зовхиных нь давхрааны доороос булганы үсний сор шиг бэхэн хар сормуус сэрвэлзэж, алаг нүдний аньсаганд нь сэтгэлийг бөмбөрүүлэх уран ааль, увдист инээмсэглэл тодроход баруун хацрынх нь хонхор үл мэдэг ихэснэ. Энхмаагийн нүдний цөцгийд хавирган сар, цэлмэг тэнгэр, зүйл зүйлийн цэцэг дүр өнгөөрөө ялгаран харагднам билээ. Бүсгүйн улбар туяатай хацар, цагаан царай нэг чигийг барьж явсан эр хүнийг амьдралын замын дунд жолоо татуулам, э хүний битүү атаархал төрүүлэм өгөөмөр агаад үзэсгэлэн!

	Бүслэх нарийхан бие, гоо зэгзгэр шилбэ, хувьтай үр ариун уургийг нь шимэх мээм түүнд эх хүний намба төрх орууллаа. Хэтийн амьдралын тухай бодол түүний царайд баясгалан цог хийморь төрүүлж, жигүүртний адил дэгж дэрвэм санагдуулна.

	Энхмаа ойн цагдаа хүний гэрт төржээ. Нутгийн малчдын хүүхэдтэй нарсан ойн сүүдэр даган тоглож, ёроолынх нь чулуу алаглан харагддаг уулын түргэн урсгалтай горхиор хөл нүцгэлэн туулж өссөн тэр бүсгүйн бие хөвч хангайнхаа агаар шиг эрүүл саруул бүлгээ.

	Энхмаа хорь хүрлээ. Эцэг эхийнхээ зэмлэхийг хааяа сонсоод үг үл хариуцан гэмшин духайж зогсох тэр бүсгүйн царайг ажиглавал улаа бутарсан байдаг. Энхмаа бяцхан хүүхдийг өхөөрдөн энхрийлж, бас хөөрхөн хүү мөрөөдөх болсныг хэн мэдэх билээ. Түүнийг сэтгэлтэй хархүү Баяр нь ч таамаглахгүй.

	Энхмаа хүн бүхэнтэй элгэмсэг зөөлөн харилцана. Харин тэр байдлыг зарим залуус өнгөц буруу ойлгож ойртохыг ядахад Энхмаа уран солонго шиг үл баригдах ажээ. Түүнийг гайхан магтах, битүүхэн хайрлах хүн олон ч үг хэлж янагийн зурвас бичих шийдэмгий эр бас л цөөхөн! Энхмаа хорин нас хүрснийхээ хавар дуу цөөтэй, гоёхон хар халимагтай, хүрэн бор залууг бусдаас гоцлон харах болжээ. Бодис зүйн ухаан шимтэн сурч буй тэр оюутан хархүүтэй хичээлээс тараад харих замдаа хамт явж байсаар танилцсан билээ гэдгийг үл нуршин өгүүлэх нь: Одоо Энхмаа гэрийнхээ гадаа шингэх нарны зүг харан зогсоно. Угсраа хөх уулсын цаанаас ягуухан чангаалгасан юм шиг наран далд орлоо. Цагаан үүл улаан захалж, тэр зүгийн тэнгэрийн хаяанд улбар шарга туяа татлаа. Наран шингэх зүг рүү зуныхаа амралтаар эжийдээ очихоор одсон Баяр нь яваа.

	Энхмаа бэлхүүсээрээ бүдүүрч, бие нь лагсайн хүндэрч нозоорон байдаг болов оо. Хүний орчлонгийн жам ингэж түүнийг эх болгожээ.

	Хэвлийдээ олсон цагаас үрээ хайрлах эхийн зөн ордог гэдэг үнэн шүү! Энхмаа төрөх үрийнхээ царай зүс, хувь заяаг төсөөлөн бодно. Хараахан төрөөгүй байгаа тэр хүн яг л дүрээрээ Энхмаагийн нүднээ харагдана.

	Баярын адил хүүг Энхмаа элгэндээ тэвэрч байна хэмээн дүрслэн санаж, хүсэн хүлээж байлаа.

	Зуныхаа амралтаар төрсөн гэртээ ээж аавынхаа дэргэд анхны хүүхэд төрүүлэх гэж буй тэр бүсгүйд нарсан ой тансаг ялдам үнэрээ хайрлаж, цэцэг балын шим шингэсэн агаар салхи илбэн таалж, голын ус шивнэн зугаацуулж, хөхөө шувуу донгодон баясгаж, төрсөн газар нь бүүвэйлэн энхрийлэх ажээ. Нарс, хушны шилмүүс, бургасны навчис шим шүүсээр дүүрч төрөл төрлийн жимсний иш цэцэглэн ягаан, ногоон өнгөөр багсарна.

	Тэнгэрийн хаяаны шаргал өнгө буурч ухаа цэнхэр хаяа татаад цагаан үүл хөхрөхийн үест Энхмаа гэртээ орж ирэв.

	Сэтгүүлчийн мэргэжил сонгож авсан энэ бүсгүй утга бичгийн мэргэдийн гүн гүнзгий агуулгатай, оюун ухаан нээгдүүлж, ертөнцийн үйлс явдлын учрыг тайлсан ном зохиол амтархан унших дуртай билээ. Одоо тэр гадаадын зурагт сэтгүүл уншиж сууна. Нэгэн хуудасны зураг дээр нүд нь мэлмэрч, жигүүр хар хөмсөг нь хөдөлнө. Түүний санчгийн үс чихнийхээ урд руу нугаран цагариглан унжиж байлаа.

	Дээш нь шуусан өтгөн хар гэзэгнээс нь эрвээхэй дүрстэй даруулгат цагаан хавчаар ялгаран харагдана.

	Нүдээ үл цавчин зураг ширтэж байсан бүсгүйн нойр хүрч, дээд зовхины нь сормуус доод зовхины булбарай цагаан арьсан дээр зурсан юм шиг харагдана. Тэр ороо засав.

	... Жаал хүү өлсөхийн эрхэнд цагаан солио туссан юм шиг дэмийрч яваа эхийнхээ нуруунд хачиг шиг наалджээ. Тэр эхийн царай хувхай цайн цонхийж, уруул нь омголтон нүдэнд нь нулимс гүйлгэнэжээ. Хүү нь хоол эрж эхэр татан уйлсаар хоёр нүд нь бүлцийн хавджээ. Хүний нүд хүний зовлон жаргалыг ямар ч эрхсээс түрүүн илтгэх бөгөөд хүний дотоод сэтгэлийг харц л нээн үзүүлдэг билээ. Сайх эх хэсэг хүний дэргэд очоод «Хүүг минь аль! Хүүг минь сулла! Тэр минь эрх чөлөөний нар» гэж хашхирлаа.

	Тэгтэл нэг чигээс буун дуу тасхийж, эхийн хоёр гар тэлэн түрүүлгээ оочиж хүү нь эхийнхээ цусыг савардан ам хамраа будаж харагдлаа. Ай хорвоо хүний цус ус биш шүү! Ийм газар яаж амьдарна. Энэ хүүхдийг яана! Миний хүүг бас... гээд цочин сэртэл гэрийн дотор анир чимээгүй нам тайван. Хар дарснаас зүрх нь дэлсэж, ам нь цангасан байв. Тэгээд тэр зүрхэн тус гараараа дарж:

	— Монгол орон! Энхрий монгол цаг ямагт тайван амгалан яасан сайхан бэ? гэж бодоод сэтгэл амсхийхэд, босож гэрэл асаан сэрүүн унд уулаа. Тэгтэл ширээн дээр дэлгээстэй байгаа сэтгүүлийн хуудсан дээр хүүхдээ тэвэрч яваа бразил эхийг харгисууд буудан унагаж байгаа мөнөөх зураг харагдан дотор дахин зарсхийлгэв. Энхмаа орондоо ороод элдвийг бодон сэрүүн хэвтэхэд хүн байгааг илтгэх гэсэн шиг хүүхэд нь хөдөлнө. Ээжийгээ айхаар миний хүү бас айчхав уу! Хүүхдийг айлгах аюул л энэ дэлхийн хаана ч байдаггүй болоосой гэж саналаа.

	Тооно, тотгоор гэгээ тусаж болжмор шулганан жиргэлээ. Гадаа үнээ мөөрч тугалдаа ирж байгаа сонсогдоно.

	Энхмаа бослоо. «Баяр минь ирээсэй» гэж санаад өрхөө татаж явтал өглөөний нарны туяа модны чөлөөгөөр шаргал зурвас татуулан эхийн магнайд туслаа. Сэрүүн салхи үл мэдэг сэвэлзэнэ. Өтгөн ой тэр аяараа амгалан тайван зүүрмэглэх мэт! Цэцэг навч, модны нахиа цөм төлжин ургаж амьдралын шинэ холбоог буй болгоно.

	Алтан дэлхийд амьдрал шиг сайхан юу байх вэ! Цэцэг ургамал, ан амьтан, жигүүртэн шувуу бүгд л амьдрахын төлөө. Үржин төлжихийн төлөө. Тэд бүгдээрээ хүн төрөлхтөн шиг найртай. Гал түймэр л амьтан ургамлын дайсан.

	Гал ноцоох зомгол цуулж суухдаа Энхмаа «Би багадаа хусны үйс мөн ч их хуулж нүцгэлдэг сэн. Бас зулзаган мөчир хугалж байжээ. Юунд тэгдэг байв аа... Тэр чинь амьд бодисын үр шүү дээ» гэж бодов.

	Өвгөрсөн нарс, зулзаган хус, идэр сайхан мөчир салаа өтгөн хуш, бургас цөм найртай; ойн тавлаг орчинд горхи урсах, жигүүртэн жиргэх нь энх амрыг илтгэх нэгэн ёсны хөгжим. Энэ хөгжмийн эгшигт залуу эх амгалан мишээнэ. 

	1964-3-5-ны үдэш 

	
ДУРСГАЛТ АЛТАН ЦАГ

	Өдрийн ажил тарлаа. Хотын гудамжаар машин уналгын хөдөлгөөн ихсэж замын уулзвар дээр гэрэл дохио хүлээсэн машинууд цувран зогсож, цүнхтэй ном барьсан оюутан, савтай тортой юм барьсан авгай нар үүгээр түүгээр зөрж алхална.

	Гадаад худалдааны мэргэжилтэн Сүмбэр нүдэнд ижил дасал болсон хөдөлгөөнийг үл анхааран, нар шорооноос хараа хамгаалсан хар шилнийхээ доогуур газар ширтэж духайсхийн, ажил төрлийнхөө тухай бодож явснаа удаан сууж ажиллаад өлссөнөө мэдэж «Мэндээ маань хариа болов уу, үгүй болов уу хоолоо л түргэхэн хийж идье» гэж бодоод алхаагаа түргэсгэв.

	Түүнийг байрны шат өөд өгсөж явтал эхнэр нь үүдээ онгойлгож орох нь дуулдав.

	Сүмбэр хувцас хунараа түргэн тайлж хааш яашхан өлгөөд гал зууханд юм хийж байсан эхнэрийнхээ дэргэд очиж

	— За найз аа! Хоёулаа хамжаад хоолоо түргэн хийгээд идчихье, чи ногоо цэвэрлэ! Би мах хөшиглөе гэхэд сав суулга арчиж зогссон Мэндээ нүд рүүгээ унжсан үснийхээ үзүүрийг толгой хөдөлгөн хойшлуулаад нөхрийнхөө царай өөд ажиглангуй харж:

	— Чи минь яасан ядарсан царайтай байх юм бэ?... Сайхан хоол хийе гэж хэлээд арчиж байсан савыг шүүгээнд хийв. Тэгээд гараа угаахаар цагийнхаа оосрыг тайлж байтал Сүмбэр мах хөшиглөх мод авах гэж байсаар ханын шүүгээний дээд тавиураас цом хэлбэрт саванд хийж тавьсан сэрээ халбага унагасанд дор байсан буузны төмөр жигнүүр дээр тусч тар няр хийхэд Мэндээ давхийн цочиж хурууны үзүүрхнээр барьж байсан цагаа шалан дээр алдчихав. Цаг цохилох чимээгүй болжээ. Тэр цагийг Сүмбэрийн ээж залуудаа Герман улсад суралцаж байгаад ирэхдээ авчирчээ. Сүүлийн үед ер олдохгүй болсон өвөрмөц сонин хийц маягтай түүнийгээ Сүмбэрийн ээж дурсгалтай гэж нандигнан хадгалж явсаар бэрдээ бэлэглэжээ. Бэр нь ч тэр цагийг ихэд нандигнан зүүдэг билээ. Тийм дурсгалтай үнэхээр сонин загварын алтан цаг манай улсад ганц л энэ гэж боддог Сүмбэр:

	— Хайран цаг! Төдий хэрийн чимээ гарахад нэг их цочдог нь юу вэ? Энэ хэрийн чимээ сонсохгүй хаана явах билээ гэв. Нэг гэрт дэр нийлүүлээд жил шахам болоход ам мурийж үг сөрөөгүй нөхрийнхөө тийн өгүүлсэнд Мэндээ гэмшсэн хүүхэд шиг үг үл хариуцан, цагийнхаа нүүрийг эрхий хурууны үзүүрээр арчиж духайн зогсов. Сүмбэр дуу шуу ч үгүй болчхоод энд ч нэг юм тар, тэнд ч нэг юм түр хийлгээд унахаар Мэндээгийн нүдэнд нулимс гүйлгэнэснээ бөөн бөөнөөр дуслав. Тэгээд тэр арзгар ирт хутга барьж төмс цэвэрлэж эхэллээ.

	Тэд хэсэг зуур дуугүй байсны дараа Сүмбэр давхар биетэй ноолгор харагдах эхнэрийгээ ажаад ширүүн үг хэлсэндээ гэмшиж дэргэд нь ирмэгц хацар дээр нь үнсээд:

	— За найз нь төмс цэвэрлэе. Чи мах буцалга гэхэд Мэндээгийн нулимс улам нэмэн хацраа даган урсав. Сүмбэрийн:

	— Юунд тэгдэг юм бэ! гэсэнд Мэндээ сүүрс алдсанаа

	— Би ээжийнхээ дэргэд өссөн бол ийм цочимхой болохгүй байсан юм. Балчир насандаа амсаж өнгөрүүлсэн зарим зовлонг чамд би хэлдэггүй. Миний хойд ээж ямар шүү хатуу хүн байсан гэж санана. Түүнд олон дахин жанчуулсан сорви миний биед бий. Тэр ч байтугай толгойд минь ч бий. Уурлахаараа аяга, таваг, сэрээ хутга, гарт аль дайралдсанаараа намайг шиддэг байсан... гээд ямар нэг аймшигт юм үзэх мэт харц нь сандарсны шинжтэй болоод мэгшин уйлав. Олон жилийн сэтгэлийн шаналгаа мартагдаж байснаа дахин сэргэж сэдэрсний тэмдэг тэр биз. Сүмбэр эхнэрийнхээ халуухан цээжийг тэвэрч

	— Битгий уйлаач! Би чамдаа дахин хэзээ ч ширүүн үг хэлэхгүй гэж гэмшин гуйв. 

	
БҮДҮҮН НАРИЙН ХОЁР

	Улаанбаатарын нэгэн албан байгууллагын даргаар намайг томилов. Би хуучин даргаас нь ажил хүлээж авлаа. Тэр махлаг халзан хүн сайхан зантай байхыг бодвол лав л албан тушаал нь буураагүй бололтой. Түүний малилзтал инээх нь шаазан өвгөн шиг. Тэр ажлаа хүлээлгэж өгсний дараа хуучин буурин дээрээ нэг сууж үзье гэсэн шиг миний ширээг эзлээд намайг урдах дугуй ширээнд урин суулгаж ийнхүү ярьсан нь:

	— Би улсад хориод жил алба хааж багагүй юм үзлээ. Ялангуяа энэ байгууллагыг арав шахам жил тасралтгүй удирдаж, эндэхийн хүн, ажил хоёрыг арван хуруу шигээ мэддэг болсон юм даа.

	За хүү минь! Чи залуу хүн байна. Удирдах ажил хийнэ гэдэг хэцүү шүү! Эхнээс нь л сайн хичээ. Хамгийн гол нь хүмүүсийн ажлын хариуцлага, амьдрал ахуй, зан төрхийг маш нарийн судалж мэдвэл зохино. Би тэр зарчмыг л хатуу баримталж явдаг юм даа. Үүнийг л би чамд хэлэх гэсэн юм. За ингээд чи бид хоёр нэг чиглэлийн ажилтай байгууллагад хамт «хоол хороож» ч мэднэ гэлээ.

	Удирдлагынхаа гол аргыг харамгүй хэлж сургамж өгсөнд тэр даргад би үнэхээр баярлаж «Энэ яасан сайхан сэтгэлтэй хүн бэ дээ» гэж бодож билээ. Тэгээд л бид хоёр бие биеийнхээ шинэ ажилд амжилт ерөөгөөд түр салах ёс гүйцэтгэв.

	Гэтэл мань хүн тэр дорхноо манай байгууллагыг шууд удирдах газрын даргаар дэвшжээ. Тийм найдвартай хашир даргын удирдлагын дор ажиллах болсондоо сэтгэл таатай байлаа.

	Улаанбаатарт хаврын субботник эхлэхэд сайх даргын шийдсэн ёсоор манай байгууллага хоёр ажилтнаа мод авчирч суулгах ажилд долоо хоногийн хугацаатай томилов.

	Хүн хүнд мод суулгах газар оноож өгчээ. Тэр нь ч хүмүүсийг ажилд мэрийлгэх зөв арга болов. Ажлын дүнг удирдах газрын хэмжээгээр гаргах юм. Бид ажлынхаа боломжийг харгалзан чармайлт сайтай хүн дагуулж хойрго нэг хүнийг эхний ээлжид томилоод залхуу нөхрөөсөө «эмээн» байтал үйлдвэрчний хорооны дарга орж ирээд, 

	— Модонд явсан хоёрын нэгнийх нь ажил тун ч урагшгүй гэнэ. Бүдүүн маань хөлсөө арчаад л газар ухаад байна гэнэ. Нөгөө туранхай нь бахь байдаг янзаараа хөдөлдөггүй гэнэ шүү. Одоо яана даа байз... Гэтэл утас дуугарлаа. Сайхан зант дарга ярьж байна.

	— Удирдах газрын хэмжээгээр энэ удаагийн субботникт тэргүүн байр эзэлмээр байна. Гэтэл танай гаргасан хоёр хүний нэгийг ер хөдлөхгүй юм гэсэн мэдээ надад ирлээ. Та нар олигтойхон хоёр хүн томилчихгүй яасан юм бэ! гэж сайх дарга зэмлэв. Түүний дуу улам ч сүрлэг баргиа болсон шиг!

	— Хэн хоёрыг томилсон юм бэ! гэж асуухад би Дэмбэрэл, Намбар хоёрыг гэтэл дарга миний үгийг тасалж

	— Тэгэхээр ажил яаж бүтэх вэ! Хүний ажлын идэвхийг л эхэлж судал аа гэж чамд би хэлээгүй юу. Тэр бүдүүн Дэмбэрэл хараалжаар ажилд хойрго этгээд шүү дээ! Би бүр сайн мэднэ. Минчийн улайж, уухилан аахилаад яаж тэр ажил хийх вэ дээ. Наад туранхай Намбар нь гавшгай хүн байгаа юм. Хараалжаар тэр гавшгай байхгүй юу гэхэд би золтой л инээчихсэнгүй.

	Харилцуур тавьсны дараа сайхан зант даргын хэлснийг үйлдвэрчний хорооны даргад дамжуулбал тэр элгээ хөштөл хөхрөөд «хүмүүсийнхээ ажлын идэвхийг ч аргагүй л сайн судалж байж дээ» тэр нарийхан Намбар гэдэг чинь манай «алдартай» лазан хүн байхгүй юу гэв.

	1963 он

	
БУШУУ МАРГААШ БОЛООСОЙ

	Нийслэл хотын орон сууцын захиргаанаас шинэ сууцын түлхүүр хүлээж аваад, будаг ханхалсан хоёр тасалгааны цонх арчин, шал угааж өнжсөнөө санаж байгаа биз. Чамтай дэр нийлүүлж өнгөрөөсөн олон шөнөөс шинэ сууцад орсон анхны шөнө содон санагдана.

	Оюутан ахуй цагаас чи бидний хуримтлуулсан хөрөнгө хоёр том тасалгаатай байшинд дундхан л байсан. Гэвч би түүнд харамсаагүй. Харин «сайхан айл болно, өөрийн гэх сууцтай болсноос хойш төвхнөх ч учиртай» гэж итгэж байж билээ. Би тэр үдэш өөрийн дуртай «Хэнтийн өндөр ууланд» гэдэг аялгууг пянзнаас дахин дахин сонссон юм. Энэ аялгууг сонсмогц л Хөвсгөл нутгийн минь уулс нүднээ үзэгдэх шиг, ой хөвчийн үнэр анхилах шиг болдог юм. Бас төрсөн нутгаараа бахархах сэтгэл улам ч бадардаг. Тэр үдэш би баяр хөөрөө илтгэж шүлэг бичмээр санагдаж билээ. Тэр үед хацрыг минь чиний уруул олон дахин төөнөсөн сөн. Чи биднийг зэрэгцэн зогсоод, хоёрдугаар давхрын цонхоор гадагш харахад, гудамжны, савх шиг нарийхан чийдэнгийн гэрэлд цас будран унаж байсанд чи надаас урьтан, 

	— Огторгуй анхныхаа цасаар манай шинэ сууцыг мялааж байгаа нь энэ дээ гэж хэлснийг би мартаагүй.

	— Хоёулаа үүнээс хойш цалингаа тун хямгатай зарцуулж суръя гэж чиний гэнэт хэлснийг

	— Яриа юу байх вэ. Аятай тохитой амьдрахын нэг үндэс л тэр дээ гэж би дэмжсэн.

	— Чи хоолны зүйл бэлтгэхдээ арай л үнэтэйгээс нь аваад байх юм гэж чиний хэлэхэд:

	— Тийм байж магадгүй гэсэн боловч тэрхэн агшинд юу юу авч байгаагаа эргэцүүлэн бодоод, өдөр тутмын хүнс бэлтгэхдээ үнэтэй зүйл авсан гэдэгт үнэндээ эргэлзэж билээ. Урьдынхаас хямд үнэтэй хоол хүнс авна гэвэл тун ч яльгүй юмаар хооллож таармаар санагдсан. Гэвч тэр үед би чамтай маргалгүй, шууд гал зуухны өрөөнд орж, мах хөшиглөж эхлэв. Хэдэн хувь өнгөрсний дараа чи миний хойноос орж ирээд, 

	— Яасан их мах, ногоо хөшиглөө вэ? гэж хэлэхэд, 

	— Ихдэхгүй ээ найз аа. Шинэ сууцад орсон анхны үдэш байна даа, чансаатай ахиухан хоол хийчихье. Баясгалан ч ирэх байх. Чи яваад нэг шил олигтойхон архи олоод ир гэж зориуд хэлээд «Тулга тойрсон яльтай яльгүй юманд эр хүн ингэж хошуу дүрээд юу хийнэ дээ» гэж бодож билээ. Чи намайг дэлгүүр рүү яв гэснээс хойш дуу шуугүй баахан холхисноо сав бариад гарсан. Би хоол буцлах хооронд шалмаг хөдөлж, төхөөрөмж сэлт нь хямд ч гэсэн дутсан зүйлгүй бичгийн ширээг чамд зориулан зассан. Би эрдэм сурах гэж мэрийсэн эр хүнийг талархдаг. Дунд сургуулийн аравдугаар ангийн сурагч байхдаа ирээдүйнхээ амьдралын тухай бодоод нүсэр их ном бичигтэй ширээ түүнд сууж байгаа ухаалаг хар хүнийг нүдээр үзэх мэт дүрсэлдэг байсан юм. Эр хүн биеийн байдлаас гадна сэтгэлийн нөр их тэнхээтэй, уужуу тайван, ухаалаг агаад хов живийн үг дамжуулах мэтийг цээрлэдэг байх нь аятай санагддаг.

	Чамайг дэлгүүрээс ирэхийн өмнөхөн Баясгалан ч орж ирэв. Бид хэдүүл хундага тулгаж, чи ч найзаасаа дуталгүй хэдэн хундага тогтоож билээ. Хийсэн хоол, зассан ширээ Баясгаланд таалагдсан нь чиний үзэл бодолтой тэмцэхэд минь тус болсон юм. Хоолны дараа бүх номоо агуулгаар нь төрөлжүүлж шүүгээнд өрж байхад минь чиний мэргэжлийн ном минийхээс цөөн тоотойн дээр хуудасных нь завсар салхи ч орсон янзгүй байв. Өнөөгийн соёлч хүмүүст байвал зохих, дэлхийн сонгодог зохиолчдын боть, гол гол бүтээл манай гэрт байхгүй байсан. Ги Де Мопассан, Степан Цвейг нарын номыг би унших дуртай. Гэтэл Ромен Роллан, Назым Хикмент, Луй Арагон зэрэг сүүлийн үеийн нэрт хүмүүсийн бүтээлээс уншаагүй ном нэлээд бий санагдлаа. Тэгээд л би ном авахаар шийдэж маргааш нь тэр хэдэн ботийг авчирсан юм. Тэгтэл чи уурлаж, 

	— Чиний гэгээрэх ч гайгүй хэвтэнэ. Давын өмнө амьдралд хэрэг болох юм авсан дээр гэж билээ. Бид хоёр үнэндээ юугаар ч дутагдаж гачигдаагүй байсан шүү дээ. Ном уншаад ажлынхаа чөлөөгөөр эрдэм шинжилгээний өгүүлэл бичиж оролдвол би чамайг гэр зуурын аль вэ ажилд гар хүргэхгүй, дэмжихэд бэлэн байсан.

	Хүү минь хөдлөөд гурван сар өнгөрч байлаа. Чи нэг өдөр хүүхдийн хэдэн ээлжийн даавуутай хөнжил авчирсан. Эцэг хүний намба орж анхныхаа үрийг тосон авахаар бэлтгэж байгаа чамайг харахад хэчнээн хайр хүрэм байсан гээ. Би чамайг урамшуулах сан гэж «Яасан зөөлхөн аятайхан даавуу вэ?» гэж хэлсэн юм. Тэгж байтал чи ам нээж, 

	— Ямар аргаар нэг аятайхан хивс олъё доо байз гэж гиюүрэнгүй хэллээ.

	— Харин ээ, аятайхан хивс аваад дэвсчихвэл аштай юу. Одоохондоо азнаж байя, мөнгө ч бага боллоо гэхэд минь чи хөмсөг буулган, царайгаа тэгэхээс тэгэх гэсэн юм шиг хувьсхийлгээд, 

	— Чи бид хоёр ч хүний дайтай амьдарч чадахгүй байхаа даа гэж цөхрөнгүй хэлээд, орон дээрээ гарч бодлогошрон хэвтлээ. Чиний тэр үг хэдэн ном авсны минь хариу гэдгийг ойлгосон боловч юу гэж ч дуугараагүй. Чи адар өөд ширтэж байснаа

	— ... дугаар дэлгүүрийн барааны няравтай л танилцъя. Тэгвэл дуртай бараагаа арын, хаалгаар сэмхэн аваад байж болох юм гэхийг сонсмогц би «Бараа таваараас өөр зүйл мань хүний санаанд орохоо байх нь шив» гэж бодоод, 

	— Чи намайг өчүүхэн ч хэрэгсэхгүй хүндлэхгүй юм даа гэвэл 

	— Чамайг хүндлэхгүйдээ би яачихаа вэ гэсэн, чиний царай чихээ хүртэл улайлаа.

	— Яах вэ дээ. Чи юутай ч гэлээ миний зассан ширээнд суугаад номын хуудас эргүүлбэл орон дээр хэвтээд бараа таваар гэж үглэж байхаас чинь дээр биз гэж санасан юм гэж би хэллээ.

	Би жирэмсний амралтын өмнө авсан мөнгөө нийлүүлээд, нөхдөөс зээлж нэмэрлэн байж хивс худалдан авч, чихэн чийр болтол үглэхийг чинь түр дарсан боловч сэтгэл нэг л таатай бус байх болж билээ. Тэр үеэс эхлээд чи тогоо шанагаа гардан барьж байсан авч гэр орон зэврэн дааж, жижиг жижиг зүссэн хар талхнаас өөр таваг дээр тавьж хүнд амсуулах юмгүй байсан шүү дээ. Хивс аваад над мөнгө үлдээгүй гэдгийг чи анзаараа ч үгүй байх. Жирэмсний амралттай байх үеэр багш нөхөд шавь нар минь ирэхэд миний зовлон бүр ч нэмэгддэг байсан. Би заримдаа чамд гомдон хүний нүднээс далд уйлдаг байлаа. Чи бэл сайтай явлаа ч гэсэн хүнсний барааны дэлгүүрээс шимтэй олигтой юм авчрахыг цээрлэсэн мэт байдаг шүү дээ. Тэгтэл чи гэрийн модон тавилга авна гэсэн «амны уншлагатай» болов. Тэр нь буруу биш байсан учир ахын дэмжлэгээр түүнийг авлаа.

	Түүнээс хойш манай тасалгаанд нялх хүүхдийн дуу хадах болов. Чи нэг орой ажлаас ирмэгц цүнхээ ширээн дээр чулуудаад, дуу шуу ч үгүй болчихлоо. Хүү минь халуураад хөхөө хөхөж өгөхгүй уйлахад би нялх биетэйгээ ч мартаж, эм авъя гэж шийдээд, 

	— Чи хүүгийнхээ дэргэд бараа болоод сууж бай гэж гарахыг завдтал

	— За би явахаас биш... гэж дуугарахчаа болсноо санаж байна уу? Чи гэрээс гарахдаа мөн ч залхуутай хөдөлж харагдаж билээ. Хүүдээ зориулж жаахан юм авсандаа тэгсэн дэг үү чи. «Эрт хүүхэд гаргах шал дэмий юм. Юуны урьд аж ахуйн хувьд л бүрэн тохижмоор...» гэж үглэдэг болж билээ. Хоёулаа дээд боловсролтой болж ажилласнаас хойш, чамайг хорин зургаатай, намайг хорин гуравтай байхад хүү төрсөн нь эртэдсэн гэж үү. Гаднаас нь харахад чийрэг бардам төрхтэй эр мэт байвч сэтгэлийн тэнхээгээр бол чамайг дорой эмээс ч мятархай хүн юм гэж би тэр үеэс бодох болсон. Чи эмгэг өвчтэй ганц бие ахыгаа тээршээдэг байсан мөртөө түүний нас барсны дараа үлдсэн жаахан өмчийг нь дүүгээсээ урьтан авах гэж яаран улайрч байсан шүү.

	Би хэдэн номоо зөөврийн тэргэнд хийж, хүүгээ тэвэрч, хувцастай чемоданаа барин гарахдаа «мацаг барих» шахаж хураасан эд юманд чинь түр ч сэтгэл хоргодолгүй, харин чинийхээ алаг нүдний харцнаас холдмооргүй санагдаж билээ. Тэр дорхноо энд ирж сумын арван жилийн дунд сургуульд багшлан, чиний «ашиггүй» гэж үздэг мэргэжилдээ улам ч дур сонирхолтой болсоор байна. Би шавь нараа өрөөсгөл хүмүүжилтэй хүмүүс болгочихгүй юм сан гэж чармайдаг. Чи минь яагаад тийм өрөөсгөл хүмүүжилтэй болсон юм бол. Бага насны чинь амьдралд нөлөөлсөн шалтгаан байсан болов уу. Харин чамайг оюутны ханын сонин, залуучуудын эвлэлийн хурлын илтгэлд «сурлага, сахилга сайтай хүмүүжилтэй» гэж ерөнхийнхөн магтдаг байсан. Оноогүй магтаал шиг хуурамч юмгүй. Тийм магтаал чиний хүмүүжилд сайн нөлөө үзүүлээгүй нь мэдээж.

	Хүүдээ санаа зовсны хэрэггүй. Би хүүдээ «аав» гэдэг үг хэлүүлж сургасан. Утгыг нь мэддэг эсэхийг бүү мэд, «аав аав л» гэж явдаг юм. Хүүгийн минь хацар эрүүл алим шиг улбар ягаан туяатай, нүд нь урт сормуустай. 

	Бидний яаж амьдарч, хүүгээ хэрхэн өсөж буйг үзье гэвэл манайхаар зочилж болно шүү. Манай сумын төв өтгөн ойн чөлөө, голын хөвөөнд байдаг юм. Хэрэв чамайг ирвэл тавтай амруулж чадна гэдгээ амлая. Чамд гэр барьж, номын сан байгуулж өгч ч болох юм.

	Чамайг жинхэнэ сайн хүн болсон гэж итгэн ёсолсон Дагиймаа чиний хүү Сэргэлэн гэж бичсэн захидлыг Дагва уншаад шүүрс алдахад гар нь чичрэв. Гэрэл нэвтрэмгүй хүрэн хилэн хөшиг татсан цонхтой том тасалгаа нь өнө эртний үеийн уран барилгын дурсгал өнөөгийн хүний харахад уйтгар төрүүлэм нүсэр санагддагийн адил агаад, хамаг амьдралын нь «баясгалан» мэт байдаг өндөр өндөр шүүгээ, давхарлан хураасан чемодан нь газар хөдөлснөөс нурах гэж буй хавцлын байцас шиг санагдлаа. Хүү минь чухам ямар янзын хүн болоо бол гэж бодоод Дагва өмднийхөө халаасанд гар хийж, цонхны дэргэд очсоноо хөшиг ярж гадагш ширтэв. Цахилгаан гэрэл асаатай гудамжаар хүмүүс ийш тийш сүлжин зөрж улиасны хатсан навчис гялсхийн унаж харагдана. Цардмал замаар өнгөрөх машины гэрэл цонхоор гялсхийхэд гэрийн эзэн цочим завдаад, ширээнийхээ бүрхүүлт чийдэнг асаав. Тасалгаанд байхад түүний дотор давчдах шиг...эсхүл ямар нэг юм дутагдан үгүйлэгдэх мэт болсонд тэр бээр гадагш гаръюу гэж санав. Тэгснээ «гараад хаашаа явж, хэнтэй уулзах билээ. Баясгалан ч ойрдоо ер ирэхээ байлаа... Кино үздэг юм уу... Юу ч гэсэн бушуу маргааш болоосой Амралтаа авъя гэж хэлье,.. Хүүдээ л очъё... гэж бодов. 

	1964 он

	
ТӨРСӨН НУТАГ 
(ТУУРЬ)

	 

	Үхтэл орших төрөлх нутаг

	Салж болшгүй орон

	Д. Нацагдорж

	 

	Тэнэгэр хөндийн цас хайлж, гуу судгаар богинохон настай горхинууд урсана. Энд тэндгүй л шалбааг... Өвлийн цагт сүрэг бэлчээгүй газрын цасан дороос хур борог гарахад таван хошуу мал гэдэс мэдэн иднэ. Хөндийн зүүн талын нүцгэн бор уулын хормойд нэлээд хэдэн гэр бүхий хот айл харагдана.

	Гандаж ухаарсан дээлтэй хуурчийн оймс цоороод хонины утсаар ширж хийсэн хатуу зуузай, өсгийг нь холгоно. Гуч эргэм настай шилийн мод шиг өндөр нуруутай, өтгөн хар хөмсөгтэй тэр эрийн магнай дээгүүр хөлсөн дусал бөмбөрч ардаа үүрсэн хавчиг үүрэг мөрийг нь дарна. Ам цангаж гэдэс өлссөн нь туйлгүй учир хуурч нүдэнд туссан хот айлын зүг тэнхээ шавхан алхлаа. Өвөлжөөний орчмоор хонь бэлчиж эхлээрээ яваа хурга ишиг тоглон зарим нь мөргөлдөж, зарим нь хэвтэж байгаа хонь ямаан дээгүүр гишгэлэн дэвхэцнэ. Хуурч зүүн өмнө талын бор гэрийн гадна үүргээ авч тавиад хэзээ ч биеэсээ салгадаггүй хуураа барьсаар оров. Гэрийн хоймор дэрсхэн, нүцгэн хоёр хүүхэд адасга дээр суугаад өнгө өнгийн будагтай шагайгаар тоглож байлаа. Дэрний ширгэвчинд тавьсан авдрын тушаа ханын толгойд цахиур буу өлгөөстэй, хажууд нь хот цэнэг зүүсэн харагдана.

	Айлын бүсгүй гэртээ хүн ирэхийг хармагц хурганд өвс боож байснаа түр орхиод орж ирлээ. Бүсгүй явуулын хүний туйлдан ядарсныг мэдэж ган тулганд аргал зэрэглээд цай гал дээр тавив. Хонины сүүгээр сүлсэн шар цай уухад хуурчийн хөлс дааж царай засарч, нүд сэргэв.

	— Танай гэрийн хар хүн хаачсан бэ гэж хуурчийн асуухад бүсгүй, 

	— Манай гэрийн хүн анд явсан. Одоо ингэсхийгээд ирэх байхаа гэлээ.

	— Та аль нутгаас явж байна даа?

	— Хангай нутгаас явна гээд хуурч харьяа аймаг хошууныхаа нэр усыг хэлсэнгүй. Харин «Нутгаас гарсаар жил тойрч байна» гээд сүүрс алдав.

	Айлын хоёр хүүхдийн арай томхон нь нүцгэн гарах гэхэд

	— Нар орж байна, даарна, хувцсаа өмс! гээд эх нь түүнд урд хормой нь түлэгдэж хорчийсон тоодгор нэхий дээл өмсгөв. Бяцхан хүү гадаа гараад, 

	— Аав ирлээ! Аав ирлээ! гэж час хийсэн дуугаар хашхирав. 

	Тэр орой хуурч анчин Намнантай хууч хөөрсөөр тэнгэрт түрүүчийн од гаргав. Анчин зарц Намнангийн бор гэрт уран хуурын дуу уянгалж нэгэн хүн эршүү цээл хоолойгоор уртын дуу аялахад тэр хот айлын бүх хүн Намнангийн бор гэрт цугларч тэдний босгоор алхах дургүй баян Дамиран ядуу айлын гай барцад дайрчихна гээд Намнангийн хоёр хүүхдэд ойртуулдаггүй эхнэр нялх хүүгээ тэвэрсээр эхнэрийнхээ хамт орж ирэв.

	Хотондоо орсон мал ч хивэхээ болиод хуурын эгшгийг чих тавин сонсох шиг, өтөлж үхэх нь дөхсөн даахит хөгшин нохой ч сэргэн хуцах шиг... Намнангийн умгар гэрт хүмүүс нэмэн орсоор суух газар байхгүй болсон тул олонх нь зогсоцгоолоо.

	Орчлонгийн салхинаас ондоо юм хүрээгүй болов уу гэмээр танхил борхон бүсгүйн, нэг газар удаан тогтдоггүй харц хуурчаас нэг ч мөч салахгүй боллоо. Энэ бол баян Дамираны охин Хандмаа ажээ. Зарим үед болсон мойл шиг хар нүдэнд нь баяр гунигийн алин болох нь мэдэгдэхгүй тунгалаг нулимс гүйлгэнэж сэтгэлд нь тоост орчлонгийн аливаа юм орохгүй болж гагцхүү хуурчийн дүр л нүдэнд нь үзэгдэж хуурын эгшиг л чихэнд нь сонсогдоно. Хуурчийн дуулахыг чагнан суугаа хүмүүсийн нэг хэсэг нь залуу насаа дурсаж нөгөө хэсэг нь зовлон гунигаа сэргээн санаж байлаа. Хуурч дуулахаа түр болиод урдаа байсан данхтай цайнаас модон тагшинд хийж хэд балгасны дараа

	 

	Буман уулыг даваад

	Түмэн мөрнийг гатлаад

	Хар сүүдрээр ханиа хийж

	Хадан агуйгаар гэрээ хийж

	Уудам эх нутгаараа

	Улс зоны дундуураа

	Аялан хэрэн явахдаа

	Амьтны жаргалыг үзсэнгүй

	 

	гэж дуулан хуурдлаа.

	Шөнө дундын хэр болоход хуурын дуу зогсож хуралдан ирсэн олон гэр гэртээ орцгооход уян хонгор сэтгэлтэй Хандмаа ээж ааваараа дуудуулан дуудуулан Намнангийнхаас арай гэж гарчээ.

	Баян Дамираных бүхэл мах гал дээр хийж орхиод хуурын эгшиг хуурчийн дуунд талимааран умартсан учир тэднийг гэртээ орж ирэхэд махны шөл ширгэж тогоо нь түлэгдээд хэншүү хярвас үнэртэж байлаа.

	— Ээ дээ бас ховор сайхан хоолойтой хүн байна даа гэж эхийнхээ хэлэхийг сонссон авч хариуд нь юу ч гэж үл дуугаран гэрийн баруун талын хөндий орон дээр очиж, нарийн хурган дотортой дээлээ тайлаад, арван хоёр угалзтай хуучивтар хүрэн булигаар гутлаа хөлөөсөө сугалж, мяндсан хар гэзгээ ар тийш нь шидээд орондоо оров.

	Зарим үед ганцхан цагийн дотор сэтгэл нэн хөдөлбөл олон арван жил амьдрахад огт санаанд ороогүй шинэ бодол эрмэлзэл хүний оюун ухаанд хаврын яргуй шиг дэлгэрдэг билээ. Насаар өвгөрч яваа буурал ертөнц элгэн дээрээ гишгэлж яваа хүний амьдралд тоо томшгүй шинэ эргэлт гарахыг хардаг боловч түүний дотроос хайр сэтгэлийн гал дүрэлзэхийг хэзээ ч гэсэн дэмждэг буй заа гэдгийг цааш үргэлжлүүлэн өгүүлэхээ зогсож өмнөхийг эргэн өгүүлэх нь: Гол хоймрын арслан хээтэй хүрэн зандан ширээн дээр голт цөгцтэй зул бадамлаад, авгай хүний үс шиг хээ угалзтай ган тулганд аргалын цог улайж зүүн талын орон дээр аав ээж нь хурхиравч энэхүү шөнийн тавлаг орчинд Хандмаа л унтаж чадахгүй эргэн хөрвөөж хэвтнэм. Хуурчийн эрэмгий шинжийг илтгэсэн алаг нүд, тос даасан хүрэн царай Хандмаагийн харааны үзүүрт биелэн үзэгдэж морин хуурын аялгуу сонсголын нь үзүүрт хүнгэнээд ээлжтэй юм шиг ирдэг нойрыг нь зайлуулж л байсан нэг мэдэхэд унтчихаж, ядарч цуцаад сөхрөн унасан хуурчийг аятайхан өргөн босгож байна гэж зүүдлэв. Түүнээс хойш хэд хонов. Намнангийн намнасан зээрийн махнаас хороож хоног  өнгөрөөж байсан хуурч гэрийн мухарт хөл гар хумхиад сууж байхыг үл хүссэн учир хурга барих, хонь хураах ажил хийж эхлэв.

	Янз янзын өнгө дүрстэй харагддаг баян байгалийг хуурч сэтгэл догдлон аждаг заншилтай билээ. Нэгэн орой тэр бээр өвөлжөөний хажуу талын толгод дээр гарч шингэж байгаа нарны зүг ширтэхэд тэнгэрийн хаяа шаргалтаж, үүлсийн зах улайн харагдав. Тэр зүгт хуурчийн төрсөн нутаг буй!

	Хуурчийн дэргэд, аавынхаа морийг аргамжаад буцаж явсан Хандмаа ирлээ. Хуурч гүн бодолд дарагдсан учир хажуудаа хүн ирэхийг ч мэдсэнгүй. Тэндээс өвөлжөөний чиг үл мэдэг доголон алхлаа. Хандмаа түүнийг гүйцэж ирээд, 

	— Та яагаад доголоо вэ гэхэд хуурч баахан ичингүйрч, 

	— Хол газар удаан явсан болохоор хөл минь холгочихжээ гэв. 

	— Та оймсоо цойлдуулаач дээ

	— Хэн миний оймсыг цойлдож өгөх вэ дээ. Харин өөрөө л оролдвол юу юм бэ гэхээс биш гээд хуурч инээмсэглэв. Хандмаа духайж «Оймсыг нь цойлдоод өгөх юм сан» гэж бодовч яахан зүрхэлж хэлэх билээ.

	— Та манайд орж бидэнд сайхан дуу дуулж хуурдаж өгөөч дээ гээд л Хандмаа эрвэгэр алаг нүдээр хуурчийн өмнөөс ширтэхэд тэр дэргэдээ байгаа дөрвөлжин хадан дээр сандайлан суугаад гүн бодолд дарагдав. Бүсгүй ийш тийш харж дурсгалт баримлын дэргэд ирсэн хүн шиг л хуурчийг тойрон холхино.

	«Баян Дамираны ганц охин навсгар хувцастай тэнэмэл хуурч дагаад салахаа байж гээд л намайг нутгийн хүмүүс муу хэлэх болов уу» гэж бодон санаа алдаад, 

	— За харья хэмээн явах гэтэл «Та надад нэг сайхан дуу дуулж өгөөч! Би таны дууг дахин дахин сонсмоор байна гэж хэлэх үү» гэсэн бодол сэтгэлд нь цахилгаан шиг түргэн орж ирсэнд хуурчийн дэргэд эргэж очоод бодсоноо хэлбэл хуурч

	— Нар шингэлээ. Өдийд толгой дээр гарчхаад гэнэт дуу дуулахаар чи бид хоёрыг хүн амьтан муу хэлнэ биз дээ.

	— Энэ толгойн шил дээрээс манай гэр харагдахгүй байна шүү дээ. Тэгэхээр манайхан та бид хоёрыг яаж үзэх вэ дээ.

	— Үзэхгүй ч гэсэн дууг минь сонсоно биз дээ.

	— Тэгвэл та надад аминчилж аяархан дуулж өг л дөө гээд Хандмаа хуурчийн дэргэд бүр дөхөж ирээд хувцсыг нь шүргэв. Орчны юм бүдгэрүүлж үдшийн бүрий нөмрөн ирлээ. Хуурч хоолойгоо засаад

	 

	Замбуулин хорвоогийн цээжин дээр

	Тэнэж төөрч явсан би

	Захгүй хөх тэнгэрийн дор

	Өлсөж даарч үзсэн би.

	Гоо сайхан цогцсыг чинь

	Шөнийн зүүдэнд үзнэ

	Голч үнэн сэтгэлийг чинь

	Өдрийн бодолд дүрсэлнэ

	 

	гэж дуулав.

	Нутгийн салхи л очиж шивнээгүй нь мэдээж. Шар баяны хүү мундаг Намсрай гэгч ханхар цээжтэй улаа бутарсан ягаан хацартай хархүүгийн чихэнд Хандмаагийн сэтгэлийг 30 орчим настай хуурч эргүүлж байна гэсэн шуугиан дэгдэн хүрэв.

	Уур омог нь шатахаараа догшин хангал эмнэгийг ч чихдэж мушгиад унагадаг тэр хархүүгийн дотор хилэнгийн дөл өрвөлзөж зүрхнээс нь цус шүүрэх шиг болжээ. Тэр муу «янхан» эмийг чинь тэнэмэл хуурчтай нь хамт авслаад дээр нь шороо цацъя л даа гэж бодсон Намсрай Дамираныд очихоор бэлтгэж эхэллээ. Намсрай тэдний хот айлынхныг ялангуяа хуурч, Хандмаа нарыг сүр далайлгахын тулд олон жилийн хур дэлтэй онгон хүчтэй хүрэн азаргандаа суудал сайтай, бахим халбигар эмээл тохож бэлчир бүхэн дээр тэнгэрийн луу мушгирсан мөнгөн товруутай хазаараар хазаарлан эмээлийнхээ бүүрэгт алд тэнзэн ташуур өлгөөд догшин хүлгээ хантайрч тушив.

	Болд төмрийг ч зорж даамаар хурц бөгөөд гурван үеийг дамжиж ирсэн үйсэн иштэй хутгаа хуйнаас гаргаж нэг үзээд буцаан хийж бүсэндээ хавчуулав. Хэдий үед тэднийд хүрч очвол тохиромжтой вэ гэж бодсоор цагаан гэгээ тасрахын өмнөхөн л уяан дээр нь буухаар шийджээ. Наран шингэх үеэр тэр зүг тогтож ядан эргэцэж байгаа хүрэн азарганы дөрөө дөрөөлж байгаа Намсрай эзэрхэг дайнд мордож байгаа чулуун зүрх төмөр нүүрт баатар шиг сүртэй. Улаан замын тоосыг ардаа босгосоор урт шар хөндийг хойноо хийсээр мундаг Намсрай Дамираныд дөхөж ирлээ. Гадаа ирсэн хонио хотлохоор хурааж явсан Хандмаагийн ажлыг хөнгөвчлөхийн тулд хуурч хониных нь нэг захаас эргээж явав. Хандмаа урд хормойны өнгө урагдсан зувцаа дээл өмссөн харагдана. Мундаг Намсрай мориноос буумагц Хандмаагийн урд ирж мал руу дайрсан чононых шиг харцаар ширтэлхийлээд түүнийг багалзуурдан авчээ. Бүсгүй хүний чарлахыг сонссон хүмүүсийн сэтгэл сэртхийв. Хандмаагийн тунгалаг нүүрийг хөх няц болтол дэлсчхээд зогсож байгаа зэрлэг адгуус шиг тэнэг тэр эрийг харсан хуурчийн омог бадарч дотор сэтгэлийнхээ гүнд цогцолсон хилэнг цогтой хоёр нүдэндээ хуралдуулж бүх биеийнхээ тэнхээг баруун гартаа зангируулаад түүнийг дэлсэн гуйвуулав. Мундаг Намсрай галзуу мэт уурлан хариуцаж хутгаа сугалах үед буун дуу тасхийв. Намнан замаг даржээ...

	Хуурчийн сэтгэлийг тэр үдэш гашуун уйтгар дарж төрсөн нутгаасаа хөөгдөн гарч байсан хэцүү цагийг эрхгүйеэ дурсав. Хошуу ноёны албан татварыг эсэргүүцэж шүлэг зохион хуурдаж явсаар хуурч нутгаасаа хөөгдсөн билээ.

	Ганцхан манай нутаг ч биш монголын уудам нутаг гаслан зовлон, цус нулимс, дарлал доромжлолоор дүүрчээ гэж хуурч бодоод тэр шөнө харь Төвд газрыг зорин алхсан билээ. Өдөр шөнө ээлжилсээр амьдралын урсгал уйтгартай нэг хэвээр өнгөрсөөр... Хуурч жинхэнэ говь нутагт орж ирэв. Намнангийн өгсөн зээрийн болсон мах, Хандмаагийн сэмхэн боож өгсөн хэдэн хурууд цөм дууслаа. Монголын говь нутаг уудам, хуурчийн хоёр хөлөөс цус шүүрнэ. Тэр, бяцхан хад налж суугаад зүүрмэглэв. Эргэн тойрон чив чимээгүй дүнсийгээд хааяа нэг шувуу дэрхийн нисэх нь сонсогдоно. Зүүрмэглэж сэрэхэд бие нь ч аятайхан амарсан шиг санагдав. Үүргээ задалж хөлсөнд түлэгдэн хиртсэн хуучин цамцаа гаргаж үзээд урах гэтэл хүч нь хүрэхгүй шахам байлаа. Арай чүү гэж ураад холгосон хөлөө боов. Ам цангахаар хүйтэн цай сэтгэлд нь орно. Ийшээ тийшээ харвал элс бутнаас өөр юу ч үл үзэгдэх бөгөөд газар тэнгэр нийлсэн юм шиг цэнхэртэнэ. Тэр ядарсан нүдээ аньж омголтсон уруулаа долоогоод: Ямар ч гэсэн хил давах болж байгаа... Хүний «жаргалын орон», «шашин номын энэрэлт орон» Төвд газрын барааг хэдийд нэг харах бол гэж саналаа. Бас Хандмаагийн дүр энэрэнгүй хайр энхрийлэл... Мундаг Намсрайд зодуулаад нүүр нь хүн харахын эрхгүй хавдсан байсан нь хуурчийн бодолд орж... надаас л болсон юм... Намнан түүний гарыг хуга буудаагүй бол Хандмаа бид хоёр амьд үлдэхгүй байсан биз гэж бодлоо. Хуурч ядарч туйлдаад өндийлөө. Түрүүчийн бодол харвасан сумын адил алга болж дахиад л уух идэх юм санаанд орж гол нь харлана. «Нэг газар удаж болохгүй ямар ч гэсэн явж үхэх хэрэгтэй» хэмээн бодоод үүргээ үүрч цааш хөдлөв. Гэтэл нүдний үзүүрт тунгалаг нуурын ус мэлтэлзэн харагдана. «Ус» «ус» гэж үглээд хуурч эцсийн тэнхээгээр алхлаа. Гуйван дайван хүч тамираа барсаар явж явж дөхөөд ирвэл зэрэглээ байлаа. Элст замд хуурчийн өвдөг бохирох шахам гуйвахдаа хуураа л няц дарчих вий гэж болгоомжлов. Толгойгоо эргэхээр зог тусч баруун хөлөө өргөх гэснээ сөхөрчхөв. Амьдрахын эрхэнд тэр бээр говийн зэрлэг адгуусны цус сорохын төлөө тулалдахаас ч буцахгүй байлаа.

	Хуурч мөлхсөөр нэгэн жижиг бутанд тулж ирмэгц тэвэрч унаад өргөст оройноос нь зажилж буйлнаасаа гарсан цусны хамт залгихад тэнхээ тамир орж хавь тойрныхоо юмыг харах чадвартай болжээ. 

	Босоод цааш хэд алхав. Монгол нутгийнхаа хил дээр ирснээ мэдлээ. Алтан ганжирт сүм дуганы орой исгэрүүлдэг Төвд газрын хуурай салхи нүүрээс үлээж «энэрэнгүй их будда» урдаас тосох мэт санагдахад эргэн харвал хурмаст тэнгэрийн шар нарны дор монгол орон хуурчийн нүднээ униартан харагдана. Түүний нүдэнд цаст уул үзэгдэх шиг болсонд хуураа авч «Сэрүүн сайхан хангай» гэдэг дууг хуурдлаа. Хуурынхаа дууг сонсмогц сэтгэл сэргэж нүдэнд нь цог улалзанхан зовлон гуниг агшин зуур мартагдаж ядарч цуцсан дөрвөн мөч нь тэнхэл ороод өлсөх ч үгүй цангах ч үгүй юм шиг болов. Мөнх ногоон модтой уулнаас эх авсан гол мөрний урсгалын чимээ шуугианыг «сэрүүн сайхан хангайн» ая хуурчийн чихнээ авчирч сормуус доороос талимаарах алаг нүд, уян зөөлөн сэтгэлт Хандмаагийн дүрийг нүднээ тодруулан эх нутгийнх нь цэцэг ногооны үнэр анхилах шиг болов.

	Зуны эхэн сард ойн шугуй цэцэглэж дулаан орноос ирсэн хөхөө шувуу донгодоод, танан цагаан гэрийн дээгүүр дэлгэцтэй идээ тавихын үед сайн хүлгийн хүчит туурай тачигнан, сайхан охидын цээлхэн хоолой хангинаад миний төрсөн нутаг, мөн ч сайхан сан гэж бодсон хуурчийн нүдэнд нулимс гүйлгэнэж орчин тойрных нь юмс ялгарахгүй нэлэнхийдээ цэнхэртэв. «Сэрүүн сайхан хангайн» аялгуунд автагдан хөтлөгдсөөр хуурч нэг мэдэхэд төрсөн нутгийнхаа зүг эргэж хөл тавьсан байлаа. Тэр хөлийн өлмий төвд нутаг руу хэзээ ч эргэсэнгүй. Тэр хөл хөдсөн бойтгоор анх мөр гаргасан монгол газрынхаа өвс ургамлыг гишгэж тоос шороог хөдөлгөж явжээ. 

	1961 он 

	
АЛАГ МОРЬТ БААТАР 
(Найруулал)

	— Та тэр олон тулалдаанд орохдоо шархтаж явсан уу?

	— Хоёр ч удаа биед минь сум туссан. Түүнийг шархтсанд тооцох бэрх гэж мариалаг биетэй бадируун хүрэн царайтай хүн хэлэв. Энэ хүн, 1964 оны есдүгээр сарын найманд зуугийн тал насалсныхаа ойг тэмдэглэсэн юм. Тэгэвч түүний өтгөн хар халимаг нэг ч ширхэг буурал ороогүй, нүдэнд нь орь залуу эрийн цог хийморь бадарна.

	— Шинэ ирсэн хороон дарга минь хэн гэлээ гэж нэг байлдагч нөхрөөсөө лавлавал:

	— Дандар, Зөвлөлт улсын Тамбов хотын морин цэргийн сургууль төгссөн гялалзсан дэслэгч гэнэ дээ гэж цэргүүдийн хэн нэг нь хариулав.

	Халуун рашаан, Дүнгэрийн овоо, Хэрээ уул, Номунхан, Бүрдэн овоо, Талын манхан, Гөлөгт Манхан, Шарга морьт, Баян хошуу, Халхын сүм, Булан дэрс Монгол загас зэрэг хоёр зуу орчим километр газраар Монгол орны уудам нутаг арвин баялагт шүлс залгин шунасан Японы самуурай нар хил зөрчиж Тамсагийн цэргийн ангийн зарим салаа хайч хилд тулж иржээ.

	Дандарыг шинэ албанд ирэхэд тэр хорооны зарим анги мөн л хилд оччихсон байв. Дандар байлдааны зэвсгийг хүлэг морь шигээ эзэмшсэний дээр «Хэрэг тохиолдвол харцага шонхор шиг дайрна даа» гэсэн зориг дүүрэн байв. Түүний бие төрөлх нутаг Булган, Бүрэгхангайнхаа цэнгэг агаар шиг эрүүл саруул бөгөөд хилийн шугам байлдааны талбарт очихоороо улам жавхаажин гялалзжээ.

	Тавдугаар сарын нэгэнд дайсны онгоц Матад, Тамсагийн дээгүүр хар сүүдрээ чирсээр орж ирээд Хамар давааны Баянбүрдийн заставыг бөмбөгдөв.

	... Тамсагийн зургаадугаар морьт дивиз ч байлдаанд хөдөлж цэрэг дарга нар нойр хоолыг мартан, өдөр шөнөгүй аян хийв.

	Орчин тойрныг шөнийн бараан сүүдэр хучиж, айл амьтан дотогшоо нүүсэн учир тэр хавь анир чимээгүй налайж, хааяа нэг шувуу сэрхийн нисэх чимээнд морины чих сортойсхийн цэргийн хүний нүд сэргэнэ. Тэг тэгсээр харааны үзүүрт тэнгэрийн хаяа шар захлан, шөнийн бүгээнийг үүрийн гэгээ сүлэхэд дорно зүгээс галуу шувуу хошууран нисэх нь онгоц мэт харагдаж, тэр нутаг төрсөн хөвүүдээ шинэ ногооныхоо үнэр, цэнгэг агаараар дайлан угтав.

	Байлдаан ангийн дарга бөгөөд тэр цагт штабын дарга орлож байсан Осор, Дандарыг нэг удаа дууджээ. Тэр бээр даргынхаа урд тэвхийтэл ёсолж; 

	— Дэслэгч Дандар ирлээ! гэвэл Осор даргын сэтгэл тавгүй бололтой хөмсөг зангидаж:

	— Ахар богино хугацаанд танай хороо Халх голын эрэгт хүрэлцэн оч! гэсэнд:

	— Мэдлээ! Гүйцэтгэе гэж дэслэгч ёслоод эргэлээ.

	Дандарын хороо нар шингэх үеэр Халх голын эрэгт хүрэв. Халх голын бургас гөлөглөж өтгөн багсгар мөчирт цагаан цэцэг нүдэлж, талын хязгааргүй уудмын дээгүүр нүүх ягаан эмжээртэй үүлэн доогуур усны шувууд ганганан байв. Дандарын хороо Халх голын баруун эрэг Хайлаастайн голын чигт байрлав. Энэ үед Дандарыг дивизийн дарга Шаарийбуу дуудаж: 

	— Өчигдөр голын цаана ер гаруй машинтай дайсан бүгж байсан. Цэрэгтэйгээ яваад тэдний хүчийг судалж мэд! Хэрэв их хүч байвал галынх нь цэгийг илрүүлэн цохь! Бага хүч байвал улсын хилээс зайлуул! гэв.

	Тэд голын цаана гарч ажиглавал элсэн дээр морьтой хүний мөр уландаа хээтэй шаахайны мөр, элдэв лааз үзэгдэв. Дандар ангиа бургасанд бүгүүлээд морьт сэргийлэх томилон, орчин тойрны байдлыг тагнуулав. Гэтэл 1500-аад метр хэртэй газраас дайсны есөн пулемёт гэнэт гал нээмэгц манайхан өргөн зурвасаар дайралт хийж түүнийг намжаагаад тэр хавийн элст манхнуудыг богино хугацаанд эзэлж, цааш давштал нялх ногоо соёолсон талыг үдшийн бүрэнхий хучлаа. Тэд давшиж ашигтай байр нэмэн нэмэн эзэлсээр байв. Дайсан этгээд хоёр хоёроороо галынхаа цэгээс буудаж буцан зугтааж байгааг  Дандар мэдээд хоол нойргүй хоёр хоногийн аян хийсэн учир морь малаа идүүлж цэргүүдээ амраахаар шийдэв.

	Тэгэвч цэргүүдийн сэтгэл тавгүйдэж зарим шинэ цэрэг нөгөөгийнхөө чихэнд:

	— Манай дарга яасан уужуухан хүн бэ дээ. Дайсан буу дуугаргаад байхад биднийг амрааж болдог л юм байх даа.

	— Харин нь ээ, харин. Энэ шөнө аюулгүй л гэж бодож дээ манай дарга гэхэд нөгөө нэг нь «Хороо цэрэг командалсан дарга гэхэд Дандар дэслэгч хямсгар зан байхгүй. Цэргийнхээ явах тагнуул туршуулд өөрөө л мөлхөж байдаг, сонин хүн шүү» гэлцэнэ. Цэргүүд яриандаа болж нэг мэдэхэд сэтгэл нь яльгүй уужирчээ. Тэд тэндээ тавтай хонож 17-ны өглөө эртлэн босоцгоов. Дандар харуул манааныхаа илтгэх үг сонсоод хөдлөх гэж байтал манхан толгой дээр морьтой хүн харагджээ. Түүнийг үзмэгц байлдагчид дор бүрдээ буудах сан гэж байж ядав. Тэдний дундаас туранхай жижиг бор залуугийн сэтгэл бүр ч их хөдлөв. Тэр хорооныхоо даргад очиж:

	— Дарга аа! би үүнийг буудвал болох уу гэвэл Дандар хэдэн хурам бодолхийлснээ:

	— Болно гэв.

	Буу дуугармагц манхан дээрх өнөө хүн бараагүй болжээ. Дандар хэдэн цэргийн хамт уг газар сэрэмжлэн явж очвол дайсан хүүрээ аваад зугтааж амжсан байлаа. Дандар газрын баримжаа, гарсан цусыг хараад:

	— Амьд байх янзгүй. Ёстой амин газрын хар хүрэн цус гоожсон байна. Манай Олзвой найман зуун метрт мэргэн бууджээ гэвэл даргыгаа дагаж явсан цэргүүд урамшин баярлав.

	Хүнд өвчтэй боловч байлдаанд сайн дураар мордсон Олзвой тэр удаа бахдан биширдэг даргаасаа сайшаалын үг сонссондоо эрэмшиж, тулалдаанд орох зориг нь улам бадарчээ.

	Тэр өдөр Дандарын анги дайсныг Номунхан, Бүрдэн-овоо хүртэл хөөж орхитол тэндээс хагас километрийн зайд хилийн цаахна гэр майхан харагдав.

	 

	II

	 

	Тавдугаар сард манай хүч өргөн фронтоор хоригложээ. 27-ны өдөр их бууны дивизион, хуягт дивизион галын байр эзлэхийг зорьсон авч амжаагүй байтал харанхуй болов. Тэрхэн үед манай онгоц хараахан хүрэлцэн очоогүй байсан учир дайсан агаарт ноёлж, манай хүчийг нэлээд сайн мэдэж аваад Халх голын зүүн эрэг Номунхан, Бүрдэн овооны орчимд манайхныг бүслэн цохихоор төлөвлөж долоодугаар дивизийн нэг, долоо наймдугаар морин хороо буюу Хянганы морин дивиз 64 дүгээр явган хорооны нэг батальон, дэд хурандаа Адзум Кевано нарын командалсан моторчилсон отряд их бууны анги нисэх хүч зэргээ хилийн цэгт тулгуу бөөгнөрүүлэв.

	Тавдугаар сарын 28. Дорнодын ухаа толгодын дээгүүр үүрийн гэгээ гийж, цэлмэг тэнгэрийн мандалд зулсан мэт хэсэг цагаан үүл үл мэдэг улаан шаргал туяарч харагдлаа. Түүнийг ажиглавал үүлт тэнгэр хүртэл ямар нэг галын дохио өгч байгаа мэт санагдаж байжээ. Манай зоригт дайчдын өөдөөс дайсны буун сум исгэрэн ирж, атар талын хөрсөнд бөмбөг тэсрэн газрын шороо пурхийж, цэцэг ургамал үнс чандруу болоод хярвас хэншүү үнэртэн шүүдрийн дусал хурдаг навчин дээр хүний цус бялтав.

	Дайснууд шөнө сэм давшиж зургаадугаар дивизийн ард гарч ирсэн учир дайралт тун ч ширүүн боллоо. Чогдонгийн суман Зөвлөлтийн хоёр ангитай урагш давшиж Амузогийн отрядын штаб руу хүчит галаар дайран орж цохилт өгөв. Тулалдааны үед дивизийн командлагч Шаарийбуу цэргийнхээ эгнээнээс үүрд хагацжээ.

	Дайсны гал улам ширүүсэж суман мөндөр буухад алаг морьт даргын оновчтой дохио тушаалаар манай их буу, пулемёт, винтовын сум олон дахин давуу хүчтэй дайсныг сум тоолон унагаж ашигтай байр эзлэв. Тэгтэл Японы хуягт хүч түрэн довтлон орж ирлээ. Хорооны даргын тушаалаар их бууны салааны дарга Дорж гал нээх дохио өгөхөд дайсны хуягууд ч сүйрч гүйцэв. Алаг морьт баатар тэнд ган сэлмэнийхээ далайцыг шалгалаа. Тэгтэл Дандарын хажуу талд шороо манасхийж, нэг цэрэг буугаа тэврэн ойчив. Дандар дэргэд нь мөлхөж очоод түүний цээжийг өндийлгөвөл садран урсах цус цамцыг нь нэвтэлж байв. Түүний толгой доош гудайж:

	— Би өнгөрлөө. Даргаа та...та сайн...гээд хэлэх гэснээ гүйцээж чадсангүй. Дандар бяцхан ташмагтай уснаас шархтсан байлдагчийн ам руу цутгав. Тэр, эх нутгийнхаа усыг эцсийн удаа амсаж:

	— Буу, миний буу хаана байна гэснээ хайрт даргынхаа гар дээр сэршгүй нойрслоо. Дандар тэр цэргийн тулалдсан газар үлдсэн дайсны хүүрийг ажаад:

	— Үхэвч ингэж үхэх учиртай гэж хөмхий зуун босов. Тэр үед Дандар, япон офицер олзлох гэж дээр доороо оролцож зодолдсоноос олсон шархныхаа халуу оргин өвдөж байгааг огт мэдсэнгүй. Харин их бууны дивизионы улс төрийн удирдагч Гэлэгбаатар тэргүүтэй арван шилдэг байлдагчийнхаа шарилыг хараад эрэлхэг даргын алаг нүдэнд өөрийн эрхгүй нулимс гүйлгэнэв.

	Тулалдааны талбар түр анир чимээгүй болов. Нар баруунаа хэвийн илч нь буурахад Халхын голын шумуулд хүн мал тогтохын эрхгүй. Дандар өдий төдий зэвсэг үүрч алаг морио хөтлөөд олзны олон хүн тууж хороо руугаа явлаа. Олзны тэр хэд монгол баатрын жадны үзүүрийн өмнө соёнготсон мэт турьгүй алхана. Дандарыг нөхөд нь угтлаа. Тэр «Амьд хэлнээс» гадна бичгийнхээ саванд «амьгүй хэл» нэлээдийг хийсэн байжээ. Дандарын царай хээрийн салхинд тоос дааж гялалзаад шингэх нарны гэрэлд хүрэл мэт сүртэй харагдах бөгөөд баригдаж ирсэн япончуудын сонсголын үзүүрт алаг морины туурай тачигнаж, ган сэлэм сэнс мэт салхи татуулан эргэх шиг санагдаад дотрыг нь давчдуулж байлаа. 

	17 дугаар морьт хороо, сөрөн ирсэн дайснуудаас нэг ч хүн үлдээлгүй нам цохиж, хүнд хөнгөн пулемёт миномёт, ачааны гурван машин дүүрэн хүн, арван найман офицер бага дарга нарыг нь байлдааны нууц чухал баримт бичгийн хамт олзлон авчээ.

	Энэ үеэс 17 дугаар морьт хороо, эх орны үнэнч хүү Дандарын гавьяа ард түмний дунд дэлгэрэв.

	 

	III

	 

	Хаяа нь шуулттай ханхар бор гэрт хижээл насны хоёр хүн хүүрнэж суулаа. Цагаан соруул хүрэн суман модтой гаансныхаа галыг мөнгөн цохиурт цохих зуур нэг нь:

	— Миний алаг морийг Дандар баатар унаж яваа гэнэ. Шийп (Шеф) хороонд өгсөн зургаан морины маань дотроос харахад хамгийн доожоогүй нь мөртөө хамгийн хурдан юм шүү! Сайн эрийн унаа болж дээ, хөөрхий минь! гэхэд өвгөжөөр нөгөө нь:

	— Тэгж ээ. Дандар гэдэг хүү ч эрэлхэг зоригтой үлгэрийн баатар шиг хүн юм байх аа. Ялангуяа цэрэгтээ энэрэлтэй, байлдааны арга ухаан зааж сургахдаа тун мэргэн гэнэ ээ гэв.

	Хоёр малчин ийнхүү хүүрнэн суусан тэр цагт Халх, Хайлаастайн голын сав Номунхан, Бүрдэн овоо хавьд хүн амьтан түр амсхийж, цэргийн эрчүүд буу сумаа базаан зэхэж Дандар цүдгэр гэдэстэй гүү шинжийн алаг морио эмээллэж байв. Гэтэл нэг нөхөр түүний дэргэд ирээд:

	— Чи дандаа догшин морь унадаг сан. Ойроос зүрх чинь үхээ юу гэж ёжлон асуувал:

	— Очиж очиж хүлэг морины догшноос зүрх нь үхдэг цэргийн хүн байвал тулалдааны талбарт сүг болдог байгаа даа! Миний хувьд бууж мордож, гэдэс дор нь орж, бөөрөнд нь наалдаж олзны хүн гулдран дүүрч, цэрэг командалж явахад номхон нь амар юм гэхэд нь:

	— Чи тэгвэл морины сайныг унаж мэджээ гээд инээлээ. Шонхор жигүүргүй бол агаарт чадалгүй, хүн морьгүй бол газарт хүчгүй гэдэг учир Дандар алаг морио дайсны суманд өртөөх вий гэж болгоомжлон, өвс усаар дутаахгүйг хичээдэг байв. Тэр алаг морьтойгоо амь нэг явж дайсантай тулалдсаар явлаа.

	Дандар даргатай 17 дугаар морьт хороо «Баатар хороо» цол нэрлүүлж, Дандар өөрөө байлдааны гавьяаны улаан тугийн одон, ахмад цол хүртэв. Тэгээд зургаадугаар сарын нэгнээс дивизийн командлагч болон дэвшжээ.

	Цуст дайны хар үүл хуйрагнан бөөгнөрч зангирсаар долоодугаар сарын хоёрны өдөр Баянцагааны их тулалдаан эхэлсэн түүхтэй Дандар тэр тулалдаанд дивизээ чадамгай командалж хамгийн түрүүнд фронтын шугам сэтлэн армийнхаа давших замыг нээн баталжээ. Тэр цагийн сонин бичгийн хуудаснаа «... Байлдааны ажиллагааг онц чадвартай удирдан баатарлаг амжилт олж эх орны өмнө туйлын шударгаар онц гавьяа байгуулсан учраас манай улсын засгийн газраас эх орны үнэнч хөвүүн Дандарын биеийг Монгол улсын гарамгай баатар цолоор шагнав» гэж тэмдэглэсэн байдаг. 

	
ӨВГӨН БҮРГЭД
(Найруулал)

	 

	Октябрын хувьсгалын буун дуу

	Орчлонг шинэчлэх анхны уриа!

	Орос хүний цагаан сэтгэл

	Орчлонг ивэлгэх ариун увдис!

	 

	Нэрсийн жагсаалттай хуудас барьсан хүн танхимаас гарч ирээд, 

	— Соболев ороорой гэхэд мал эмнэлгийн ангид суралцах эсэхээ шийдэхээр элсэлтийн комиссын хуралд орох гэж хүлээж суусан үе тэнгийн бүстэй, бүсгүй залуусын дундаас саарал костюмтай өндөр хархүү бослоо.

	Танхимд саруулхан. Цонхны гэрэл зүүн гар талаас нь тусахаар угсруулан засаж, хүрэн улаан цэмбээр бүтээсэн ширээнд профессор, багш нар сууж байв.

	Нүүр хагараагүй учир олон хүний өмнө зогсоход хүүгийн зүрх лүг лүг цохилон байжээ. Түүний энгийн даруухан төрхийг элсэлтийн комиссын дарга туранхай хатангир хүн алтан шар хүрээтэй шилнийхээ дээгүүр ажиглан хараад:

	— Монгол хүн байж яагаад орос нэртэй байдаг билээ гэж асуухад хөвүүн ширээний ард суугаа хүмүүсийг дөлгөөхөн харснаа, 

	— Намайг гурван настай байхад аав ээж энэ нэрийг өгсөн гэнэ билээ гэв.

	— Одоо монгол нэрээр сольчихвол яасан бэ гэж нэгэн багшийн өгүүлэхэд хүү дотроо дурамжхан байлаа.

	«Соболев нэртэй болсны минь учрыг мэдвэл эд намайг нэрээ соль гэхгүй байж болох юм. Тэр бүхнийг энд яриад ч яах вэ» гэж бодоод хариу үл дуугарав.

	 

	* * *

	 

	Цагаан сайр хэмээх нуга газрын ус бэлчээр тэгш сайхан авч 1945 оны долоон сарын хуучаар хүн амьтан дураар сүлжин явах нь өдрийн од мэт цөөрч тарвага хашхиран, улайд дуртай хон хэрээ гуаглахаас өөр анир чимээ бараг сонсогдохгүй, угийн эл хуль нутаг шиг болжээ.

	Тэр нэгэн өдөр үнсэн саарал үүлс баруун хойноос зузаарсаар цэлмэг тэнгэрийг бүрхэв. Салхи гэнэт хөдөлж хүрэн толгойлон найгах дөрөө зурам өвсийг газар налтал бөхөлзүүлж хур борооны түрүүчийн дусал наранд улайсан халсан, гуу жалгын хайр чулууг цоохорлож эхлэв.

	Амьд хүн байгаа эсэх нь үл мэдэгдэх өөвгөр том бор гэрийн тооно зэвэр дааж, гэр дээр тавьсан дэлгэцтэй ээзгий, гадаа хөмөрсөн араг, шээзгий нь нэгэн байраас хөдлөхгүй харагдана. Цэргийн алба хааж явсан хоёр хүүг эс оруулбал найман ам бүлтэй тэр өрхийн тэргүүлэгч өвгөн малчин Бавуугийн жаал хүү гэнэт халуурч толгой нь өвдөн цусаар ханиалгасаар хоёр хоног дээрээ амьсгал хурааснаас хойш ахар богино хугацаанд дөрвөн хүн өнгөрчээ. Найман халуун аминаас эгчийн хоёр хүүхэдтэй үлдсэн гоо үзэсгэлэн төгс залуу бүсгүй Наянтай санд мэнд шалмаг явж сумын төв хүрээд орон гэрт тахал гарч сүйрсэн учрыг мэдэгджээ.

	Тэр мэдээ хоромхон зуур Улиастай хотноо төвлөж агсан тахал эсэргүүцэх станцын эмч, мэргэжилтний сонорт хүрэв.

	Любовь Сергеевна Соболева гэгч буурал авгайн удирдсан отряд тахал гарсан газар ирмэгц үхэгсдийг шинжлэн үзэж, шатаан оршуулж, эм сэлтээр халдварыг ариутгаад нутаг орчмын тарвагыг шинжлэхээр анчид дайчлахын сацуу үлдсэн гурван хүнийг овоохой майханд тусгаарлаад хөл хорив. Тэгтэл удалгүй тэдний хоёр нь үхэж Өвгөн бүргэд гэдэг хүү ганцаараа үлджээ. Гурван настай жаал учрыг үл мэдэх учир амьсгал хураасан нагац эгчийнхээ завжнаас савирсан цусыг гараараа базаж, хялайн цэхийсэн нүд рүү нь ширтээд цээжийг тэвэрч уйлав. Өлсөж цангасан нь туйлгүй учир хүү гашуун нулимсаа залгиж байв.

	Энэ хүүг орхих уу авах уу гэдэг эргэлзээ отрядын эмч нарын дунд маргаан үүсгэв. «Нэгэнт энэ айл үрэгдсэнээс хойш хүүхдийг ингээд орхиё. Хэрвээ амь аврах гэж оролдвол тахал бидэнд ч халдварлана» гэж нөхдийн хэлж, зарим хүн түүнийг хөл хорионоос гарч ирэх гэвэл буудахыг завдан байхад Соболева эмч өнчин хүүг өрөвдөн нулимс унагаад эх орны дайны ширүүн тулалдааны үест их бууны цэрэгт алба хааж явсан хүүгийнхээ балчир нялх ахуйн дүрийг үзэх мэт бодож «Ийм амьтныг яаж орхих вэ! Аврах л хэрэгтэй! Эс чадвал хамт үхье» гэж шийдэв.

	Хонгор шар үсэнд нь буурал орсон тавь шүргэм насны эмч авгай тахлаас хамгаалах эм ууж баг өмсөн бэлтгэлийг базаасны эцэст

	— Та нар жаал бид хоёрт өдөр өдрийн хоол унд залгуул! Тусгай тэмдэгт газар аваачаад тавьчихаж бай! Би цаанаас нь ирээд авна. Нэг удаа хоол унд тавьсан газрыг сайтар тэмдэглэж дараагийнхыг нь түрүүчийн тэмдгээс зайтай газар тавиарай! гэж нөхдөдөө захиад хүүгийн хамт хөл хориотой үлджээ. Орос эмч хүүхдийн бие, гар хурууг цэвэрлэн ариутгаад идэж уух юм өгөв. Тэр үед чухам л харь холын жирийн нэг эх, гуравхан настай монгол хөвүүн хоёр үхлийн даваан дээр байлаа. Эмч хүүг өөрийн үр мэт өхөөрдөн асарч сэргийлэн эмнэж, бас аюулт өвчнөөс амар мэнд гарна гэж итгэх авч, хэрхэн тайван байх билээ. Гуниг уйтгар, аюул аймшиг эргэн тойрон хүрээлсэн байв. Гэвч цаг хугацаа нөхөцсөөр өвчний нууц хугацаа дуусахад тэр хоёр эрүүл үлдэв.

	Хөл хорионоос тэр хоёрын гарч ирэхэд шагшин гайхахын сацуу зарим нь сэжиглэн тахал тараах байх гэж зэвүүрхэн байв.

	Эмч хүүгээ дагуулаад гэртээ иржээ. Хүүдээ бойтог гутал жаахан хөдсөн дээл хийж өгөөд хонгор салхи үлээсэн намрын сэрүүн өдрийг өнгөрөөсөөр ажээ. «Одоо энэ хүүг яах вэ? Би үүнийг төрөл садан уугуул нутгаас нь холдуулан авч явахын хэрэггүй юм. Харин сайн айлд л өргүүлье. Аймгийн дарга нар энд тэндхийн албан хаагч хэн нэгэн хүний аль нэгэнд өргүүлье» гэж эмч бодож байжээ. Тэр үеэр аймгийн намын хорооны хоёрдугаар нарийн бичгийн даргаар намын боловсон хүчний дээд сургууль төгссөн Чаргай гэдэг хүн ирэв.

	Чаргайг ажил хүлээж аваад албан тасалгаандаа сууж байтал нэг өглөө жаахан хүү хөтөлсөн орос авгай орж ирэв. Хүүгийн галтай цогтой нүд дүрлэгэнэн гялалзана. Эмч авгай өөрийн ажил байдал хийгээд хүүг хэрхэн олж авснаа Чаргай даргад танилцуулсны дараа:

	— Эрдэм ном сургах хүнд л хүүгээ өгөх гэсэн юм. Миний хүүг өргөж авна уу! гэжээ.

	Нар мандаж дулаан тунгалаг өглөө болоход эмч авгай хүүгээ байшингийнхаа гадна жижиг модон сандал дээр суулгаж Монгол нутгийн хөх номин тэнгэрийг нүд онийлгон ширтэж сэтгэл хөдлөөд:

	— Миний хүү энэ сайхан цэнгэг агаарыг амьсгал! Амьсгал! Цээж дүүрэн амьсгал! гэв. Хүүгийн инээмсэглэн байгаа өхөөрдөм дүр, ойроос ихэд мариалан махалсан булбарай хацар нь өглөөний нарны гэрэлд алим адил харагдана.

	Хүү машины дуу сонсоод, хүн ирлээ гэхэд «Нөгөө хүмүүс ирэв бололтой. Ижил дасал болсон хүүгээ яаж явуулна даа» гэж санаад эмчийн сэтгэл тулгамдаж зүрх дэлсэв.

	Цох хорхой шиг бяцхан хар тэрэг хашааны гадна зогсоод Чаргай, эхнэр Мажигсүрэнгийн хамт орж ирэв.

	... Дараачийн нэг өдөр Чаргайнх идээ будаа зэхэн сархад айраг тавьж орос монгол хүмүүс гэр дүүрэн цуглав.

	Чаргай үүлэн цэнхэр хадаг, мөнгөн аягатай сүүний хамт орос эмчид барьж «Гайхам зоригийг гаргаж, орос эхийн энэрэнгүй сэтгэлээр аюулт тахлын дундаас ирээдүйн баатрыг гаргаж авсан нь биеийг төрүүлснээс өөрцгүй» гэж хэлээд орос эмчийн зан чанарыг магтан амьдралын сайхныг ерөөж, хүүгээ эмчийн нэрээр «Соболев» гэж нэрлэе гэвэл хуран цугласан хүмүүс цөм санал нэгдэв. Соболев орос нэртэй болсныхоо учрыг ийнхүү өгүүлсэн бол багш нар нь чухам юу гэх байсан бол?!

	Орос эмч хүүгээ хүнд үрчлүүлэх тэр ёслол дээр

	— Миний хүүг Сүхбаатар шиг эрэлхэг зоригтой хүн болгоорой! Танай оронд ганц хүн ч гэсэн их хэрэгтэй гээд сэнжтэй улаан цоохор шаазанг суурь тавгийн хамт Чаргайд барьж эсэн мэндийн ерөөл дэвшүүлжээ. Фашистын яргачид үй түмэн хүний цус урсгаж байсан тэр цагт эх хүн хүүгээ баатар дайчин болгох гэж хүсэх нь зүй биз ээ.

	Чаргай, Мажигсүрэн нар хүүтэй болгож өгсөн ачит эмчийг бишрэн хүндэлж захисныг нь биелүүлж хүүг зөв хүмүүжүүлэхээр чармайжээ. Хүү ч тэдэнд амархан дасав. Нагац аавыгаа гэж бодсон юм даг уу айлын нэг өвгөнд жаал хүү хүн хүнээс илүү дасаж билээ.

	Түүнээс хойш удалгүй Соболев эмч нутаг усандаа буцсан гэдэг. Монгол улсын нэгэн иргэний амь аварсан тэр гайхамшигт орос эхийн энгэр дээр манай төвшин бат төрийн Алтан гадас одон гялалзаж билээ.

	Өдөр хоног ээлжлэн өнгөрч хүү өссөөр байлаа. Аав нь Хэнтий аймагт шилжин суухад хүү уугуул нутаг Завхан аймгаас холын аянд мордож монголын дорнод талд очиж амьдарчээ.

	Эмч авгай хүүгээ цаг үргэлж санан дурсдаг билээ. Тэр бээр хүүгээ өсөхөд алс холоос ч гэсэн тус хүргэх сэн гэж бодоод одонгийнхоо шагнал 200 төгрөгийг өгүүлж байсан юм. Любовь Сергеевна одоо дал гарчхаад эх орондоо сул цалинтай амьдарч байна. Сайн юмны үр нь хэзээ ч дэлгэрнэ. Хүндэт эх Соболева!

	Таны хүү одоо 21 настай, гэрийн тооноор цухуйм өндөр хархүү болсон. Хөдөө аж ахуйн дээд сургуулийн мал эмнэлгийн гуравдугаар ангид сайн суралцаж таны дуртай түмэн бодисын ухааныг шимтэн судалж байна. Одоогийн манай орон 1945 оныхоос шал өөр болсон шүү. Тахал гарч байсан тэр нутагт эдүгээ ардын нэгдлийн түмэн сүрэг бэлчин үржиж байна. Хэрэв та манайд эмчийн ажил хийж байгаа бол түргэн тусламжийн мөнгөн цагаан хөлгөөр мөнх цаст Отгонтэнгэрийн оройгоор дүүлж байгаа даа! 

